
        
            
                
            
        

    
	МАРТИН АНДЕРСЕН НЕКСЕ

	 

	ХҮНИЙ БЯЦХАН ҮР – ДИТТЕ - 2

	 

	“УЛСЫН ХЭВЛЭЛИЙН ГАЗАР” Улаанбаатар хотноо 1971 онд эрхлэн хэвлүүлсэн номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2025 онд цахим хэлбэрт хөрвүүлэв.

⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ТЭРГҮҮН ДЭВТЭР

	
БЯЦХАН ЭХ ДИТТЕ

	
I : ШААЗГАЙН ҮҮРИЙН ӨГЛӨӨ

	Том Кляус саравчиндаа зогсоод ихэд дуу чимээ гарган идшилж байна. Ларс Петер овьёос сүрлийг буталсан будаатай яаж ч хольж хутгалаа гэсэн тэр морь үрийг нь түүж идэж сурсан юм. Эхлээд өлссөн дээрээ ходоодныхоо шүүсийг дарахын тулд тэхий дунд нь ортол шилэн сонгохгүй иддэг байв. Үлдсэн хэсгийг нь тэвшнийхээ голд бөөгнүүлээд, хамраа дуугарган, тургиж, сүрэл шигшин ялгах ажилдаа амьсгаадан ордог байлаа. Тэгээд овьёосны үрийг нь зөөлөн уруулаараа түүн чулуун тавиурыг туурайгаараа цавчлан унгалдах бөлгөө. Өнөөдөр ч гэсэн яг тэгж байв.

	Дитте инээн:

	— Элсэн чихэр хийж өгөх үү дээ! Яг л Поульд, цагаан будаа өгөхөөр халбагаараа дээгүүрх элсэн чихрийг нь хамж иддэг шиг байна гэж хэлэв.

	— Ид, ид, яс арьс минь! Муухай зан гаргадаг цаг чинь өнгөрсөн гэж Ларс Петер амандаа үглэв.

	Том Кляус нь царайчилсан янзтай улам үүрсэн унгалдав.

	Арга буюу дахин босож бүх сүрлийг нь тавьж өгөхөөр Ларс Петер бослоо.

	— Зөрүүд минь одоо идэж үз! гээд хондлойг нь алгадав.

	Том Кляус сүрэл рүү хамраа шуургуулснаа больж хүржигнэтэл амьсгалан, эзэн өөдөө эргэн «Өнөөдөр чи яах нь энэ вэ?» гэсэн байдалтай харжээ.

	Яана гэхэв! Дахиад хэсэг овьёос тавьж өгөх хэрэгтэй болов.

	— За одоо маяглахгүй ид гэж! Ларс Петер мориныхоо нурууг том гараараа илэв.

	Ларс Петер дахин дэнлүүний дэргэд ирж суув.

	— Ухаантай амьтан юм. Хэдий хэр юу нэмж өгч байгааг андахгүй байна шүү. Тэгэхдээ бас олон ааштай адгуус юм даа гэж Дитте хэлжээ.

	— Өнөөдөр бид хол явна гэдгийг мэдээд олигтойхон идэж авах гэж бодож байхгүй юу, дамшиг чинь гэж эзэн нь морио өхөөрдөв.

	— Гэхдээ л манай Перстэй адилгүй дээ. Зоорины хаалгыг өөрөө онгойлгоод орчихно. Яаж ороод сүү уучихдагийг би ер ойлгодоггүй юм. Поуль хаалгыг нь нээчихсэн юм болов уу гэж арайтай л алгаддаггүй юм. Өчигдөр би, муурын хойноос ажиглаад байлаа. Түүний аргыг харвал санаанд оромгүй шүү. Юм угаадаг савны ирмэг дээр гараад тэндээсээ зоорины хаалган дээр үсэрч, хаалганы түгжээний товчийг хөлөөрөө дарж онгойлголоо. Тэгээд шалан дээр үсэрч буугаад хаалган завсраар яваад орчихлоо.

	Дитте эцэгтэйгээ хамт саравчинд суугаад дүүжлээстэй дэнлүүний гэрэлд муусайн даавуу ангилж байв. Тэдний эргэн тойрон ноос, маалинга, цаасан бүс барааны новш овоолоотой үзэгдэнэ. Гадаа хүйтэн зэвүүн шөнө байсан боловч саравчинд дулаахан ажээ.

	Намхан халхавчны тэртээ Том Кляус өвс идэж, тургин уурын зуух шиг уухилж байгаа чимээ сонсогдох ба алгуурхан хивж нэгэн жигд амьсгалах үнээний дуу, өөрийнхөө буланд нойрмоглох тахиан дуу дуулдана. Хоёр гурван өдрийн өмнө эхээс нь салгасан гахайн торой нойрондоо эхээ дэрлэн хөхөж байгаа дүр үзүүлнэ.

	Энэ ноос уу? гэж Дитте том даавууны өөдөс аван аавдаа харуулав.

	Ларс Петер удтал имэрч үзээд хэсэг утас суга татан авч дэнлүүний гэрэлд барьж үзэв.

	— Ноос л юм шиг байна. Шатахдаа эвэр үнэртэй юм. Манай алиа мэдэх байлгүй гэснээ дахин имэрч үзээд, — Энэ лав шинэ цагийн хиймэл эд байх. Сүүлийн үед өвс ургамал боловсруулаад ноосноос ялгагдахгүй юм хийдэг болсон гэнэ билээ. Бас шилээр торго хийдэг болсон гэнэ бил ээ!

	Дитте гэнэт үсрэн босож саравчныхаа хаалгыг онгойлгоод чагнав. Дараа нь гэртээ гүйж ороод удалгүй эргэн иржээ.

	— Дүү нар чинь юу болоов? гэж Ларс Петер асуув.

	— Үгүй. Поуль л зүгээр гонгиноод байна. Тэгээд очлоо. Нэгэнт цэвэрч нямбай болж байгаа болохоор сайн харж хандан байх хэрэгтэй. Хэрэв нэг хоёр удаа дураар нь тавивал хэзээ ч олигтой юманд сургаж чадахгүй гэж их хэвлүүн байдлаар Дитте хариулжээ.

	Ларс Петер илэрхий гайхан биширсэн янзаар толгой дохиод:

	— Чи эднийг яаж ийм амархан сургав аа! Хэцүү шиг санагдах юм. Эх чинь эдэнтэй ер юу ч хийж чаддаггүй байсан гэж хэллээ.

	— Зөвхөн олигтойхон зоримог хөдлөх хэрэгтэй. Хүүхэд дороо дасчихна. Шөнийн хүйтэн, харанхуйд л хэцүү юм. Дулаан орноос босмооргүй шүү! Одоо ч мань хүн өглөө болтол дажгүй байх аа. Энэ ч арай биш шиг байлаа... Шилээр торго хийнэ гэсэн чинь юу гэсэн үг вэ? Шил чинь хатуу шүү дээ гэж Дитте гэнэт асуув.

	— Тийм ээ, одоогийн торго ч хэврэг болж, торгоны өөдөс аваад үзэхэд хиймэл эд нь тасарч урагдах бий.

	— Шил гэдэг чинь ер нь юу юм бэ?

	— Юу вэ, гэж үү? Юу ч гэж хэлэх юм бил ээ дээ? Мөстэй лав адилтгаж болохгүй, учир нь наранд хайлдаггүй эд. Аа... мэдэхгүй ер нь тайлбарлаж чадахгүй юм байна. Олигтой юм сурахгүйн гай ийм л байх юм. Өөрөө ч учрыг нь олох гэж бодохгүй юм даа.

	— Ер нь хэн ч гэсэн юмны нарийн учрыг боддог юм уу?

	— Боддог байлгүй. Хэрэв өөрөө бодоогүй бол энэ дэлхийн хамгийн анхны хүнд хэн юм зааж өгсөн байх бил ээ? Урьд би ч гэсэн энэ тэр юмыг асууж шалгаадаг л байсан юм. Сүүлдээ ямар ч ашиггүй гээд төөрчихсөн билээ. Харин... энэ... ээжид чинь ер ямар гай учирсныг бүү мэд! гэж Ларс Петер санаа алдав.

	Дитте хийж байгаа юман дээрээ тонгойно. Яриа нь дуугүй байхаас өөр замгүй гэнэт өөр тийшээ эргэжээ.

	Том Кляус идшилж цадсанаа өвөрмөц аргаар мэдэгдэж хомоол унаган үнэр ханхийлгэж дохио өгөв.

	— Хүүе! Чи жаахан аятайхан шиг байж үзээрэй! Чиний дэргэд зочид байгааг мартчихаа юу? гэж Ларс Петер хашхирав.

	Дитте тэсгэлгүй инээж

	— Ер нь адгуус мал яагаад бидэн шиг биеэ олигтойхон авч явж болдоггүй юм бэ? гэж асуув.

	— Чаддаггүй л юм байлгүй дээ. Юунд сургаж болох, юунд сургаж болохгүйг зохицуулан ертөнц ингэж бүтээсэн биз дээ. Харин заримдаа малаас хүн үлгэр авмаар аятай зохистой байдаг тал ч бий шүү.

	Хэсэг чив чимээгүй болов. Ларс Петер гараа хөшүүн хөдөлгөж байснаа гэнэт сул тавив. Урдаа юу ч байгааг харахгүй гэнэт царцсан мэт болжээ. 

	Сүүлийн үед эцэг нь үргэлж ингэдэг болжээ. Эцэг нь гэнэт босож саравчны зүүн талын салхивчийг нээв. Шөнө дүл болж, одод үл мэдэг бүүдийн үзэгдэнэ. Ойролцоохон газар Том Кляус үүрсэнэ. Ларс Петер салхивчийг хаагаад бүдэрч унах гэж байгаа мэт хачин салганан алхсаар мориндоо очив. 

	Дитте эцгийнхээ хойноос дагуулан харж байв.

	— За бас юу хэрэгтэй байна? гэж хайртай мориныхоо хүзүүг илэв.

	Том Кляус нь эзнийхээ мөрийг зөөлөн хошуугаараа үрж үүрсэв. Энэ нь Ларс Петерийн хувьд их энхрийлэл байсан бололтой өвсний нь тэвшинд хэсэг овьёос нэмж хийв.

	Дитте эцгээ хараад, ийм царайтай байхад нь санаа зовдог байжээ. Гэвч юунд ингэж гутран гуних юм бэ!

	— Бас л өлсчихөө юм болов уу? Энэ адгуус ч биднийг гэр оронтой нь залгихаас ч буцахгүй байх аа гэж Дитте хөхиүн дуугаар асуув.

	— Тэгэлгүй яах вэ. Энэ амьтан чинь бид бүгдийн төлөө зүтгэж байгаа юм шүү дээ. Өнөөдөр бас хол явна гэж хэлээд Ларс Петер хуучин байрандаа эргэн ирж ажлаа хийж эхлэв.

	— Копенгаген хүртэл хэчнээн миль зайтай вэ? гэж Дитте асуув.

	— Зургаа долоон цаг явах байх. Тэгээд бас хоосон тэрэгтэй биш.

	— Яасан хол юм бэ! Бас ийм хүйтэнд шүү! гэж Дитте мөрөө хавчив.

	— Хүйтэн байна. Ялангуяа тэргэн дээр ганцаараа сууж явахад улам хүйтэн. Чи л надтай хамт явмаар юм. Дитте! Тийм ч хөгжилтэй ажил биш дээ. Замын уртыг яаж ганцаараа хорооно вэ? Элдэв гашуун зовлон бодогдоод байдаг юм.

	— Би яаж гэрээ орхих бил ээ? гэж Дитте эрс татгалзана.

	Ларс Петер бараг л хорь гучин удаа охиноо ятгана.

	— Йохансеныхныг урьж мал ахуйгаа харуулсан ч болно шүү дээ... Гурав дөрвөн өдөртөө хүүхдүүдийг ч гэсэн тэднийд очуулна биз гэж ахин дахин хэлжээ.

	Гэвч Дитте огт хөдөлсөнгүй. Юу ч гэж ярилаа гэсэн эхийгээ энэрэх сэтгэл түүний зүрхэнд хумсын төдий ч үгүй байв. Дитте яасан ч гэсэн Сэринег шоронд эргэж очихгүйгээр шийджээ. Эцэг нь энэ яриагаа боливол таарна. Тэгэхгүй бол уурласандаа болж эмээгийнхээ тухай ярихад ч хүрч болзошгүй. Дитте ер бусын сэтгэлээр эхийгээ үзэн ядах нь санаа зовмоор ажээ. Охин нь өөрөө эхийн тухай ганц ч үг дуугарахгүй бөгөөд хэрэв бусад хүмүүс түүний тухай ярьж байвал амандаа ус балгасан мэт таг дуугүй болдог байлаа. Дитте хэчнээн өрөвчхөн зөөлөн сэтгэлтэй боловч эхийнхээ хувьд нүнжиггүй харьцаж байжээ.

	Цагаахан сэтгэлтэй Ларс Петерийн хувьд бол охины нь энэхүү эхийгээ үзэн ядах байдал оньсого мэт байв. Түүнийг зөөлрүүлэх гэж хэчнээн ч оролдсон тус болохгүй, харин ч эцэст өөрт нь бууж өгдөг байжээ.

	— Чамд захих юм бий юу? бодож байгаад хэлээрэй гэж эцэг нь асууна.

	— Хоолны давс... савтай. Манай энэ мухлагт байгаа давс нь том хөх өнгөтэй болохоор хүний өмнө тавихад ичмээр юм. Бас бага зэрэг талх эсгэх хөрөнгө олж ирвэл зүгээр сэн. Загасан талх хийх гэсэн юм. Энд гарч байгаа нь дороо хатчих юм.

	— Чи ч талх хийхдээ чадамгай болсон уу? гэж эцэг нь гайхав.

	— Бас өөр олж ирмээр юм их байна. Би бүгдийг цаасан дээр бичье. Тэгэхгүй бол эртүүдийнх шиг хагасыг нь мартчихна гэж тоосон янзгүй хэлжээ.

	— Тийм, тийм бичвэл зүгээр, миний ой ухаан ч юм тогтоохоо больжээ. Яачихаа юм бүү мэд. Урьд тавь жаран юм захивч, мартдаггүй сэн. Энэ лав эхээс чинь хойш л ийм болох шиг боллоо... Бас өвгөрч байгаа ч биз... Тэгэхдээ манай өвөг эцгийн ой ухаан насан эцэс болтлоо номд хэвлэсэн юм шиг саруул байж билээ гэж Ларс Петер охиныхоо үгийг зөвшөөрөв.

	Дитте хурдхан босож, даашинзаа засаад:

	— За, энэ л шив дээ гэж санаа амарсан байдалтай хэлэв.

	Даавуу шаавуугаа шуудайд хийгээд амсрыг нь боов.

	— Овоо юм болох байх аа гэж Ларс Петер өгүүлээд шуудайтайгаа бас хотод аваачиж худалдахаар цуглуулсан хуучин хаягдал төмрийн дэргэд хаалга түшүүлэн тавьжээ.

	— Одоо хэдэн цаг болж байна?

	— Долоо болж байгаа байх аа? Мөд үүр цайх нь.

	Дитте хаалгаа нээтэл жаварлаг цэвэр агаар орж ирэв. Дорно зүгт нуурын дээгүүр тэнгэрийн өнгө алтлаг хүйтэн ногоон туяа татна. Өдөр боллоо. Хөлдүү нуурын орчим бут дэрсэнд шувууд Шаазгайн үүрний чимээгээр нойрноос сэрэх мэт хөдөлж эхлэв. Шувууд дуу шуу болон сүрэг сүргээр далайн зүг нисэж байна.

	— Сайхан өдөр болох нь ээ. Мөд цас мөс хайлж эхлэх байх гэж Ларс Петер тэргээ түрж хаалганд ойртуулах зуур хэлэв.

	Эцэг нь тэргэнд юмаа ачиж, охин нь кофе чанахаар явлаа.

	Ларс Петерийг гаднаас орж ирэхэд кофены үнэр ханхийж, шарсан юмны үнэр хамар цохиж таазанд пийшингийн галын улалзсан гэрэл тусна. Кристиан, пийшингийнхээ өмнө зогсоод галд мод, хомоол хийж Дитте хайруул дээр ямар нэгэн юм эргүүлж тойруулж байна. Хоёр бага хүүхэд нь ханзан дээр хөлөө унжуулан суугаад эгчийгээ атаархсан нүдээр харна. Галын гэрэл тэдний нойтон угжин дээр тусна. Хөлдсөн цонх нэвтлэн тэмдгэрсээр үүр гэгээрч эхлэв.

	— Аав минь үүнийг идчих! Жаахан гахайн өөхтэй хайрсан төмс Та дуугүй өөрөө л бүгдийг ид! гэж Дитте хайрсан хоолоо ширээн дээрх гурван хөлтэй тавиур дээр тавив.

	Ларс Петер инээмсэглээд урьдын адил хамгийн багаас нь эхлээд хүүхдүүдийнхээ аманд өөхнөөс нь бага багаар хийж өгөв. Хүүхдүүд нь ангаахай шиг түүнийг тойрон суугаад амаа ангайжээ. Кристиан нь гартаа сэрээ барин аавынхаа өвдөгний хооронд суугаад бувалзаж байна. Дитте гартаа талх зүсдэг том хутга бариад ширээний хажууд зогсон харж байв.

	— Чи өөрөө яагаад байна? гэж эцэг нь түүнд хайруул дөхүүлэн хэлэв.

	— Би ганцхан танд л бэлдсэн юм. Бид сүүлд нь хийгээд иднэ шүү гэж Дитте харамссан байдлаар өгүүлэв.

	Гэвч эцэг нь хүүхдүүдийнхээ аманд ээлжлэн хийсээр байна. Хэрэв эргэн тойрон онгойж байгаа энэ хэдэн аманд хийж өгөхгүй бол аав нь өөрөө ч хоол идсэн болохгүй байжээ.

	— Ёстой диваажингийн хоол болж! Үхсэн хүнд ч амь оруулмаар, сайхан хоол. Тийм биз? гэж эцэг нь чанга инээн өгүүлэв. Дууны нь өнгөнд энэрэнгүй зөөлөн байдал илтэд тодорно.

	Эцэг нь кофе ууж байх зуур, Поуль бага охин хоёр нь хурдхан хувцаслав. Тэд эцгийгээ явахыг харах гэж яарчээ. Эцгийгээ морь хөллөж байхад, тэд эсвэл морины хөлийн хооронд эсвэл эцгийнхээ хормой дор эргэлдэж байв.

	Нар ч гарлаа. Мөсөн хучлагатай нуур хяруу бүрхэж байгаль дэлхий ягаан хөнжил нөмрөх мэт болж, хөлдүү чулууд яс хавирах мэт дуугаргана. Том Кляус уур савсуулж, хүүхдийн амьсгаа цагаан үүл мэт угалзарна. Хүүхдүүд нь эрх гөлөг мэт тэрэг тойрон, даавуу бойтгоороо гүйлдэнэ.

	— Ээжид мэнд хүргээрэй! гэж нэгэн зэрэг хашхиралдав.

	Ларс Петер тэргэн дээрээ тавлан сууж аваад:

	— Чамайг бас мэнд хүргэсэн гэх үү? гэж Диттегийн зүг бөхийн асуув.

	Дитте дув дуугүй эргэв.

	Ларс Петер арлаа алгуурхан татаж байгаа морио гуядан хөдөлжээ.


II : ЗАМ ЗУУРТ

	«Энэ бас надаас дутахгүй аян замд явах дуртай амьтан юм» гэж Ларс Петер Том Клаусынхаа тухай амандаа үглэж явав. Үнэхээр эзнээ холын замд зорьсныг мэдээд морь нь үзтэл сэргэсэн байв. Ойр зуурын аялалд дурамжхан харин эргэн тойрон гацаа тосгон үргэлжлэн баруун зүүн тийшээ эргэж, зогсоолын газар хоноглох байртай тийм зам л түүнд таалалтай санагдах мэт ажээ. Үүнд юу нь түүнийг ийнхүү татсаныг мэдэхэд бэрх. Лав л эзэнтэйгээ адил шинэ газар үзэж сэтгэл баярладаггүй байх. Гэвч юмыг яаж мэдэх билээ. Ухаантай адгуус шүү дээ.

	Юу ч гэсэн морь нь туурай дороо харгуй зам тачигнаж байхад аль болох алсыг зорих аянд дуртай, сэргэлэн болдог байлаа. Түүний үслэг хондлойг ачаатай тэрэг бараг зулга татан уулын өөд уруу орж, гарахад арлынхаа дундаас суга үсэрчихмээр үе тохиолдовч хүчлэн сэргэг зүтгэдэг байв. Хэрэв огцом эргэлт таарвал Том Кляус эзнээ тэрэгнээс буулган хөлийнх нь чилээг гаргах гэж зогсдог байв.

	Ларс Петерийн хувьд аян замын явдал амьдралын тэн хагас хувийг эзлэх бөлгөө. Энэ түүний, гэр бүлдээ зүсэм талх олж тэнүүчлэх сэтгэлийн нь цангааг тайлдаг байлаа. Хоёр талаар нь эгнүүлж тарьсан улиангар, зэргэлдээх гацаа тосгодод салаалан одсон өргөн урт харгуй зам юу ч алслан дурайдаг бил ээ! Дуртай зөрөг дээр эргэж, эсвэл Том Кляусийн аясыг дагавал хаа нэгтээ шинэ сонин ахуй байдал угтан золгоно.

	Гэвч харгуй зам гэгч үл үзэгдэх үй түмэн гинжний уулзвар билээ. Хаашаа ч гарч мурийхгүй харгуй замаар шууд явбал хаана ч хүрэх юм бүү мэд. Мэдээж хэрэг. Ларс Петер ийнхүү зориглоогүй боловч тэгж болно гэж бодож сэтгэлээ цатгах бөлгөө. Харгуй замд түүн лүгээ адил хүмүүс ч тааралдана. Тэд үг дуугүй тэрэгнээсээ гулсан бууж халааснаас шил юм гарган дайлах завсар ер ярихгүй юмгүй бил ээ! Энэ хүмүүс дэвэн дэлхийгээр хэсэн явна. Тэд зөвхөн өчигдөр Шведээс энэ эрэгт гарч ирсэн бол долоо хоногийн дараа өмнөд хил дээр үзэгдэх буюу бүр цаашилбал Герман ч хүрдэг байжээ. Тэд том хадаастай савхин гутал өмсөж, тэдний ходоод үзэгдэх ёстой газар хонхорхой хонгинож, хүзүүгээ урт ороолтоор ороон, улаавтар гартаа урт ташуур барьсан байдаг байлаа. Тэд хэзээд хөөр баяртай явах бөгөөд хармагц Том Кляус угтан зогсдог болжээ.

	Бас ядмаг хувцастай бүсгүйчүүл, сургуулийн хүүхэд, хар ажилчин хүмүүсийн дэргэдүүр өнгөрнө. Сууж явахыг хүссэн хүн бүхнийг дөхүүлж өгөх хэрэгтэй гэдэгт морь, эзэн хоёр зөвшөөрөлцдөг байлаа. Сайн хувцастай хүмүүсийн дэргэд Том Кляус зогсохгүй бөгөөд эзэн нь бас тэдэнтэй хамт зугаалахыг таашаахгүй билээ.

	Ларс Петер морь аль нь ч дардан замын салаа зөрлөг бүхнийг алдахгүй мэднэ. Ямар нэгэн ер бусын шинэ юм, тариа цайруулах шинэ үтрэм, эсвэл замын ойролцоо барьж байгаа байшин барилга харсан ч аль аль нь зогсож харахын шалтаг болгоно. Эзэн нь энэ үед мориныхоо аяыг дагаж байгаа мэт дүр үзүүлнэ.

	— За харж ханав уу? гэж амандаа бувтнаад хэсэг зогссоноо дахин жолоогоо угзчин хөдөлдөг байв.

	Том Кляус ч энэхүү шударга бус явдалтай эвлэрч, түүний цаашдын зан авирт огт нөлөөлдөггүй байлаа. Морь нь ихэвчлэн өөрийн зоргоор явахыг эрхэмлэнэ.

	Хэрэв өргөн харгуй зам Ларс Петерийн сэтгэлийг хөдөлгөхгүй байгаа бол түүний ажил хэрэг нь тааруухан байх нь ээ. Том Кляусийн жигд алхах тахтай туурайн чимээ, эзнээ дагаж дуу аялуулахад хүргэдэг байв. Замын модод «Христиан V» гэсэн үгтэй титэмтэй шонгууд зам зуурын уулзалт элдэв үйл явдал бүхэн хүний сэтгэлийг хөдөлгөмөөр юм.

	Ялангуяа, одоо цас ханзарч нимгэн мөсөн морин туурайд хангинаж байгаа үед агаар салхи амьсгалахад амар ариун тунгалаг байхад цасан тал нарны гэрэлд ягааран бүхийд хаашаа юу гэж яваагаа бодож санахгүй бол хүний сэтгэл баясан сэргэхгүй байхын аргагүй байлаа. Гагцхүү түүнийг бодох бүр хавь ойргүй харлан бараантах мэт ажээ.

	Ларс Петер өнөө хүртэл өөрийн хувь заяанд гоморхож байсан удаагүй. Юу ч болж ажил хэрэг нь яаж ч бүтэлгүй эргэж байсан тийм байх тавилан биз хэмээн боддог байлаа. Санаа зовох хэрэг юун билээ? Тэрээр удтал тэргэн дээр сэгсчүүлэн, ямар нэгэн дуу аялахчаан болж үргэлж баяр хөөртэй явдаг байжээ. «Өнөөдөр эхнэр намайг юугаар дайлах бол?» «Хүүхдүүд минь намайг угтаж ирэх болов уу?» гэх бодол л толгойд нь эргэлдэхээс өөр юм огт бодогддоггүй байв. Заримдаа алдаатай, заримдаа хонжоотой наймаа хийж гомдож баярлах боловч борооны дараа нар гарна, эсвэл эсрэгээр эргэнэ гэж бодон түүндээ хатуу итгэх бөлгөө. Түүний өвөг дээдэс нь ч тийм байсан, өөрөө ч тийм, хойшид ч тийм байна гэдэгт өөрийн туршлага дээр бат итгэжээ. Санаа зовох хэрэг юун бил ээ? Хэрэв цаг агаар удтал муудвал, салхи шуурга хэзээ намдсан цагт ширүүхэн дайрах хэрэгтэй шүү дээ.

	Хүмүүстэй хэрэлдэх ч хэрэг алга. Бусад хүмүүс ч гэсэн түүний нэгэн адил эргэж хургасан байдал бололцоонд захирагдах хэрэгтэй нь мэдээж билээ.

	Гэвч шал хэрэггүй мэт боловч нэгэн бодлоос огт үл салж чадна. Яагаад ч юм бэ тэр бодол гэнэтхэн түүнийг багалзуурдаж аваад, "Юунд тэр вэ?" гэсэн найдлагагүй ганцхан асуулт өмнө нь тавина. Сэринегийн нь тухай бодол түүний сэтгэл санааны үзүүр ёзоор бүхнээс нь ундран гарч, бүхий л уйтгар гуниг дээр нь хар тугалган толбо болно.

	Ларс Петер анх удаа ийм зовлон гамшиг туулж байгаа бус бөгөөд урьдын гамшиг бүхнийг угаас амьдралын тавилан тэр биз гэж өнгөрөөж дассан билээ. Тэрээр өргөн цээжтэй, ханхар нуруутай байгаа нь энэ бүх хүнд хүчрийг л үүрч туулахад заяагдсан хэрэг бус уу? Тэр бол сул дорой үг хаян, ажилд дарагдан нусаа татсан амьтан огт биш билээ. Гэтэл хувь заяа нь түүнд гуниг зовлонг ээлж дараагаар хийсгэн авчрах ажээ. Түүний урьдын тайван тэсвэртэй байдал алдагдахад хүрэв.

	Ларс Петер өөрийн хувь заяаг эргэцүүлэн бодох болов. Хэчнээн бодсон ч түүний амьдрал бусад хүмүүстэй зэрэгцүүлбэл ямар ч утга учиргүй мэт ойлгоход бэрх байв. Тэргэн дээр яваагаа мэдэрч, Том Кляусаа жигдхэн алхлуулах бүр зовлонт бодол нь түүнийг дарж, сэтгэл санааг нь гогодож байлаа. Тэр бодол санаанаасаа зугтаж зайлахын аргагүй ажээ.

	Ухаан бодол нь ч юм ойлгохгүй мэт болж: Яагаад түүнийг яргачин гэж нэрлэсэн юм? Яагаад тэднийг хүмүүс нүд үзүүрлэнэ вэ? Бусдын л нэгэн адил хоол ундаа шударга зүтгэлээр олж байна. Юу гэж түүний хүүхдүүдийг нь доромжилж, хөөж тууж байв аа? Орон гэрийг нь хүртэл яагаад Шаазгайн Үүр гэж нэрлэв ээ? Яагаад зовлон гамшиг ингэж мөрдөнө вэ? Эсвэл ийм нүгэлтэй хүн юм уу? гэж толгойд нь замбараагүй олон бодол эргэлдэнэ. Тэрээр олон юмыг ойлгохгүй, учрыг нь олохыг бодно. Зовлон гамшиг үргэлж түүнийг эзгүй хойгуур хаалга үүдийг нь тогшино. Бүр эцэст нь хаалганы завсар зайгаар шургаж амжжээ.

	Ларс Петер хэчнээн ч бодож цөхсөн Сэринегийн намтар түүхийн учрыг олж чадахгүй байлаа. Тэрээр эхнэрийнхээ бүхий л сайн сайхан талыг санаж, бусад талыг түдэлгүй мартдаг байв. Эхнэрийнхээ сайн сайхан бүхнийг дурсан санана. Эхнэр нь тийм хямгатай, ажилсаг, юмаар юм хийж чаддаг байлаа! Бас түүнд хэчнээн сайхан үрсийг төрүүлж өгсөн бил ээ! Зөвхөн үүнийг бодоход л бусад бүх дутагдлыг нь мартаж болох байлаа. Ларс Петер авгайдаа хайртай, түүний хүний зэрэгтэй болох гэсэн хүсэл тэмүүлэл, зоримог байдалд бахархдаг байжээ. Хэдийгээр түүний үргэлжийн яншихыг тэвчихэд хэцүү боловч, хэзээд, нугаршгүйг үзээд дотроо баярлаж явдаг байлаа. Гэтэл эхнэр нь тэр бадрангуй омгоороо шоронд орлоо гэж үү? Шийд гарахаас өмнө Сэринег андуурч барьсан гэж нөхөр нь итгэж байжээ. «Тэгж байгаад суллана биз! Намайг нэг буцаж ирэхэд л гэртээ ирчихсэн байна. Аргагүй андуурсан болохоор тэгэлгүй яахвэ!» гэж бодно. Гэтэл шүүх ялласныг үзвэл хууль ёсоор шийтгэх л учиртай байж дээ. Ямар ч гэсэн шал утгагүй юм!

	Зам дээр морины тах хэвтэнэ. Том Кляус дадсан ёсоор зогсоод эзнээ харав. Ларс Петер гэнэт цочирдон бодлоо орхиж, зам руу хараад морио гуядан хөдөлгөв. Морь нь гайхсан боловч аяыг нь дагажээ. Юу гэж одоо Ларс Петер хэв хэрэггүй тах төмөр авах гэж буух юм бил ээ? Одоо тэр бүхэн ямар ч хэрэггүй байлаа.

	Тэрээр исгэрэн, эргэн тойрноо ажиглаж бодлоо сарниулахыг хичээлээ. Тэртээ доор сүүн фермийн зооринд хийх мөс бэлтгэж байв. Аргагүй цаг нь болж дээ! Гацааны эзэн Гадбю эхнэртэйгээ хамт хамгийн ганган хувцсаа өмсөн зугаалахаар морин тэрэгтэй явна. Нээрээ ч яагаад тэр хоёр хамт зугаалж болохгүй байх бил ээ дээ? Харин өөртэй нь хамт Сэрине нь суугаад хот үзэхээр яваа бол!.. За бас дахиад л өнөө бодол нь орж ирлээ!.. Ларс Петер эргэж нөгөө тийшээ харсан боловч юуны өөрц байх вэ дээ? Бодол санаанаасаа салж чадахгүй ажээ. Яг л шумуул мэт, нэгтэйгээс хөөхөд өөр газар очоод хазах мэт болно.

	Нэлээд зайтай нэгэн овоохойгоос түүний зүг эмэгтэй хүн хар хурдаараа гүйж:

	— Ларс Петер! Ларс Петер! гэж хашхирна.

	Морь нь зогслоо. Ирсэн эмэгтэй:

	— Чи хот орох нь уу? гэж тэрэгний араас зүүгдэн асуув.

	— Тийм ээ, хот орно гэж Ларс Петер аяархан хэлээд, юу гэж хот орох гэж явааг нь энэ хүүхэн мэдчих вий гэж айж байв.

	— Юун сайн юм. Чи бидэнд шөнийн шээсний сав авчирч өгөхгүй юу.

	— Та нар чинь яасан их ямбатай болчих оо вэ? гэж Ларс Петер жуумалзсан төдий болов.

	— Манай охин үе мөчний өвчтэй болоод, эмч гарч орохыг хориглосон юм гэж эмэгтэй тайлагнав.

	— За яах вэ авчирч болно оо. Ямар хэмжээтэй юм?

	— За ер нь манайханд хүрэлцэхээр томхондоо зүгээр шүү, манай өвгөн, охин бид хоёр, бас зарц, бас нэг охин, ингээд лав зургаа долоон хүн болж байх шив дээ. За энэ хэдэн ригсортыг1 ав! Хүрэх байх! гээд тэр хүүхэн Ларс Петерт цаасанд боодолтой мөнгө өгмөгц, морь нь ч хөдөллөө.

	Замын дунд хэрд очоод Ларс Петер багахан буурчийн газрын зүг эргэв. Морио ч тэжээх боллоо. Бас өөрөө ч сэтгэл санаагаар унаж явахдаа хундага архи балгахад ч зүгээр байжээ. Гадна нь очоод мориныхоо хазаарыг мулталж хошуунд нь өвстэй хүүдий углаж өгөв.

	Ундааны газрын тарган эзэн үүдэн дээрээ зогсож, хөөсөн дээр хөвж байгаа үзэм шиг өөхөлж бүлтийсэн нүдээрээ ирмэн угтав.

	— Өө, энэ чинь Элстийн Яргачин морилж ирэх шив дээ! гэж хэлээд ход ход инээх нь хайрч байгаа өөхний чимээг санагдуулна.

	Ларс Петер ингэж мэндлэх хүнийг олонтоо үзсэн бөгөөд бусдын адил инээдэг байлаа. Гэтэл өнөөдөр энэ үг чихэнд нь чийртэй сонсогджээ. Тэгэхээ болиод дэлбэрэх гэж байгаа мэт зүрх нь лугшина. Номхон дөлгөөн Ларс Петер ундааны эзний зүг огцом эргэж хөмхий зуув. Гэвч биеэ барьж, замын нөмөргөө аваад мориндоо нөмөргөв.

	— Би хүн андуурлаа гэж үү? Шаазгайн Үүрийн эзэн өөрөө морилон биднийг гялайлгаж байгаа биш үү? гэж ундааны эзэн дахин үгээ эхлэв.

	Энэ удаа Ларс Петер биеэ барьж чадсангүй

	— Наад муу эрүү амаа хамхи! Эсвэл би үдээд өгье! гэж хашаа дүүрэн хашхираад том савхин гутлаа чирсээр ундааны эзэнд ойртон очив.

	Ундааны газрын эзэн айснаас болоод ганц ч үг хэлсэнгүй дуугүй болов. Инээхэд нь түүний махлаг цагаан шаргал царайд нь шингэж үзэгдэхгүй болдог гахай нүдээ арчиж, хэрэг биш болох нь гэсэн мэт эргэж оров. Ларс Петер дүмбэгэр царайтай орж ирээд суухад ундааны эзэн сандран ямар нэг ажилд яаравчлах мэт амандаа сулхан исгэрч байна.

	— Архи, шар айраг! гэж Ларс Петер хэлээд авч гарсан хүнсээ задлав.

	Ундааны эзэн том галуун хүзүүт шил, хоёр шилэн аяга авч очиж зочноо аймхай нүдээр хялалзан, шилэн аяга мэлтэлзтэл дүүргэж, мэгдрэн

	— За, нөхрийн эрүүл мэндийн төлөө! гэжээ.

	Яргачин хочит тулгасангүй хөнтрөв. Уухай, тарган адгуус айчихжээ! Бас гахай сүүлээ годгонуулж, аргадах гэнэ ээ! 

	Ларс Петер анх удаа хүнийг ийнхүү айлгажээ. Энэ ч түүний сэтгэлийг онгойлгон огт шинээр урмыг сэргээх мэт болов. Ингэж уур хилэнгээ уудалж хаях юутай сайхан юм бэ! Сэтгэлийн зовлонгоо дэлгэснээс хойш бүх бие нь амрах шиг болжээ. Энэ ихэмсэг эзэн ямар өрөвдөлтэй ичгэвтэр болж хувирав аа! Гэнэтхэн энэ хүний махлаг хүзүүг хөлөөрөө дэвслэн, энэ тарган хоншоорыг мушгин, сүнсийг нь гартал элдэх сэн гэмээр санагдав. Эсвэл барьж аваад үсэртэл нь алгадмаар ч юм шиг! Нэг удаа гарынхаа бүлийг гаргаж үзэхэд яадаг юм бэ? Тэгвэл яргачин хочтыг хүмүүс хүндэлж эхлэх биз!

	Ундааны эзэн ширээний эсрэг буланд суугаад, нүд ирмэн:

	— За, Ларс Петер Хансен чи социалист болоогүй л байна уу?

	Ларс Петер хүнд нударгаа ширээн дээр нирхийтэл буулгатал эзэн ч огло үсэрч, ширээн дээрх юм ч ойж буув.

	— Битгий намайг доромжлоод бай! Боллоо, мэдэж байна уу? Би бусадтай яг адил бас л яргачин хүн. Хэрэв дахиад энэ үгийг хэлэх юм бол сүнсийг чинь тонилгоно шүү!

	— Тэлэлгүй яах вэ, тэгэлгүй яах вэ! Бид нар ч гэсэн бас л тоглож байгаа юм, Ларс Петер Хансен! Танай гэрийнхэн сайн биз дээ? Эхнэр хүүхэд чинь сайн уу? 

	Гэвч Ларс Петерийн хөдлөх бүр ундааны эзэн балмагдан айна.

	Ларс Петер хариу хэлсэнгүй урдах архиа уув. «Энэ муу золиг бас Сэринегийн тухай сонссон байх нь ээ?» гэж бодов.

	— Ларс Петер ээ, чи авгайгаа аваад явж баймаар юм! Хүүхнүүд хотод очих дуртай шүү гэж дахиад ундааны газрын эзэн яриа үүсгэхийг бодов.

	Ларс Петер түүнийг зэвүүн хараад, уйтгартайхнаар:

	— Чи юу гэж олзуурхаад байгаа юм? Чи түүнийг тэнд байгааг сайн мэдэж байгаа шүү дээ гэж хэлэв.

	— Юу гэсэн үг вэ? Чамайг хаячих аа юу?

	Ларс Петер бас нэг хундага архи уув.

	— Золиг чамайг, шоронд хийчихсэн шүү дээ! гэнгүүтээ шилэн аягаа чанга тавив.

	Ундааны эзэн, мэдэхгүй, юу ч дуулаагүй мэт царай гаргаад байвал юу ч хүртэж магадгүй гэж бодон:

	— Аа, тийм тийм, нээрээ тэгж ярьж байсан байх шүү. Яагаад энэ чинь хуулиас гадуур юм хийчих ээ вэ? 

	Яргачин хөндий инээн:

	— Тэгсэн л юм гэнэ! Төрсөн эхээ бүтээж алсан гэнэ! гэжээ. 

	Түүний толгой нь эргэж эхлэв.

	— Ээ, бурхан минь өршөө... бас ийм хэрэг байдаг байх нь ээ. Чи тэгээд хаанд гомдол эрэх гэж явна уу? гэж гэдэс нь өвдсөн юм шиг ярвайн ундааны эзэн хэлжээ.

	Ларс Петер толгойгоо өндийлгөв.

	— Хаанд, гэнэ ээ? 

	Энэ санаа түүний сэтгэлийг хөдөлгөв. Чухам л түүний санаж байсан ид шид гэгч энэ байж болох юм.

	Тийм ээ, аврах, хараах эрх бүхэн түүний мэдэлд шүү дээ. Санаанд тохироогүй хүнийг бол: «Үүний толгойг ав!» гэж ганцхан үг хэлэхэд болоо. Түүн лүүгээ адил хэрэв хүнийг суллан тавья гэвэл түүний дурын хэрэг.

	— Над шиг ийм ядуу хүн яаж хаанд хүрч золгох вэ? гэж Ларс Петер урамгүй хэлээд санаашрав.

	— Эзэн хаан, хэнийг ч болов хүлээн соёрхоно. Манай орны хүн бүхэн орохыг хүсэж болно. Харин хаан хаана амьдарч байгааг л чи мэдэх хэрэгтэй. Хүн бүхэн чамд хэлж өгөх биз ээ гэж ихэд итгэлтэй хэлжээ.

	— Би ч үүнийг мэднэ л дээ. Би арайтай л хааны торгон цэрэгт ороогүй юм. Тэгсэн бол одоо хааны харуулд зогсож байх сан. Хэрэв хавтгай тавхайгүй бол ч... гэж Ларс Петер батлан хэлжээ.

	— Тийм ээ, гэхдээ хааныг олно гэдэг бэрх. Хаан олон ордонтой. Хаанд найз нөхөд гэж байдаггүй юм. Үргэлж эхнэртэйгээ л ярилцаж хэлэлцэнэ. Үүнийг хэн ч гэсэн давахгүй боловч хаан үеийн үед болоод л байдаг юм. Тэгээд уйдсандаа нэг ордноос нөгөө ордон тойрон хэсэж, айл амьтнаар зочилж байна гэж дүрслэн боддог билээ. Тэгэхээр хаан одоо хаанаа байгааг эхлээд сайн асууж мэд, зуучлах хүнд гар цайлгах юм ч тун хэрэгтэй дээ. Чамд мөнгө бий юу?

	— Хэдэн зуун кроноос илүү их бараа авч яваа гэж Ларс Петер бардам хариулав.

	— Сайн байна. Тэгэхгүй бол нийслэл хотод хаалга бүхэн бат хаагдах тул тосолж байх хэрэгтэй болдог. Ордонд ч гэсэн хаалга нь чахардаг байх... гэж хэлээд ундааны эзэн гараа үрэв.

	— Тосолно доо, гэж Ларс Петер мөн хоёр гараа дэлэн хэлээд яриаг дуусгав.

	Одоо овоо урамтай болж, морио хазаарлах зуураа хүртэл амандаа дуу аялж байх бөгөөд тэргэндээ хөнгөхөн үсрэн суужээ. 

	Одоо мань эр юу хийхийг мэдсэн. Гагцхүү хурдхан явж хөөцөлдөж эхлэх хэрэгтэй. Сэринег хэрхэн шоронгоос гаргах билээ гэж тэрээр өдрийн бодол шөнийн зүүд болжээ. Ном зохиолд бичдэг шиг хана нэвтлэн ороод эхнэрээ гаргах уу? Энэ ч болдоггүй хэрэг, харин хаанд учраа толилуулна гэдэг чинь санаа байна. Юу ч гэсэн Ларс Петерийг залууд нь хааны торгон цэрэгт авах дөхсөн шүү дээ. Бие тэнхээгээр тэнцсэн боловч сүүлд нь хавтгай тавхайтай гээд голчихсон билээ. Тэгээгүй бол ч торгон цэрэг бараг л болчих байсан юм даа.

	
III : НИЙСЛЭЛ ХОТОД

	Аль эрт бага байхдаа эцэгтэйгээ хамт нэг ирж байснаас хойш огт үзээгүй тул Ларс Петер нийслэл хотоо мартжээ. Нутгийн жижиг панзчинтай наймаалж байсанд орвол шууд их газрын том худалдаачидтай наймаа хийсэн нь дээр юм биш үү гэж Сэрине тэр хоёр урьд нь ярьдаг л байжээ. Ярихаас цааш юм болсонгүй өнгөрчээ. Одоо л харин ярьж байснаа хэрэг дээр нь биелүүлэх болж дээ.

	«Захын дээд үнээр» ган төмрийн хаягдал, яс, хуучин бөс бараа худалдан авдаг «Скандиновын том пүүс» гэж хөдөө орон нутагт зар тараадаг тэр том пүүсийг Ларс Петер дотроо санаж яваа билээ. Ялангуяа «Захын өндөр үнээр» гэдэг нь түүний хорхойг хүргэжээ.

	Люнгбю хотоос гарсан засмалаар явж Гурвалжин2 хүрэх замдаа Ларс Петер тооцоо хийв. Хөдөөгийн үнээр гэж бодоход түүний тэрэгтэй ачаа нь лав зуугаад крон болох байлаа. Харин одоо дахин бодож үзээд хорин таван крон илүү болгов. Сэринег гаргахад элбэг хүрэх мөнгө. Ингэж нэг сумаар хоёр туулай буудан Сэринег гаргаж, бас мөнгөтэй болдог хэрэг! Харин олигтойхон бодох хэрэгтэй. Ларс Петер малгайгаа өргөж үсээ илээд сэтгэл өндөр явлаа.

	Гурвалжны дэргэд зогсож зам асуув. Тэгээд Блейдамсвейгээр3 явж, мухар гудамжинд оров. Өндөр саравчит хашааны цаана, эвдэрсэн пүрш, онгорхой цоорхой төмөр суулга, яйжийсан ор, эвхэгдэж хумхигдсан төмөр хайрцаг сав, нүүрсний хувин зэрэг есөн шидийн төмрийн хаягдал уул харагдана. Энд л байх нь дээ! Хаалган дээр нь «Эцэг хүү Левинсоны худалдан борлуулах контор» гэж бичсэн байна.

	Ларс Петер хаалгаар орж, нэгэн хашааны үүдэнд зогсов. Энд тэндгүй хуучин бөс бараа, төмөр хураасан олон агуулах газар эгнэнэ. Түүнээс цааш бас олон хашаа харагдаж байв. Ларс Петер Том Кляус хоёр насан туршаа зүтгэсэн ч гэсэн эндхийн зөвхөн ганц хашааг дүүрэх юм цуглуулж эс чадах байлаа. Үүнийг хараад балмагдан, малгайгаа барьж нүдээ арчин зогсов. Гэвч зориг орж, морио хөдөлгөн нэг агуулахын үүдэнд ойртон очиж, үсрэн буув. Агуулахад хүний ярих сонсогдоход орж очив. Харанхуйдуу газар хэдэн залуухан эмэгтэй бохир хөвөн зэрэг элдэв муу бөс ангилж байна.

	— Юун сайхан тагтааны үүрэнд орчхов оо! Энэ чинь юу ангилж байгаа нь энэ вэ? Дагинасын өд үү? гэж Ларс Петер инээн үнэнхүү сэтгэлээс хөхрөх нь агуулах дүүрэн цуурайтав.

	Нэг эмэгтэй хэсэг юм аваад түүний нүүр лүү чулуудав. Ларс Петер толгой бөхийн дөнгөж оногдсонгүй гарч амжив. Чулуудсан юм нь хаалганы бариулд тогтжээ. Харвал, цус нөж болсон эмнэлгийн хаягдал хөвөн байв. Нийслэл хотод иймэрхүү юм хүртэл цуглуулдаг гэдгийг Ларс Петер мэдэх боловч «Аа золиг чамайг» гэж нулимаад эрүүл агаарт эргэж гарав. Хүүхнүүд түүний хойноос хөхрөлдөх сонсогдоно.

	Голын том байшингаас нүдний шилтэй өвгөн бүдэчсээр гүйн ирж явав.

	— Та... та энд юу хийж байна? Энд... үүгээр шиншилж явах хэрэггүй шүү! гэж алсаас сөөнгөтөн яарсандаа хөлөө чирч явах шиг санагдав.

	Өвгөний нүүр сахал самбайдаа баригдсан харах аргагүй бохир үзэгдэв. Өмссөн хувцасных нь зах, хормой нь яг л энэ хураасан хогноос дөнгөж сая авч хийсэн мэт ажээ. Үнэндээ ийм бохир газраар Ларс Петер урьд өмнө явж огт үзсэнгүй бил ээ! Өвгөний хувцасны үрчлээс хорчлоос бүхэн, духны нь үрчлээ хүртэл бохирт баригдсан ажээ.

	Тэгэлгүй ч яах вэ дээ, эндхийн энэ новшийг харан байж, яаж цэвэр байх вэ! Өвгөнийг дуугүй болмогц Ларс Петер малгайгаа авч

	— Ноён Левинсон? Надад танд худалдах бага сага бараа байна.

	Өвгөн ихэд гайхан ургаа чулуу мэт болов. Энэ тэнэг бас намайг фирмийн эзэн гэж боджээ?

	— Уухай танд ноён Левинсон хэрэгтэй юу?.. Үнэхээр уулзах хэрэгтэй юм биз дээ? гэж туршсан янзтай ширтэв.

	— Тийм ээ, би бага сага юм авчирсан. Ноён Левинсонд худалдах гэсэн юм.

	— Заавал өөртэй нь уулзах хэрэгтэй, тийм юм шив дээ? Түүнээс өөр хэн ч таны юмыг авч болохгүй юм биз дээ. Ачаа чинь хүнддээд тэрэг чинь эвдрэх гээд байгаа юм шив дээ, тийм үү? Одоохон танд ноён Левинсоныг хөтөлж ирэх хэрэгтэй болж байна уу? гэж Ларс Петерийг үзэн ядсан харцаар харж ууртаа багтарч ядна.

	— Уг нь өөртэй нь л уулзвал зүгээр юм сан гэж Ларс Петер хэнэггүй хэлэв.

	— Уухай тэгвэл, та энэ новшоо чирээд Риверьт шууд очих хэрэгтэй болох нь ээ!

	— Юу гэнэ ээ, хаашаа?

	— Шууд Риверь лүү! Хэдхэн зуун миль яваад очно. Шууд урагшаа яв. Эсвэл Монте-Карльд таваас долоогийн хооронд олж уулзаж болох юм даа. Түүний эхнэр охид нь ч бас... Та тэдэнд тал засах гэж байгаа биз дээ? Жаал зугаа тонголзож, бөхөлзөх биз дээ? Дал модны дор! Сүүдэртэй дал модон дор! гэж өвгөн бүүр гаарч гарав.

	— Золиг чамайг! Тэр чинь тийм эрхэмсэг ноён байсан юм уу? Тэгвэл та бид хоёр наймаа хийж болохгүй юм болов уу? гэж Ларс Петер гоморхон асуужээ.

	— Хэрэв та ийм ядуу дорой амьтныг тоовол хүлцэхэд бэлэн, миний нэр ноён Йенс Пэссен гэжээ.

	— Миний нэр Ларс Петер Хансен, Элстээс ирлээ.

	— Уухай! Манай пүүс тантай танилцах сайхан завшаан болжээ! Их баяртай байна!

	Өвгөн түүний тэрэг орчим эргэлдэж харцаараа ачааных нь үнийг тогтоож байх шиг байна. Өвгөн гэнэт Том Кляусийн хазаараас шүүрэн барьтал морь түүнийг хазах гэсэн тул дор нь тавьжээ.

	— Хөдөлье! Бид ачааг чинь өөр хашаанд авна!

	— Үгүй, ачаа ингээд байж байг, одоо наймаагаа тохиръё гэж Ларс Петер сэрэмжлэн хэлэв.

	— Үгүй хө, бид чиний ачааг задалж үзэх ёстой! Чи бидэнд юу шургуулах гэж байгааг үзэхгүй болохгүй! Бид хүүдийтэй муур худалдаж авдаггүй улс гэж өвгөний дуу чангарав.

	— Би ч үнийг нь мэдээгүй байж, муураа хүүдийнээс гаргахгүй дээ. Миний ачаа бүгд ангилж, ялгасан ачаа. Ларс Петер Хансен бол мэхлэгч амьтан биш.

	— За ойлголоо ойлголоо. Уухай та үнэхээр тэр Ларс Петер Хансен юм уу?.. Элст нутгийн гээ биз дээ? Тийм, тийм! Мэхлэгч амьтан биш! Тэгэлгүй яах вэ. За конторт очиж ярья.

	Ларс Петер түүнийг дагаж явав. Тэрээр бага зэрэг санаа зовжээ. Үнэхээр өвгөн түүнийг мэддэг юм уу, эсвэл доромжилж байна уу? Элст нутгийнхан бол Ларс Петер Хансеныг танихгүй хүн огт үгүй. Магадгүй энд ч бас түүний тухай сураг дуулдсан байж мэдэх юм.

	Ачаагаа нэгийн нэггүй мэдэх ба бүх тоог цээжээр санах тул түүний хэлсэн бүхнийг өвгөн бичиж байв. Ларс Петер гэнэт хаалган дээр очоод хартал тэрэгтэй ачааг нь өөр хашааны үүдэнд хоёр залуу буулгаж байв. Ларс Петер хоёр дахь удаагаа гэнэт уурлажээ!

	— Хурдхан буцааж ач! гэж хашхиран тэрэгний хигээс шүүрэн авав. Хоёр залуу түүнийг хармагц үг дуугүй эргүүлж ачив.

	Одоо мань эр түүнийг хямдхан хөлсөөр цохих гэж байгааг ойлгов. Муусайн луйварчид! Хэрэв ачааг нь бүгдийг буулгаад үнэ хаялцвал яасан ч олигтой үнэд хүргэж чадахгүй гэж бодоод мориныхоо жолоог атгалсаар конторын үүдэнд хүрч ирэв. Хөгшин үнэг контороосоо түүнийг шагайн харна.

	— Морио хөтлөөд явах гэж байгаа юм биш биз? гэж гэмгүй царайгаар асууна.

	— Үгүй, миний бараанд гараа дүрж байхгүй юу. Тэгээд та нар миний ачааг худалдан авах юм уу, үгүй юу? гэж шийдэмгүйхэн, Ларс Петер бас үнэ хаялцаж чадна гэж үзүүлэх гэсэн мэт хэлжээ.

	— Авалгүй яах вэ. Харахгүй юу. Би бүгдийг тооцоолсон. Яг тавин зургаан крон - өнөөдрийн захын дээд үнэ! гэжээ.

	— Та нар тэр захынхаа дээд үнэтэй тонил цаашаа! гэж хэлээд Ларс Петер тэргэндээ суухыг завдахад өвгөн гайхсан янзаар нүднийхээ шилэн дээгүүр харж байв.

	— Та юмаа худалдахаа болив уу?

	— Үгүй, худалдахгүй. Юмаа аваад буцсан дээр. Манай нутагт үүнээс чинь хоёр дахин их үнэ хүргэнэ.

	— Уухай та тэгж ярьж байгаа бол... Ларс Петер Хансен мэхлэгч биш юм аа. Тэгээд одоо яах болж байна? Бид танд сайн үнэ өгч байна шүү дээ!.. Бараагаа аваад та яаж буцах вэ дээ. Хөөрхий морь чинь зүдэрнэ! гээд өвгөн Том Кляус моринд ойртож илэх гэтэл морь чихээ хулмайж, сүүлээ шарвав.

	Морины тухай чихэнд зөөлөн үг гармагц Ларс Петер зөрж чадсангүй, тэгээд ч ерэн кроноор бараагаа өгөөд илүүд нь янжуур авчээ.

	— Та хашааны хаалгаар гартал тамхи татаж болохгүй шүү. Дахиад үүгээр ирж байгаарай гэж өвгөн цээргүй үглэв.

	— Их баярлалаа! Энэ дээрэмчний үүрт ойрдоо эргэж ирэхгүй! 

	Ларс Петер, нутаг усныхан нь буудаг Баруун гудамж гэдэгт яаж хүрэхийг заалгав.

	Тэнд очиход хашаа дүүрэн тэрэг байжээ. Гацааны эзэд худалдаж авсан юмаа боож баглаж, морио хөллөх завсар үстэй дээлийнхээ энгэрийг задгай тавиад, гаанс зуун холхиж байна. Тэрэгнүүдийн дундуур гүжир алтан оосортой цаг энгэрээс унжуулсан өлөн нүдтэй өвөрмөц содон улс алхаж явна. Тэдний нэг нь Ларс Петерт ойртон ирж мэндлэв.

	— Чи өнөө орой завтай юу? Бид нутгийн хэдэн хүн цуглаад... аминчхан нийлцгээж хөгжиж өнгөрөөх гэсэн юм. Ганцхан хүн дутаад байна! гэж хэлээд энгэрийнхээ халааснаас хөзөр гаргаж, ширхийтэл хольж харуулав.

	Ларс Петер үүнд талархал илэрхийлээд, завгүй гэж хэлжээ.

	— Энэ юун улс вэ? гэж хашаа цэвэрлэгчээс асуув.

	— Эд нар орой харуй бүрий болох үес хөдөөгийн улсыг төөрүүлэхгүй хотоор газарчилдаг юм гэж инээмсэглэв.

	— Ингэлээ гээд тэдэнд хөлс төлдөг үү? гэж Ларс Петер сонирхон асууна.

	— Төлөхөөр барах уу. Тэгэхдээ зугаа цэнгэл, орон сууц бүгдийг олж, бас хэрэв хүсвэл хүүхэнтэй уулзуулж өгдөг улс.

	— За энэ ч надад хэрэггүй юм байна. Харин эд намайг авгайтай минь уулзуулж өгвөл ч яах вэ.

	— Тийм юмаар ч хөөцөлддөггүй улс байх аа. Гэвч юмыг яаж мэдэх вэ? Асуугаад үзэхгүй юу?

	«Больё доо, ийм улсаас холхон байхдаа зүгээр» гэж бодоод тэргээ янзлаад хот руу гарав. Хаусер гэгч талбайд түүний багын найз нь хувийн буудалтай билээ. Түүнийг эрж олоод зөвлөгөө өгөхгүй байгаа.

	Гэгээтэй байсан боловч, гудамжны чийдэн асаж эхлэв. Үзтэл энд гэрэл гэгээнд гар татдаггүй бололтой. Ларс Петер Сүлдийн талбай зүглэн хажуугийн байшин барилга сонирхож, гутлынхаа тахыг дуугарган явна. Эсгий малгай, цув өмссөн бөгтөрдүү хүдэр эр, гэрэл гэгээ солонгорсон энэ газар ёстой л хөдөөгийн гэдэг нь ялгарч харагдав. Таарсан улсаас зам асуухдаа намуухан ярихыг хичээх боловч түүний баргил хоолой нь гудамжны энгээр цуурайтна. Хүмүүс зогсоод түүнийг харан инээлдэж байв. Тэрээр мөчөөгөө өгөхгүй бас тоглоом хийн инээж явсан боловч түүний инээд олон байшингийн дунд аянга адил цуурайтаж санааг нь зовоох ажээ. Ларс Петерийг баахан хүүхэд, сониучхан залуус дагажээ. Тэдний инээж, шоглохыг ундууцалгүй хүлээн авч байсан боловч, байшингийн дор байрласан ундааны газар орж улаан алчуур гарган хөлсөө арчтал сэтгэл нь зовж явжээ.

	— Ханс Маттисен, сайн уу? Хуучин андаа таньж байна уу? гэж дуу шуу болсоор орж очив.

	Золоор зорьсон газраа нэгэнт хүрч ирсэн болохоор Ларс Петерийн дуу намхан таазтай жижигхэн тасалгаанд багтаж ядан доргиулж байгаа мэт санагдана.

	— Зөөлхөн, аяархан! Алив гэрэл асаагаадахъя гэж тавиурын араас хөгжилтэй дуу хариулав.

	Шатах хийгээр асдаг дэнлүү асахад, ундааны газрын эзэн, Ларс Петер хоёр бие биеэ огт танихгүй улс болохыг мэдэв. Ханс Маттисен нь хэдэн жилийн өмнө эндээс нүүсэн ажээ.

	— За, юунд уруу царайлах билээ. Сууж хайрла! гэж шинэ эзэн хэлжээ.

	Ларс Петерийг урин суулгаж өтгөн шөл, галуун хүзүүт архиар дайлсан тул тэр ихэд сэтгэл хангалуун, сууж элдвийг хүүрнэнэ.

	Ундааны эзэн сайхан зантай уриалгахан хүн ажээ. Ларс Петер түүнтэй нөхөр ёсоор ярьсаар нэг мэдэхэд бүх үнэнээ илэн далангүй тоочжээ. Чухам сэтгэлээ уудалж зөвлөгөө авах гэж энд ирсэн бус уу. Харин ч нэн тохиромжтой хүн таарчээ.

	— Зөвхөн энэ гэж үү? Ийм юмыг дор нь аргалахгүй яах вэ. Харин хөгжмийн удирдаачийг л авчирвал боллоо гэж ундааны эзэн хэлжээ.

	— Тэр чинь бас хэн бил ээ? гэж Ларс Петер асуув.

	— Хөгжмийн удирдаач уу? Түүнээс өөр аргатай хүнийг энэ ертөнцөөс эрээд хэрэггүй. Түүний оролцоогүй хэрэг гэж огт үгүй. Тун хачин хүн байгаа юм. Жишээ нь нохойг ер үзэж чаддаггүй зантай. Нэг удаа түүнийг харгис цагдаагийн нохой босуул луйварчин гэж андууран дайрснаас хойш, тийм болсон хүн. Хэрэв түүнтэй ярьж байтал нохойн тухай ярьж эхэлбэл, нохой гэгч цагдаагаас дор адгийн муу амьтан гэж хэлээрэй. Цагдаа нарт ч гэсэн дургүй хүн. Катрина! Хөгжмийн удирдаачид хурдхан гүйж очоод ир!.. гэж хашхирах завсраа эзэн яриагаа үргэлжлүүлэв. Чи түүний аяганд олигтойхон хийгээд бай. Бас цаадах чинь уувал зөөлөрдөг хүн шүү гэжээ.

	— Энэ ч гайгүй хэрэг гэж Ларс Петер бардангуй арван крон гаргаж ширээн дээр тавьжээ.

	Ундааны эзэн нөгөөх мөнгийг халаасандаа хийгээд сайшаангуй байдлаар:

	— Зүйтэй, нөхөр минь! Ингэвэл бүр дээр байсан юм. Дуу шуугүй би ундааг нь даая. Чи ер нь харваас сүрхий хүн юм. Мөнгө ч хүрэлцээтэй биз ээ? 

	Ларс Петер, бага гэж чамлагдах болов уу гэж айн гар татахгүй зууг гаргана гээч гэж өгүүлэв.

	— Чи ч авгайтайгаа уулзана аа! Яриагүй уулзана! Би чиний нөхөр гэдэг үнэн шиг энэ яг үнэн! Магадгүй өнөө шөнө ч эхнэртээ тэврүүлээд унтаж магадгүй. Юу гэж бодож байна нөхөр минь? гэж ундааны газрын эзэн элэгсгээр хэлээд түүний зүг гараа сунгаж, мөрөн дээр нь гараа тавиад гуйвуулж үзэв.

	Ларс Петер энэ үгэнд сэтгэл хөдлөн инээж, арай л нулимс гаргасангүй. Өрөөний халуун, архины халуун хоёрт мань эр баахан нозоорсон байв.

	Ундааны газар элгэвч, захгүй цэргийн хувцас өмссөн өндөр туранхай хүн орж ирэв. Магадгүй түүнийг ихэд сандаргасан ч байж мэдэх юм? Ямар ч гэсэн ихэмсэг байдал нь захын илбэчин буюу зарч мэт үзэгдэх, ажил хэргээ мэддэг хүний байдал бүр илэрхий ажээ. Түүний дуу нь өндөр захирангуй, цээж гэдгэр.

	Ундааны эзэн зочныг ихэд хүндэтгэн угтав.

	— За энэ хөгжмийн удирдаач гэснээ, — Энэ хүнд туслах хэрэгтэй юм байна. Эхнэрийг нь шоронд хорьсон гэнэ ээ, гэж ундааны эзэн түүнд бөхийн өгүүлнэ.

	Хөгжмийн удирдаач төдий л тоосон шинжгүй муу хувцастай яргачин руу ширэв татан харав. Гэвч ундааны эзэн гэнэт санасан мэт ухасхийн босож:

	— Нээрээ тийм, шар айргийн заводын авлагын дансыг бөглөхөө мартжээ хэмээн шохой авч «100 аяга» гэж өлгөөтэй самбарт бичжээ.

	Хөгжмийн удирдаач Ларс Петерт дөтлөн сууж хэргийн учир явдлыг асууж эхлэв. Тэгээд ихэд бодлогоширсон байдалтай царай гаргаж,

	—Үүнийг чинь Альма л аргалах юм байна даа. Тэр чинь хааны охинтой тоглодог шүү дээ гэж ундааны эзэнд хандан хэлжээ.

	— Нээрээ тийм! Яриагүй Альма аргална. Өнөө орой ч гэсэн?.. гэж сэтгэл хөдлөнгүй янзтай хэлээд хөгжмийн удирдаачийг яг ширтэв.

	— За энэ ч миний ажил, нөхөр минь, миний ажил, гэж нөгөөх нь гомдонгуй өгүүлэв.

	Ларс Петер, хоёр нөхрийн яриаг чих тавин чагнав. Тэд чухал ажил шийдэж байгаа бололтой их яриа болно. Гэвч хүйтэнд холхиж явснаа гэнэт дулаан газар орж ирсэндээ ч тэр үү, түүний бүх бие сул болжээ.

	— Тэгээд та хаантай уулзах гэж зориглосон хүн шив дээ? гэж хөгжмийн удирдаач Ларс Петерийн тохойг түшин асуув.

	— Зориглохоор барах уу? Ганц энэ замыг л үзээд алдъя гэж бодсон юм! гэж биеэ барьж хэлжээ.

	— За тэгвэл сонсож бай. Би таныг өөрийн ач охинтой танилцуулж өгье. Тэр хааны охинтой үерхдэг юм. Тэгэхдээ үүнийг... олон хүнд ярих хэрэггүй шүү. Хааны охин заримдаа зугаалах нэн дуртай. Үнэнийг хэлэхэд түүнд их уйтгартай тул таньж мэдэхгүй бид мэттэй зугаалах их дуртай. Тэр үед нь миний ач охин үргэлж хамт байдаг юм. Юу ч болсон та манай ачтай танилц, тэгээд бусад нь таны хэрэг.

	— Үнэндээ тийм улстай уулзах олигтой хувцасгүй гэж Ларс Петер хувцсаа харан хэлснээ, — Бас хүүхэн эргүүлэхээ ч бараг мартаж, гүйгээд байх ч нас биш болж. Бүүр залуудаа л энэ бүхнийг чинь мэддэг байлаа шүү дээ гэжээ.

	— Санаа зовох юмгүй. Дээдсийн сонирхол нь заримдаа тун хачин байдаг юм. Магадгүй, хааны охин танд ухаангүй дурлаж ч болох юм шүү дээ! Хэрэв нэг таалагдах юм бол юу гэж хэлэх вэ, таны хэрэг бүтэх нь тэр.

	Ундааны эзэн ч ширээн дээр шил өрсөөр л байна. Ларс Петерт юм бүхэн улам ягааран үзэгдэнэ. Хөгжмийн удирдаачийн танил тал, аргыг нь олох барил яргачин хочтын толгойг эргүүлжээ. Юутай сайхан нөхөдтэй учир аа вэ? Альма хэмээх үзэсгэлэнт цээжтэй дух руугаа туг үс унжуулсан гоолиг хүүхэн орж ирэхэд Ларс Петер, тэсгэлгүй өндөсхийв.

	— Яасан сайхан амьтан бэ! гэж хэлээд бүр ам халж: — Ёстой нэгдүгээр зэрэг, ийм амьтан залуу байхад таарсан бол доо! гэж сүүрс алдав.

	Альма хүүхэн шууд түүний өвдөг дээр суухыг завдсан боловч, Ларс Петер түүнийг холдуулж, их төв байдлаар:

	— Хүүхэнтэй хүнд илүү дутуу бодох юм байдаггүй юм... гэжээ.

	Үгүй та минь, Сэрине түүнийг яасан ч буруушаахгүй.

	Харин хөгжмийн удирдаачийн ганц ширвэлт Альма хүүхнийг суудлаа эзлэхэд хүргэжээ.

	— За яах вэ хүлээж бай. Хааны охин ирэхэд ёстой сайхан амьтан гэгчийг үзэх болно оо, гайгүй гэж хөгжмийн зохиолч Ларс Петерт хэлжээ.

	— Өнөөдөр ирэхгүй шүү дээ! Өнөөдөр их бүжигт үдэшлэгт очсон! гэж Альма хүүхэн харамсан өгүүлэв.

	— Тэгвэл яах вэ, ордонд очиж эрж олъё! гэж хөгжмийн удирдаач хэлээд малгайгаа авч гарахад бүгд дагаж хөдлөв.

	Гудамжинд гарсан хойно хөгжмийн удирдаачийн дэргэд арван хэдтэй охин гүйн ирж чихэнд нь нэг үг шивнэн хэлэв.

	— Харамсалтай нь би буцахгүй бол болохгүй боллоо. Миний хадам эх үхлүүт байна гэнэ. Та нар явж сайхан зугаалцгаа, хүүхдүүд минь! гэж хөгжмийн удирдаач хэлжээ.

	— За тонил! Бид явж зугааллаа! гэж Альма хүүхэн түүний хойноос хашхиран яргачин хочтыг сугадав.

	— Нэг эгнээ товч шүү Альма! гэж хариуд нь хөгжмийн удирдаач тэднийг бүр нэлээд холдсон хойно хашхирчээ. Түүний дуу нь худалдааны захын үнэ хаягч шиг сонсогджээ.

	— Дуугүй бай! гэж Альма хүүхэн хариулаад тачигнатал хөхрөв.

	— Юу гэнэ вэ? гэж Ларс Петер гайхсан боловч: 

	— Зүгээр! Шал дэмий юм! гэж хүүхэн хэлээд түүнийг дагуулан явжээ.

	 

	 

	Маргааш нь Ларс Петер урьдын адил өглөө эрт сэрэв. Үүр цайж байгаа юм шиг тэнгэр гэрэлтэн бүхийд орноосоо үсрэн босжээ. Өвс шатаж байгаа юм биш байгаа?! гэж бодсоноо, тэрээр гэртээ бус хотод байгаагаа гэнэт санав. Цонхоор туяарсан их гэрэл нь хотын шөнийн чийдэн үүрийн туяатай хамт тийнхүү үзэгджээ.

	Ларс Петер бохирдуухан өрөөнд, их өндөрт бүр таазанд ойрхон байгаа мэт санагдана. Энэ чинь яагаад энд орж ирсэн бил ээ?!

	Орны ирмэг дээр суугаад хувцаслаж эхлэв. Ухаан санаанд бүүр түүр шөнийн явдал бодогдож эхлэв. Судас нь лугшин, толгойд нь уурын машин зоочихсон мэт... Архины дараа ийм байдаг бил ээ! Хажуухан талд нь хачин дуу гарна. Чих тавин чагнавал хүүхэн хүний тасхийсэн дуу, эрэгтэй хүний сөөнгө тасалданги дуу, түжигнэх чимээ... 

	Гудамжнаас их хотын хөл хөдөлгөөн сонсогдоно. Тэгээд ямар нэгэн дуу шуу тамхины утаанд бүрэлзсэн хааны охины саруул магнай, аманд орохдоо үхрийн чанасан тархи амтагдам тод улаан уруулыг санав. Гэвч яаж энд ирсэн, яагаад уранхай хөвөнтэй хөнжил нөмөрч унтсан бил ээ? Дотуур хантаазаа эрж, хэдэн цаг болж байгааг харах гэж эрж олтол хантаазны нь халаас хов хоосон байв. Хуучин мөнгөн цаг нь алга болжээ! Айсандаа энгэрийнхээ халаасыг тэмтэрч үзтэл... мөнгөний хэтэвч нь байж байв. Цаг нь яах нь энэ бил ээ? Шалан дээр уначихсан юм болов уу? Тэрээр хурдхан өмдөө өмсөөд шалан дээр эрж эхлэв... Өмднийх нь халаасанд байсан мөнгөний хэтэвч сэжиглэмээр хөнгөн мэт байв... Үзтэл хоосон байжээ! Энгэрийн халаасан дахь мөнгөний сав нь бас хов хоосон байжээ!

	Арай гэж хувцаслаад Ларс Петер хүн амьтан харчих вий гэж яаран сандарсаар шат уруудан буув. Булан тохой дамжин бараг гүйсээр анх буусан газраа ирж, морио хөллөөд шуудхан гэрийн зүг хөдөлжээ. Гэртээ, хүүхдүүддээ... бүр гахай үнээ малдаа хурдхан очих сон гэж гэнэт тэмүүлэв.

	Зөвхөн хотоос гарч өглөөний сэрүүн агаар амьсгалж явахдаа Ларс Петер эхнэрийнхээ тухай боджээ. Тэр үед өөрийн бүтэлгүй хувь заяагаа ойлгожээ. Тэрээр хүүхэд мэт гэнэт эхэр татан уйлж, сэтгэл зүрхнийх нь угаас ундран гарах уйтгар гунигт бүх бие нь чичрэн нулимсаа урсгаж гарав.

	Зам зуур ойн цоорхойд зогсон морио тэжээхийн ялдамд удтал санаа алдан суужээ. Өөрөө юм идэх дургүй үймнэ. Замын нэг уулзвар дээр... «Ларс Петер! Ларс Петер!..» гэсээр нэгэн хүүхэн гүйж ирэв.

	Ларс Петер цочин санаж, дотуур халааснаасаа хүүхний юм захисан хэдэн мөнгийг гаргаж өгөөд, морио гуядан явжээ.

	Гэртээ ойртон ирэхэд хүүхдүүд нь түүнийг тосон гүйж явааг харав. Даарч бээрсэн боловч тэднийг Дитте хориглож чадсангүй. Ларс Петер бүгдийг тэргэндээ суулгав. Хүүхдүүд нь шулганан түүнийг тэвэрнэ. Эцэг нь юу ч хэлсэнгүй, Дитте дуугүй харж байв.

	— Худалдаж авсан юм чинь аль вэ? гэж оройн хоолон дээр охин нь асуужээ.

	Эцэг нь охиноо сандрангуй нүдээр хараад элдвээр тайлбарлах гэж оролдсон боловч хэл нь ээдрэн больжээ.

	— Ээж яаж байна? Сайн уу? гэж эцгийгээ өрөвдөн «ээж» гэдгийг санаатайгаар хэлж түүнийг тайтгаруулан баярлуулахыг Дитте оролдов.

	Эцэг нь хэсэг таг дуугүй хөдөлгөөнгүй сууж байхад нүүр нь хүрлийн барайна. Тэгээд толгойгоо барин суужээ.

	
IV : БЯЦХАН ЭХ ДИТТЕ

	Хотоос ирсэн эхний хэдэн өдөртөө Ларс Петер аяллынхаа тухай юу ч яриагүй боловч, Дитте эцгийн царайг харж бүтэл муутай аян болсныг ойлгохоор ухаантай болжээ. Ямар нэгэн шалтгаанаар эцэг нь Сэринетэй уулзаж чадсангүй бас, гэртээ мөнгө ч авч ирсэнгүй. Байдлаас үзтэл эцэг нь байдаг мөнгөөрөө архи уучихсан бололтой.

	«Одоо ч Йохансен болон бусад хөршийн адил аав маань архи уугаад согтуу ирж, хоол унд байхгүй гэж биднийг зодно байх!» гэж Дитте гунигт бодолд оржээ.

	Эцгийгээ буруу зам руу орлоо гэж бодон, эмээж нүд салгахгүй байв. Гэвч Ларс Петер гэртээ эв эрүүл ирж байлаа! Бүр урьдахаас эрт ч ирдэг болжээ. Тэгэхдээ хүүхдүүдээ их санасан үзэгдэнэ. Урьдын адил хэдий мөнгө олсон, юунд үрснээ хүртэл тайлагнадаг болов. Өмднийхөө арын халааснаас мөнгөний том хэтэвч гаргаад бүгдийг ширээн дээр асгаж хамт тоолон, зардал юугаа бодож заримыг нь далд хийж заншсан билээ. Гэвч эцэг нь гэртээ хоолныхоо өмнө архи балгах дуртай болжээ. Сэрине байхдаа «архинд зарах мөнгөө өөр юманд өгсөн дээр» гээд хавьтуулдаггүй байв. Харин Дитте бол хоолных нь үед заавал архи тавихыг бодно. Эрэгтэйчүүд тэгдэг гэж бодно!

	Ларс Петер нийслэлд очсоноо санах бүр ичингүйрнэ. Түүнийг тийнхүү маллаж чадсанд нь улам гомддог байв. Бас тэр оройны явдал сэтгэл санаанд нь бараг үлдээгүй нь харамсалтай ажээ. Тэр шөнө яасан бил ээ! Хаана унтсан? Хэнтэй! Оройн хэдэн цагаас өглөөний хэдэн цаг хүртэл тэр бохир тасалгаанд сайн муу аль нь үл мэдэгдэх зүүд нойронд бүүвэйлэгдэн өнгөрүүлжээ. Түүнийг санахаас ичгүүртэй мэт боловч, сэтгэлийн гүнд нь амьдрал гэгч юу болохыг үзэж ёстой нэг цэнгэсэн гэх нууц бодолд сэтгэл нь өегшин байв. Тэгэхдээ дэндүү хэтрүүлжээ дээ? Ларс Петер үүнийг бодох бүр санаа зовж, айлаас айлд дамжин явах зуур ой ухаандаа тэр шөнийн муухай бүхнийг умартан хамгийн сайн сайхан бүхнийг дахин дурсан санахыг хичээх бөлгөө. Гэвч олигтой юм бодогдсонгүй.

	Гэрийнхнээсээ удтал юм нууж чаддаггүй зантай хүн тул амнаас нь энэ тэр үйл явдал нь уван цуван гарч Дитте дүү нараа унтсан хойгуур аавтайгаа ярилцсаар байдал төлөвийг нэлээд тодорхой мэджээ.

	— Тэр чинь тэгээд үнэхээр хааны охин байсан гэж та бодож байна уу? гэж Дитте ахин дахин асуух бөгөөд чухам үүнд л үлгэрийн ид шид мэт нууц шүглэсэн мэт түүнд санагдана!

	— Хэн мэдэх вэ, золиг, хэн мэдэх вэ золиг! гэж давтан хэлж, Ларс Петер яаж ингэж хууртагдсанаа эргэн эргэн бодож, бас хуучин бөс бараа худалдаж авдаг хашрыг давснаа бодно.

	— Тэр, хөгжмийн удирдаач? Тэр чинь бүхнийг хийж чаддаг юм бол ер бусын хүн байсан байх нь ээ! гэж Дитте бас л шалгаана.

	— Нээрэн тэр хөгжмийн удирдаач... Ёстой л илбэчин хүн дээ! Жишээ нь түүний ууж байгаа шарзыг л харахын завгүй нэг мэдэхэд суллачихсан байна шүү! Зүүн гараараа аягатай архи ширээн дээрээс аваад баруун гараараа тохойгоо ёвроход л аяга хоосон болно!

	Энэ яриа Диттегийн сониуч занг илтэд хөдөлгөв. Эцгийнхээ сэтгэлд зовуурьтай тэр ярианд гарч буй үйл явдлыг дурсах бүр урьдын бодож байснаас нь өөр мэт санагдана. Урьдын бүтэлгүй явдлын учрыг олох гэж зовж байсан эцэгтээ охин нь их түшиг болж байгаад Ларс Петер баярлана. Түүний ачаар урьд өмнө нь оньсого мэт байсан юмс тодрон зөвтөх, зөөлрүүлэх шиг болно. Яван явсаар болсон явдал нь нэгэн хэлхээ учиртай мэт санагджээ.

	Яриагүй эцэг нь гайхамшигт хүмүүстэй танилцжээ. Хааны охин... ч гэсэн жинхэнэ охин мөн бололтой. Ийм ядуу эр яаж тийм нөхөдтэй учирсан бил ээ? гэхэд айдас хүрмээр ажээ. Тэр хүүхний улаан дарс ууж тамхи татаж байгааг нь! Ёстой л хүүхэн болоод би түүнд тэгж ухаангүй дурласан байх гэж Ларс Петер дотроо бодно.

	— Тэгвэл та ёстой хааны охиныд унтжээ? Яг л үлгэрийн баатар шиг! Ёстой сайхан аа, тийм ээ, аав аа! гэж Дитте алга ташин баярлаж эцгийгээ бахдан харна.

	Ларс Петер үг хэлэлгүй, дэнлүүний гэрэл харж сууна. Хүүхдийн хөөрүү сэтгэл дүрслэн бодсон тэр гайхамшиг нь түүний сэтгэлд буусангүй. Нэг л олиггүй юм болж дээ. Сэринегээ шууд гутаасан байна.

	— Ээж чинь уучлах болов уу даа? гэж Ларс Петер гэнэт хэлжээ.

	— За яалаа гэж! Харин нь цавчуулчхаагүй нь л байна! гэж Дитте хөхрөн хариулав.

	Ларс Петер гайхсан янзтай охиноо харлаа.

	— Тэгэлгүй яах вэ, та нарын хооронд хуйгүй илд байсан байх ёстой. Хааны охин гэдэг чинь хүн хүрч болдоггүй их энхрий шүү дээ.

	— Уухай? За нээрээ ч тийм дээ!

	Ларс Петер эхлээд ойлгоогүй боловч, тайлбарыг нь сонсоод харин ч сэтгэлд таатай байжээ.

	— Нээрээ, хааны охинтой учирна гэдэг, аюулыг нь үзэхгүй боловч аймшигтай юм гэж эцэг нь яриагаа дуусгажээ.

	Ларс Петер Сэринетэй уулзах тухай бодохоо болив. Ядаж торны цаанаас ч гэсэн гар барьж уулзвал уг нь зүгээр юм. Яах ч арга алга. Арга буюу тогтоосон хугацааг нь болтол тэсвэрлэн хүлээх хэрэгтэй.

	Түүний хувьд ял гэдэг нь хэдэн жилийн турш тэднийг уулзуулахгүй байхын нэр мэт санагдана. Сэринегийн байгаа шоронгийн тухай дүрслэн бодож чадахгүй тул эхнэрийн тухай удтал бодоход хүнд байжээ. Гэвч эхнэрээ дурсан санах, хүсэх нь зарим үед тэсэхийн аргагүй болдог байв.

	Ларс Петер урьдын адил шамдангуй ажиллахаа больж, урьдын адил хичээж зүтгэхээ байжээ. Ер нь тэр бээр байдалд амархан зохицох бөгөөд түүнийг урьдын адил зэмлэн яншихаа больжээ. Диттегийн хувьд бол дэндүү зөөлөн сэтгэлтэй, хамаг ачааг өөрөө үүрэхэд ч бэлэн байлаа.

	Эцэг нь дуу цөөнтэй болж нуруу нь улам бөгтийжээ. Хүүхдүүдтэйгээ тоглоом наадам хийх нь ч багасаж, инээж хөгжих нь цөөрчээ. Айл амьтнаар очихдоо урьдын адил хошигнохоо байж худалдаа наймаа хийхдээ инээж наадахаа больжээ. Хүмүүс түүний тухай, түүний ажил хэргийн тухай хов жив зөөлцөж байгааг мэдээд санаагаар улам унадаг байлаа.

	Эхнэр хүүхнүүдтэй үг хаялцахгүй болсон тул, тэд нь элдэв хуучин бөс бараа өгөхөө бас больжээ. Элбэж тусалж өгөөч гэж дуудах хүнгүй болсон нь бас алуурч хүүхний нөхөр гэснээс болжээ. Түүний ажил хэрэг нь өдөр бүр бага болж, харин ч хүүхдүүдтэйгээ гэртээ өнгөрөөх цаг нь их болжээ.

	Орлого нь бас төдий зэргээр буурав. Гэвч Диттегийн ачаар бас болоод л байв. Хэдийгээр Дитте хүүхэд боловч аргалж бүтээгээд аль болохоор болгож байжээ.

	Одоо, мод, тоосго хашаанд хэвтэж, зав зай ихтэй болсон тул Ларс Петер байшингаа янзалж болох байлаа.

	— Аав байшингаа барихгүй юм уу? Материал нь удвал мууддаг гэлцэх юм гэж Дитте нэг өдөр асуужээ.

	— Хэн тэгж байна гэж эцэг нь гоморхон асуув.

	— Сургууль дээр дуулсан.

	Уухай бас тэнд хүртэл ер нь газар сайгүйг ярьж байгаа байх нь ээ. Түүнийг яллаж, зэмлэж болдог бүхнээр нь оруулжээ. Үгүй байшин барих сонирхол огт алга! 

	— Бидэнд толгой халхлах юм байна шүү дээ. Хэн манай овоохойг голж байна. Тэр хүн өөрийг өгөг л дөө гэж эцэг нь дурамжхан өгүүлнэ.

	Ийнхүү мод, тоосго нь хашаанд хөглөрөн, шороо тоосонд дарагдан муудаж байгааг эцэг нь огт мэдээгүй байдалтай явах болжээ.

	Юу ч гэсэн шинэ юм яаж барих бил ээ? Шаазгайн үүр нь шаазгайн үүр чигээрээ л үлдэнэ шүү дээ. Сэрине ч бас чихэнд чимэгтэй үг нэмүүлсэнгүй. Эхнэр нь хүний зэрэгтэй байх гэж хичээгээд адгийн муу нэрийг авчирчээ. Урьд нь тэдний гэрт азгүй зовлон тохиолдоход хүмүүс тойрдог байсан бол одоо, тэдэнд бас хэрэгтэн, ялтан гэдэг үг нэрмээс бий болжээ. Үдэш орой яргачин хочтынхоор орох хүнгүй, тэр ч байтугай өдөр ч гэсэн хүмүүс холуур тойрдог байв. Хүүхдүүдээс нь ч гэсэн алуурчны зулбадас гэж бас зугтаах тул энэ айл хүний нүдэнд ад үзэгдэх болжээ.

	Ийнхүү хол хөндий байх гэснээ хүмүүс яргачин хочтон, тэдний гэр бүлийн буруу гэж тохооно. Нэг үе Шаазгайн Үүрийнхэн хулгайч гэдэг цуу таржээ. Гэвч удалгүй тэр гүтгэлэг яриа өөрөө намдсан байна. Тэгэх дээр нь энэ айл «бузартсан». Тэртээ ертөнцөөс талийгаач эмгэн мөнгөө эрэх гэж ирж явахыг шөнө орой Шаазгайн Үүрийн дэргэд харсан мэт хүмүүс хэлэлцэнэ.

	Юунаас түрүүн муу хэлэнд хүүхдүүд өртөж байжээ. Бусад хүүхдүүд тэднийг сургууль дээр байхад элдвээр доромжлох ажээ. Хүүхдүүд нь гэртээ уйлсаар ирэхэд Ларс Петерт тэр нь хов жив дуулддаг байв. Харин түүний дэргэд ил хэн ч үг хэлж зориглодоггүй байв. Хэрэв хэлдэг сэн бол доо! Гэр бүлийг нь амар тайван байлгахгүй элдэв хов тараагчдыг олох сон гэж яргачин хочтын гар нь загатнаж байлаа. Тэдний нэгийг нь ч болов газар дээр нь барьж авах сан гэж бодно. Барьдаг юм бол тэр дор нь гавлыг нь хагалаад яадгаа үзэх байв.

	Кристиан хүү нь эхний жилдээ сургуульд явж эхлэв. Хичээл нь нэг өдөр өнжөөд болдог, бас ээлж нь ахлах ангид сурдаг Диттегийн цагтай таардаггүй байв. Хүүхдүүд доромжлохоос эмээсэн Кристианыг өглөөдөө арай ядан сургуульд нь явуулдаг байв.

	— Хүүхдүүд намайг шаазгайн зулбадас! гээд байх юм гэж уйлна.

	— Тэгвэл чи бас тэдэнд хоч өгөөд бай гэж Дитте зөвлөнө.

	Гэвч нэг өдөр ангийнх нь багш бичиг ирүүлж, Кристианыг олон удаа хичээл таслав хэмээжээ. Тэгтэл удалгүй бас дахин бичиг ирүүлсэн байв. Дитте дүүгээ элдвээр үзэж, хичээлдээ очихгүй өдөржин тэнээд орой тарах үес гэртээ ирдэг болсныг мэджээ. Дитте эцгийгээ гомдоохгүй гэж энэ тухай түүнд хэлсэнгүй.

	Бусдын гадуурхал, үзэн ядах байдалд Шаазгайн үүрийнхэн улам дасжээ. Тэдний байдал нь хорлогдсон араатан санагдуулам ажээ. Тэгээд Ларс Петер ч аль доромжилж байгаа хүмүүст цохилт өгөн үг дуугүй зодолдоход бэлэн болжээ. Тэднийхэн нийтдээ сэжигтэй хартай болцгоожээ. Шаазгайн үүрийн дэргэдүүр гарах гэж яваа хүмүүсийг хараад зам зуур тоглож байсан хүүхдүүд нь гэртээ гүйж ороод цонхоороо ширтдэг болов.

	Дитте ч бэлтрэгээ урхирч байгаа жингэр чонын адил дүү нараа бусад хүүхдийн доромжлолоос хамгаална. Тэрээр хүүхдүүдтэй хэрэлдэж, зодолдож, хамгаалж, хэрэгтэй цагт хамаагүй хараал ч хэлдэг байлаа. Нэг өдөр Ларс Петерийг сургуулийн орчим явж байтал Диттегийн багш нь уулзаж, охин чинь дэндүү хамаагүй муухай хараал хэлээд байх юм гэж түүнд хэлжээ. Эцэг нь бүр хэлэх үгээ олж ядав. Юу гэсэн үг вэ? Гэртээ байхад дүү нараа сурган их л төв байдаг хүүхэд шүү дээ. Орой нь Диттег ирмэгц эцэг нь түүнтэй аминчлан ярихад «хэнд ч доромжлуулж байж чадахгүй» гэж хариулжээ.

	— Чи тэгвэл гэртээ суугаад бай л даа. Тэгвэл яах нь вэ үзье.

	— Тасалсан өдрийн тоогоор торгууль хүлээлгээд хүчээр аваад явна шүү дээ гэж Дитте гоморхон хэлжээ.

	— Чамайг хүчээр аваачтал ч хол биз дээ. Чамайг өмөөрөх хүн бас бий шүү гэж Ларс Петер хөмхий зуун хэлнэ.

	Гэвч Дитте үүнийг зөвшөөрсөнгүй. Тэрээр өөрөө өөрийгөө хамгаалж бүрэн чадах билээ.

	— Би ч бас бусад хүүхдийн адил сургуульд явах эрхтэй шүү дээ гэж Дитте цангинасан дуугаар хэлжээ.

	— Эрх ч байлгүй яах вэ харин нь хүмүүс чамайг доромжлоод байх чинь зовлонтой юм.

	Ларс Петер ийш тийшээ явахаа болиод, хүүхдүүддээ ойр гэж газраа торддог боллоо. Тэрээр гэрийнхнийхээ төлөө санаа амар байж чадахгүй болжээ. Хүмүүс тэднийг гүтгэж, шоолох болжээ. Ларс Петер гэрээсээ хэсэг холдвол санаа зовон, хүүхдүүд нь зовлонд учирч байгаа мэт бодогддог байв. Эцгийгээ гэртээ байхад хүүхдүүд нь ч баяртай ажээ.

	— Аав аа, та маргааш гэртээ байх уу? гэж хоёр бага охин нь орой бүхэн асууж, эцгийнхээ өвдөг дээр суун тэвэрнэ. Ларс Петер толгой дохино.

	— Бид, манай Шаазгайн Үүрэндээ улам нягтрах хэрэгтэй. Бид яргачин хочийг авч хаяж чадахгүй. Би... бусад хэл ярианаас салахгүй боловч бидний эвтэй амьдрахыг хэн ч хориглож чадахгүй гэж эцэг нь Диттед ярина.

	Дитте ч эцгийгээ гэртээ байхад татгалзах юмгүй байлаа. Гагцхүү хоол унд маань яаж ийгээд болбол энэ тэрүүгээр эцэг минь тэнэхгүй нь дээр гэж бодно.

	Үнэхээр тэд улам нягтарч бие биеийнхээ төлөө ихэд санаа тавих хэрэгтэй бөгөөд эс тэгвэл амьдрал нь дааж давшгүй хүнд болох байлаа. Бүтэн сайн өдрүүдэд Ларс Петер морио хөллөн Фредериксвэрк хүртэл зугаалах буюу, Арре нуурын нөгөө зах хүрдэг байв. Өөрийн морьтой, тэрэгтэй байж зугаална гэдэг хэнээс ч дутахгүй болохыг харуулж тэдний сэтгэлийг өргөнө.

	Хуучин танилууд нь яргачин хочтоос хөндийрчээ. Харин Том Кляусийнхаа ачаар, намгийн нөгөө захад орших, хүн танилцах дургүй барлаг Йохансены гэр бүлтэй танилцжээ. Тэднийх есөн хүүхэдтэй тул эхнэр нь хүртэл зарцлагдах боловч гэр бүлээ тэжээхэд бэрх байлаа. Урьд нь Ларс Петер тэдэнд морио өгч тусалдаг байсан боловч тэд ойр дотно танилцсангүй. Үүний учир гэвэл Сэринетэй холбоотой байв. Гэтэл загасчин загасчнаа холоос харна гэгчээр тэд ойр дотно болжээ.

	Хүүхдүүд нь адил шоовдор тул нэгэн санаа бодлоор тоглодог болж, сайн өдөр үдийн хоолны дараа намгийн тэртээд очих, эсвэл Йохансеныхны гэртээ урих нь хүүхдүүдийн хувьд ёстой баяр болдог байжээ. Шаазгайн Үүрийнхэн бусдыг хүлээн авч дайлж чаддаг нь тэднийг олны адил айл шиг айл болохыг харуулах билээ. Дитте зочин ирэхээс хоёр гурав хоногийн өмнө сүүнийхээ өрмийг хурааж, кофе бусад унд хоолоо бэлтгэж хөл болно. Дитте бүтэн сайн өдрийн өглөөгүүр хоол ундаа хийж бэлтгээд үдээс хойш зочин ирэхэд сандрахгүй байхыг бодно.

	Зочид гэрт хийсэн амтат талх боовыг идэж кофе цай ууна. Дараа нь хүүхдүүд нь гадаа дээрэмчин, баатар болон тоглож гүйлдэнэ. Хүүхдүүдийг хаа хамаагүй гүйж тоглоход Ларс Петер дуртай байв. Зочид ба гэрийн эзэд тэр завсар нь аж ахуй, тариа ногоо үзэж явна. Дитте ч бас Йокансены эхнэрийн дэргэд түүний адил хормогч дороо гараа хийж зогсоно.

	Орой зургаан цагт хоол идээд, шар айраг, архи ууж жаахан ярьж хөөрч байгаад тарцгаана. Зочид, гэрийн эзэд аль алинд нь үдэш орой ажил мундахгүй бөгөөд бас өглөө эрт босох хэрэгтэй. 

	Йохансеныхан Шаазгайн Үүрийнхнээс дор амьдрах бөгөөд зочилж ирэхдээ гялалзтал арчсан модон шаахай, саяхан угаасан цэнхэр даашинзтай ирдэг байв. Өвөлдөө тэд төмс, май загасаар хооллож өнжинө. Тиймээс ч Дитте тэднийг өөхтэй талх, дарсан, хайрсан хиам, гэртээ эсгэсэн бөглөөгөө бүлт ойсон хатуу шар айргаар дайлахад таатай ажээ.

	
V : ТЭНҮҮЛЧ

	Ларс Петер худгаас морио усалж байв. Морь гэдсээ цүдийтэл уужээ. Морь эзэн хоёр дөнгөж саяхан, алс холын аянаас ядрангуй сэтгэл хангалуун буцаж ирсэн байна.

	Морио хөллөөд алс аянд явна гэх үес яргачин хочит уйтгартай болох удаа байв. Заримдаа алсын аян түүний уйтгар гунигийг умартуулах тул, улам цаашлан явсаар огт нүдний хор гаргалгүй гэртээ буцаж ирдэг ч удаа байв. Ийнхүү аялан явах нь түүнд төдий л их орлоготой бус боловч, ямар ч гэсэн бага зэрэг ашигтай ба нэлээд удтал түүний сэтгэлийн зовлонг холдуулах мэт болдог ажээ.

	Энэ удаа ч Ларс Петер, худгийн дэргэд морио услах зуур, гэртээ эргэж ирэхэд нь бүгд санаа зоволтгүй сайн байсныг бодон зогсож байлаа. Ингэж хэрэн хэсүүчлэхээ больж гэр ахуйн ажил хэрэгтээ анхаарах хэрэгтэй юм.

	Поуль, Эльза хоёр нь зогсож байгаа аавынхаа шонгийн мод шиг хөлийн хоорондуур наймын тоо эргэж дуу аялж байв. Заримдаа хүүхдүүд Том Кляусийн урд хоёр хөлийн завсар энэхүү дасгалаа хийхэд морь нь хүүхдүүдийг гишгэх вий гэсэн мэт хоёр хөлөө ээлжлэн өргөнө.

	Хонхны дуу! Динь - динь - дон! гэж хүүхдүүд Ларс Петерийн хөл хоорондуур орж гаран дуулна.

	Дитте гал тогооныхоо өрөөнөөс сийрсэн сав барьсаар гарч ирэв.

	— Аав бас л бодол болчхож! Хүүхдүүдээ гишгэчхэв ээ! гэж инээсээр ойртож ирэв.

	Ларс Петер улайран тоглож байгаа хүүхдүүдийнхээ толгойг илж:

	— Чи хаачих нь вэ? гэж асуув.

	— Мухлагт очиж юм олж ирье.

	— Кристианыг явуулахгүй яагаа вэ? Чамд тэртэй тэргүй ажил их байгаа биз дээ.

	— Кристиан сургуулиасаа ирээгүй л байна. Магадгүй бид замдаа уулзах байлгүй.

	— Юу гэсэн үг вэ? Мөд оройн хоол боллоо шүү дээ! Эсвэл бас гадуур тэнэж байна уу? гэж Ларс Петер, Диттег ширтэв.

	— Үгүй, хичээлийн дараа үлдээсэн байх. Би замдаа уулзах биз. Тэгээд миний юмыг элбэлцэж ирнэ биз дээ! гээд, — Их бяртай хүүхэд шүү! гэж нэмж хэлэв.

	Гэвч Ларс Петер энэ тухай ярихад хүнд байжээ. Хэрэн хэсэж явахаа болихоор шийдэн ирэхэд гэр орон нь сайн байсан боловч үүнийг харахгүй юу! Хүү нь тэнүүлч болжээ. Үүнд эргэлзэх юм алга. Диттегийн нүдийг хармагц бүгд ойлгомжтой байлаа. Хүүхдүүддээ хэчнээн хайртай боловч яаж буруу нөлөөлөх нь энэ вэ? Хүүхдүүд нь түүний муу талыг дуурайх нь ээ! Хүүхдүүдийнхээ тулд амар заяа үзэхгүй явтал харин өөрөөр эргэжээ. Яг л хутга үзүүрээр нь барьж өгөх мэт зүрхэндээ хүртэл мэдэрчээ... 

	Ларс Петер мориныхоо хазаарыг авалгүй хашаанд оруулж овьёос тавьж өгөв. Хэрэв хүү нь мөд буцаж ирэхгүй бол явж эрэхээс яах вэ. Ларс Петер нэгэн удаа бүхэл шөнөжингөө тийм эрэл хийжээ. Дитте нэг удаа эрж хайж ядаад байхад, харин аавыгаа зам дээр тосож тэргэн дээр нь суугаад, өнөөдөр хичээл хийгээгүй гэж итгүүлэхийг оролдож явжээ. Ларс Петер үгэнд итгэж аянд хамт явсан байв. Тийм л болчихсон хүүхэд дээ! Ёстой тэнэмэл!

	Дитте бургасны бутан дор сийрсэн саваа тавиад явав. Юм худалдаж авна гэсэн нь аавыгаа үнэмшүүлэх гэсэн худал үг бөгөөд гагцхүү Кристианыг эрэхээр явж байгаа билээ. Дардан замаас холгүй байдаг таньдаг хүүхдийнхээр орж Кристианыг өнөөдөр сургуульдаа очоогүй гэж мэдэв. Өглөө даанч дургүй явсныг Дитте мэдэж байсан тул сургуульдаа очоогүйг ч гадарлаж байжээ. Өдийд хаа нэгэн газар дэрсний бутан дор өлсөж цангаад хэвтэж байгаа биз. Тэр чинь хүн олохгүй бол өлсөж үхтлээ ч хамаагүй хэвтэх хүүхэд шүү.

	Дитте тариан талбай, тал хөндийг хөндлөн гулд хэдэнтээ гүйж уулзсан хүн бүхнээс асууж явав.

	— Шаазгайн үүрийн тэр хүүг үү? Үгүй тэр чинь цусны тэнүүлч болж дээ! гэж хүмүүс ярилцана.

	Дитте улам цаашлан гүйсээр байв. Хөл нь ядран унамаар боловч тэсвэрлэн босож гүйсээр байв. Дүүгээ олохгүй бол буцаж гэртээ очих хэрэггүй байв. Эцэг нь санаагаар унана!.. Бас дүү нь ч хөөрхийлөлтэй санагдана. Дүү минь энэ шөнө хээр хоновол яана гэж түүний зүрх шимширнэ.

	Нэг хүнээс Намгийн тэртээ долоо найм орчим насны хүүхэд гэлдэрч явсан гэж дуулав. Тэр зүг Дитте гүйн гүйсээр очиход Кристиан нь нэг айлын гадаа байж байв. Тэрээр учир дүрсгүй хашхирч зүхэж байв. Айлын эзэн түүний зах дээрээс зуурч, хүмүүс цугласан байлаа.

	— Чи байр нь энэ хэрэгтнийг эрж явна уу? За май үүнийгээ ав! Сургуулиасаа оргодог гэж хүүхдүүд ярих юм. Бас тэгээд төөрч явчхаагүй, улс амьтанд хэрэг тариагүй дээр үүнийгээ гэртээ аваач гэж Кристианыг барьж агсан хүн хэлжээ.

	— Уул нь томоотой сайн хүүхэд шүү. Хүнд гэм хор хүргэхгүй гэж Дитте гоморхон хариулав.

	Тэгээд дүүгээ авч элгэндээ тэврэв.

	— За битгий гонгиноод бай л даа. Чамд хэн ч муу юм хийгээгүй байна шүү дээ! гэж Дитте дүүгийнхээ нулимсыг хормогчоороо арчиж өгүүлэв.

	Кристианыг барьж байсан хүн:

	— Муу муудаа гэгчээр! Түймэр тавьж байгаа, хүүхнүүд айлгаж байгаа улс, ийм л тэнүүлчдээс өөр хэн байх вэ? Ингэж эхлээд л элдэв юманд хүрнэ! гэж хүйтнээр инээвхийлэн чанга ярьж байв.

	Гэвч Дитте, Кристиан хоёр энэ үед бүр холдсон байв.

	— За чи хүмүүс юу гэж ярьж байгааг өөрөө сонслоо шүү дээ! Тэгээд чи бас тэнүүлч болох гэнэ ээ? Чи аавыгаа боддоггүй юм уу? Чи аавыгаа хэчнээн зовоож байна? Тэртэй тэргүй аав чинь сэтгэлийн зовлонтой байгаа хүн шүү дээ! гэж Дитте дүүгээ зэмлэж явав.

	— Ээж... тийм юм хийхгүй байж болмоор юм!.. гэж хэлээд Кристиан дахиад уйлж гарав.

	Дүү нь бүр ядарчихсан тул гэртээ ирмэгц Дитте, аавынхаа зүүн хөлийн ноосон оймсоор хоолойг нь ороож, халуун цай уулгаад оронд нь хэвтүүлэв.

	Орой нь Дитте аавтайгаа болсон явдлын тухай ярилцав. Дүү нь халуурч хар дарж зүүдэлнэ.

	— Тэр сахилгагүй жаалуудаас л болж байгаа юм. Хэрэв би дэргэд нь байсан бол яалаа гэж дүүгээ доромжлуулах билээ гэж Дитте уурлана.

	— Дүрсгүй хүүхдийн дэмий ярианд юунд ингэтлээ зовдог юм. Чи ч гэсэн цагтаа бас л доромжлуулж байсан байх даа гэж Ларс Петер үглэв.

	— Би ч яах вэ эмэгтэй, харин эрэгтэй хүүхдүүд бүр гомдолтой байх юм л даа! Би бол тэдэнтэй сайн хэрэлдэнэ. Кристиан уурлах дээрээ ганц ч үг хэлж чаддаггүй юм. Тэгэхээр цаадуул нь улам гаараад зэрэг зэрэг хашхирдаг юм. Тэгэхээр мань хүн модон шаахайгаа тайлаад нүүлгэдэг гэнэ лээ.

	Ларс Петер дув дуугүй сонсож байв.

	— Эндээс холдсон нь дээр юм шив дээ гэж эцэст өгүүлэв.

	Кристиан хөлөө гарган:

	— Тийм, тийм! Хол, бүр хол! гэж хашхирав.

	— Америк руу явна! Сайн хучаад унт, явахаасаа өмнө эдгэрэх хэрэгтэй шүү гэж дүүгээ тайвшруулахад Дитте дахин хучиж унтуулав.

	Дүү нь эгчийгээ нүдээ эргэлдүүлэн ширтэн харснаа, үгэнд нь оржээ.

	— Ичгэвтэр муухай юм! Уул нь овоо хүүхэд шүү дээ. Авьяастай. Бас юмны учрыг олно гээч. Ямар ч том хүнээс дутахгүй морь тэрэг жолоодож чадна. Харин миний тэнэмэл занг л бүү дуурайгаасай гэж Ларс Петер шивнэв.

	— Энэ ч зүгээр бололгүй яах вэ! Би ч гэсэн бас зугтааж л байсан шүү дээ гэж Дитте хэлжээ.

	Маргааш нь Кристиан зүгээр болж хашаа хороогоор гүйн дуулж тоглож байв. Өвчтэй тул маргааш нь гэртээ өнжинө гэж сургуульд нь хэлүүлжээ. Үүнийг дуулаад Кристиан бүр ч хөөрчээ. Эцэг нь хуучин юман дотроос хүүхдийн тэрэгний дугуй олж ирэв. Кристиан түүнийг аваад дүү нартаа түрдэг тэрэг хийхээр оролдож гарав.

	Хоёр дүү нь ахынхаа дэргэд эргэлдэж, хийж байгааг нь харна. Поуль дүү нь үргэлж гангар гунгар хийн туслах санаатай гараа оролцуулан юм хумыг нь салгачихна. Харин дүү Эльза нь холхон зогсоод бодлогоширсон том нүдээрээ дув дуугүй ширтэн харж байна.

	— Өдийхөн амьтан чинь юу бодож байдаг юм бол доо, хөөрхий минь! гэж Дитте охин дүүгийнхээ тухай ярина.

	Харин Диттегийн хувьд бол санаж бодох завгүй өглөөнөөс орой хүртэл гэр зуурын ажилтай ноцолдоно. Амьдралын нөхцөл нь түүний мөрөн дээр том хүний хийх ажлыг үүрүүлсэн тул, байдал бололцоондоо тохируулан хөдлөх нэгэн онцлог хүчийг түүнд сургасан билээ. Гаднаас нь харахад төв томоотой мэт боловч Дитте зовлон гуниг эдэлсэн хүүхдийн цагаахан сэтгэлтэй байв.

	Хамгийн хэцүү нь гэвэл эмээ нь нас нөгчсөн тул хэзээ ч, түүнийг эргэж ирэхгүй гэдэгт дасахад тун бэрх байжээ. Эмээтэйгээ хамт байсан тэр үе нь томчууд, хүүхэд ахуй жаргалтай насаа дурсан байдаг адил түүнд хэзээ ч мартагдашгүй яруу сайхан дурсамжийг үлдээжээ. Өдөр нь бол, эмээ минь үхсэн, газар булагдсан, хэзээ ч эргэж ирэхгүй гэж бодно. Харин үдэш орой өдрийн хүнд ажилд нухлагдан ядраад унтахаар хэвтэхдээ, дахин бага балчир болох сон гэж тэсгэлгүй хүсэж: эмээгийнхээ ар нуруунд тугдайн хэвтэж байгаа мэт хөнжилдөө дүрслэн бодож хэвтдэг байлаа. Зүүрмэглэж байхдаа эмээгийнх нь зөөлөн гар энхрийлэх шиг болоход дахин жижиг хүүхэд болсон мэт санагдах ажээ. Ядарч зүдэрснээс болж бүх бие нь хөндүүрлэх боловч, эмээгийн зөөлөн гар тэр хөндүүрлэснийг үлдэн хөөх мэт болох нь зоо нурууны өвчтэй хүнд барьж эдгээдэг байсан домч эмээгийн нь увдис мэт санагдах бөлгөө. Гэвч тэр сайхан зүүд нь Сэрине эмээ хоёр барилцан авч байгаа олиггүй зүүдээр төгсдөг байв. Тэгээд Дитте хар даран зүүдлээд орных нь дэргэд Ларс Петерийн тайвшруулан илж байхад сэрдэг байлаа. Зүүдлээд муухай бархирсан гэж эцэг нь хэлдэг байв. Эцгийнхээ гүжир гарыг элгэндээ тэврээд айсан шувуу шиг дахин зүүрмэглэж эхэлтэл эцэг нь түүнээс холддоггүй байжээ.

	Сургууль дээрээ Дитте олонтой хамт тоглохгүй онцгойдуу байна. Бусад хүүхдүүд ч түүнтэй тоглох нь ховор, төдийлөн анхаардаггүй байв. Нартай өдрөөсөө, бүрхэг, зовлон гуниг хосолсон өдөр олонтоо үзэж энэлсэн тул Дитте дутуу боловсорсон үр жимс мэт бөгөөд нэн эрс зантай хүүхэд байлаа. Тэрээр хүүхдийн дуу шүлэг дуулах уншихдаа ширүүвтэр, бараг, гар нь эвэршсэн билээ.

	Багш нь үүнийг мэдэж байв. Нэг удаа Ларс Петертэй уулзан хэлсэн нь:

	— Дитте өөр газар шилжиж суувал дээр юм. Шинэ хүүхдүүдтэй амархан нөхөрлөнө. Түүнээс гадна ийм жижиг хүүхэд гэр зуурын ажилд дэндүү зүтгэх юм. Түүнийг өөр тийш явуулж болохгүй юу? гэж асуужээ.

	Энэ үг Ларс Петерийн толгой дээр цохиод авах мэт сонсогджээ. Юм мэддэг, шалгалт өгсөн хүн гэж тэрээр багшийн үгийг ихэд анхааран сонсжээ. Гэрийн хамаг ажлыг аядуулдаг бяцхан эзэгтэйгүй бол тэд хэрхэн байх бил ээ? Харин бүгдээрээ эндээс ямар нэгэн аргаар холдвол зүгээр! Энд өөдгүй явдал, доромжлол хоёроос өөр юмгүй.

	Бас энд хүндлүүлнэ ч гэж бодох хэрэггүй. Бас найз нөхрийг ч эрж олохгүй! Түүнд ч өөрт нь ч аятай ярилцах хүн таарахгүй тул олон жил сураг чимээ алдсан төрсөн нутгаа бодох нь улам нэмэгджээ. «Яргачин» гэдэг хочноос зугтааж нутаг уснаасаа гарсаар тэр уджээ. Орон сууц хамаг юмаа борлуулаад нутагтаа буцаж очих хүсэл нь өдөр бүр газар авсаар байв. Хүний цээрлэлээс хэзээ ч холдож болдоггүй ажээ. Амьдрал нь уйтгартай болж амь зогоох, ахуй хөтлөх аль бололцоо бүхэн нь ч арилан одсон мэт санагдана. «Мөд болж бүтэх юм огт үгүй болно. Харин хүүхдүүд минь л баяр хөөр юм даа. Эднийг ч гэсэн бид хамт авч явна» гэж боддог болов.

	Явна гэсэн бодол нь тэдний амьдралыг гялайлгасангүй. Юм бүхэн түр зуурын явдал мэт санагдах ажээ. Шинэ газар очиж суурьшихаас нааш ямар нэгэн юмыг дорвитой барьж хийх урамгүй байжээ. Ларс Петер өөр газар нүүх бодлоо Диттетэй үргэлж зөвлөх бөгөөд охин ч дургүйцэхгүй байв. Хаашаа нүүх вэ? Ялгаагүй юм биш үү! Диттед хаашаа нүүх нь хамаагүй, гагцхүү шинэ газар очвол шинэ итгэл найдвар хүлээж байгаа мэт санагдана. Дотроо, эмээгийн нь дуулж байсан ханхүүг сэмхэн хүсэх боловч ханхүү гэгч зөвхөн гүнжтэй гэрлэдгийг сайн мэдэж байжээ. Гэвч ирээдүй нь тэдэнд ямар хувь заяа хүртээхийг хэн мэдэх бил ээ! Дитте тийм ч шуналтай хүүхэд биш байв. Гэвч өөрийн хомсхон ядуу амьдралын туршлагаас үндэслэн, ирээдүйн сайн сайханд итгэх бөлгөө. «Хэрэв нүүх юм бол, бүр ёстой хүмүүс, сайн хүмүүс байдаг газар очно шүү» гэж боддог байжээ. Үүнийг санахдаа дүү нарынхаа ирээдүйн хувь заяаг бодолцдог байв.

	Тэгээд эцэг охин хоёр харилцан ярилцаж зөвлөсөөр аль болох хурдхан юмаа худалдаад нүүхээр шийджээ. Гэвч тэдний амьдрал нэг сонин учрал болж, тэдний нүүх суух болон бусад амьдралын асуудлыг өөрөөр эргүүлэхэд хүргэжээ.

	
VI : БИЛҮҮЧИН

	Нэг өдөр хүүхдүүд гадаа наранд тоглож, Дитте хаалгаа онгойлгоод сав суулгаа угааж байлаа. Гэнэт тийм хол бус газар чихэнд таатай гайхалтай зөөлөн дуу сонсогдов. Яг л нарны гэрэл гялалзан дуугарч байгаа мэт болжээ. Хүүхдүүд тоглохоо больж алсыг ширтэв. Дитте алчуур, таваг бариад үүдэн дээрээ зогсов.

	Дардан замын яг Шаазгайн үүр лүү эргэх салаан дээр ямар нэг ер бишийн багаж дэргэдээ тавьж лимбэ ч шиг бишгүүр ч шиг сонин хөгжим уянгалуулан дуугаргасан хүн зогсоод Яргачин хочтын гэрийн зүг нүд салгалгүй ширтэнэ. Гэрээс хариу үл сонсогдоход тэр хүн багажаа урдаа барьсаар тэднийд ойртон ирэв.

	Хүүхдүүд гэрээдээ яаран орцгоолоо. Нөгөө хүн худгийн дэргэд багажаа орхиод Дитте хаан зогсож бүхий гал тогооны хаалган дээр хүрч ирэв.

	— Ирлэх, гагнах, засах сэлбүүлэх юм юу байна? гээд саравчтай малгайгаа ар тийш болгон, — Би хайч хутга ирлэнэ. Тонгорог хурцална. Эвэр тайрна, гахай гаргана, эзэгтэйн амыг тосодно, охидын хацрыг үнсэнэ, архи хоолноос татгалзахгүй, авгай хүүхнээс түдгэлзэхгүй! гэж хэлжээ.

	Тэгээд амаа мурийлган, дуугаа өндөр болгож «Хутга ир - лэнэ! Тон - горог хурцална!» гэж уянгалуулав.

	Дитте хаалган дээрээ зогсоод инээмсэглэж дүү нар нь түүний араар нуугдан булталзана.

	— Манай талхны хутга мохчихсон юм сан гэж Дитте хэлэв.

	Билүүчин, өөрийн ирлэх хэрэгслийг ойртуулан авчрав. Жирийн түрдэг тэргэнд, том дугуйтай өрөмтэй ирлэх хэрэгсэл бэхэлж, бас багахан дөш, усны хувин хүртэл санжгануулсан байв. Хүүхдүүд тэр сонин машиныг харах сан гэх боловч танихгүй хүнээс эмээн бишүүрхэнэ.

	Билүүчин хутгыг нь авч баахан эргүүлж тойруулж харж, хуруугаараа ирийг нь тэмтэрч мохсон эсэхийг нь үзэж чулуу зүсэж байсан мэт элэгдэж мохоо болчхож, гол нь ганхаж хэмээн дөш дээрээ тавьж үзэн цохихыг завдан их муудсан хутга гэж үнэмшүүлэхийг хичээнэ. Энэ бүхэн нь түүний санааных байлаа. Гол нь ганхаагүй, ир нь мохоогүй хутга байлаа.

	Туранхай биетэй их хөдөлгөөнтэй овжин энэ залуу эр ёстой л сармагчин адил санагдана. Хором төдий ч ам дуугүй байхгүй шоглож тоглож үглэнэ. Бас ч цэвэрхэн сайхан залуу байв. Нүд нь хар, үс нь нарны гэрэлд халиуран гялтганана.

	Ларс Петер өвсөн бухал дээр унтаж байгаад сэрж, эвшээлгэсээр саравчны хаалган дээр гарч ирэв. Түүний сэгсийсэн үсэнд нь сүрэл, хошоонгорын тоос ширэлдсэн үзэгдэнэ.

	— Чи хаанаас явж байна? гэж хөгжилтэй хашхиран билүүчинд ойртон очив.

	— Бүр Испаниас ирлээ! гэж цагаан шүдээ яралзуулан хариулжээ.

	— Бүр Испаниас гэнэ ээ. Миний аав үргэлж тэгж хариулдаг сан гэж Ларс Петер амандаа үглэн бодол болсноо, — Чи Одсын мужаан явж байна уу хө? гэж асуув.

	Залуу тийм гэж толгой дохив.

	— Тэгвэл чи Анст Хансеныг мэдэх үү? Ханхар цээжтэй том биетэй... Есөн хүүтэй... Яргачин хочтой... гэж Ларс Петер сүүлчийн үгийг зөөлхөн хэлжээ.

	— Танихаар барах уу? Миний эцэг байхгүй юу.

	— Юу гэнэ ээ! Тэгвэл тавтай морил! Чи тэгвэл миний хамгийн бага дүү Йоханнес мөн байх нь гэж сэтгэл ихэд хөдөлсөн Ларс Петер том гараа сунгав.

	Тэрээр Йоханнесын гарыг барьж ялдамхан харцаар ширтэн харж байлаа.

	— Үгүй бас, ингэж өсөх гэж! Би чамайг сүүлчийн удаа гурван сартай байхад чинь харсан сан. Чи ээжтэй их адилхан юм.

	Йоханнес инээмсэглэж, баахан зовсон байдалтай гараа татаж авав. Тэр залуу ч бас ах шигээ ихэд баярласан байлаа.

	— За чи наад юмаа орхи, гэрт орцгооё. Дитте кофе цайгаар дайл... Үгүй ер... ингэж уулздаг байна аа!.. Чи ээжтэй их адилхан юм! гэж Ларс Петер нулимс унагах дөхөж нүдээ ирмэж суув. Цай уух завсар Йоханнес гэрийнхнийхээ тухай тодорхой ярьжээ. Эх нь нас нөгчөөд хэдэн жил болж байгаа, ах нар нь дэвэн дэлхий хэсээд явчихсан байжээ. 

	Эхийнхээ үхсэнийг дуулаад Ларс Петер бүр санаагаар унав.

	— Тэгээд ээж минь ертөнцийн мөнх бусыг үзжээ. Чамайг хөхөөрөө тэжээж байсан цагаас хойш би ээжийгээ хараагүй хүн шүү дээ. За яах вэ, яаж ийж байгаад нэг уулзана гэж сэтгэлээ хуурч суусан юм. Ээж минь бидэнд ухаангүй хайртай сан.

	— Тийм нь ч тийм ээ, бас сүүлдээ дэндүү яншаа болсон шүү гэж Йоханнес хэлжээ.

	— Намайг байх үед зүгээр л байсан юм. Магадгүй бие нь тааруухан байсан байх аа даа.

	— Ямар ч гэсэн бид хоёр олигтой таардаггүй байсан юм. Харин аав бол өөр хэрэг. Ёстой эр хүн! Ердөө уруу царайлж байхыг нь үзээгүй.

	— Аав маань хуучин ажлаа л хийсээр үү? гэж Ларс Петер сонирхов.

	— Үгүй ээ, аль хэдийн больсон. Одоо тэтгэвэрт гарсан шүү дээ! Замын уулзвар дээр хайрга шигшиж суугаа. Яг л цахиур гэсэн үг. Хуучин янзаараа л бусдыг загнаж яваа шүү. Хураасан хайрган дээгүүр нь тариачид хэнэггүй явахаар нэг сайн хэрэлдэж авдаг шиг байна лээ гэж Йоханнес инээмсэглэн хэлжээ.

	Харин Йоханнес өөрөө мастертайгаа муудалцаж түүнийг зоджээ. Түүнээс хойш ганц ч махны наймаачин дагалднаар түүнийг авсангүй тул, өвчтэй өвгөнөөс хэрэгслийг нь хөлсөлж аваад билүүчин болж хувирчээ.

	— Уухай чи нядалгаач хүн байх нь ээ. Даанч хэрэгсэл юугаа нэг л олигтой эвлүүлж өгөхгүй харагдсан юм. Чи ийм залуу, хүчтэй байж муу өвгөнөө харж хандсангүй юу? гэж Ларс Петер асуув.

	— Түүнтэй хэл ам нийлнэ гэж үү? Өвгөн ч тийм муугүй амьдарч байгаа. Миний хувьд бол бас хүн шиг амьдарч бага зэрэг хөгжиж баясах хэрэгтэй тул олсон хэд маань хүрдэг юм.

	— За нээрэн тийм ч байх аа даа. Тэгээд одоо чи яах гэж байна? Бас л дэвэн дэлхийг хэсэх үү?

	Үнэхээр Йоханнес, билүүчин болоод баахан газар үзэж хэсэх бодол төржээ.

	— Чи тэгээд билүүдэж чаддаг юм уу даа? Эсвэл сагсуурч явдаг юм уу?

	— Би бүр хүүхэд байхдаа өвгөнөөс хэрхэн билүүдэх аргыг заалгасан юм. Хамгийн гол нь барилт л байгаа юм даа. Хүмүүсийг ангайтал ярьж байгаад мөнгийг нь аваад хутга шөвгийнхөө хурц эсэхийг нь үзэхээс өмнө талийж өгнө... Энд тэнд хэсэж явахад сайхан ажил. Цагдаа торгууль ч хөөцөлдөхгүй гэж Йоханнес хариулжээ.

	— Уухай, бас чи тэнүүлчийн замаар орох хүн үү? Энэ ч хүү минь аюултай ажил даа!

	— Юу гэсэн үг вэ? Ямар ч гэсэн үргэлж шинэ юм үзэж харж явна шүү дээ. Тэгэхгүй бол дандаа нэг хэвийн юм гэдэг чинь үхмээр уйтгартай!

	— Би ч бас тэгж боддог байсан юм. Эрт орой хэзээ боловч чи миний үгийн үнэн болохыг мэднэ ээ. Энэ өвчин чинь тархинд чинь салхилж хөндий болгодог юм. Зам хэсэж зүсэм талх олдог хүн яасан ч олигтой юманд хүрэхгүй. Тийм хүнд тогтвортой гэр орон эхнэр хүүхэд ч байдаггүй юм. Хэчнээн ч удаа гэрлэсэн тэр.

	— Та ч аль алиныг нь амжуулсан байх шив дээ гэж Йоханнес хэлэв.

	— Тийм нь ч тийм. Гэвч энэ бүхнийг хөл дээр нь босгоно гэдэг хэцүү. Тэнүүлч хүн урагшаа харин ирээдүйдээ их итгэлтэй явдаг юм. Гэтэл ард нь юу ч байдаггүй. Хар багаас ядуу зүдүүгийн гайгаар бид хэсэж эхлэх юм даа. Маргааш зүсэм талх хаанаас олохоо мэдэхгүй зүг чиггүй тэнүүчилнэ. Тэгээд сүүлдээ ингэж явахдаа дасаж улам улайрдаг болно... Чи намайг хоёр цаг хэртэй хүлээж бай. Би айлд аргал буулгана гээд хэлчихсэн юм.

	Ларс Петерийн явсан хойгуур Дитте дүү нартайгаа хамт ирсэн зочинд хамаг аж ахуйгаа үзүүлэв. Ирсэн хүн наргиа хөгжөөнтэй тул хүүхдүүд удалгүй түүнд дасав. Амьдрал нь төдий олигтой байсангүй бололтой, үзсэн харсан бүхнээ магтах тул Диттег ч болов уяруулахад хүргэв. Шаазгайн үүр, тэднийхнийг магтахад Дитте дасаагүй байлаа.

	Оройн гэр зуурын ажил бэлтгэхэд хүртэл зочин нь тусалж, Ларс Петерийг буцаж ирмэгц ёстой урьд өмнө удтал үзээгүй хөгжлөөр гэр нь дүүрчээ. Хоолны дараа Дитте кофе чанан, галуун хүзүүт шил тавьж ах дүү хоёр кофе дарслан уужээ. Йоханнес гэр орныхоо тухай ам хуурайгүй ярьж, хэнийг ч хайрлахгүй шоглон, аль инээдтэй үйл явдлыг эвтэйхэн хөврүүлж байв. Ларс Петер элгээ хөштөл хөхөрч

	— Нээрээ, Нээрээ!.. Яг л үнэн! Нүдэнд харагдах шиг болж байна! Намайг бага байхад яг л тэгж байсан юм даа! гэж дуу алдана.

	Тэрээр ахин дахин асууж, гэрийнхээ тухай дурсамжийг сэргээж байв. Хүүхдүүд нь эцгээ энэ орой шиг хөгжилтэй байхыг удтал үзээгүй билээ. Дүү нь ирсэн явдал түүний сэтгэлийг ихэд сэргээсэн нь илт байв.

	Хүүхдүүд нь ч ахтай болсондоо баян болчихсон мэт нэг л шинэ өөдрөг сэтгэлээр даган баясаж байжээ. Эмээ нь нөгчсөнөөс хойш ер төрөл садангүй болсон мэт бусад хүүхэд хамаатныхаа тухай ярихад тэд таг дуугүй болдог байв. Одоо тэд эмээгээсээ хойш хамгийн хүндэт ахтай болсон. Ах нь Шаазгайн үүрэнд ер бусын тохиолдлоор гэнэт хүрч ирсэн нь бас гайхалтай! Хүүхдүүд энэхүү хөөрсөн сэтгэлдээ хөтлөгдөн орох гарах газраа олж ядан, сарны сүүдэрт торойж байгаа ахынхаа багажийг үзэхээр байн байн гарч гүйнэ. Эцэст тэднийг унтах цаг боллоо гэж Дитте аргадаж унтуулжээ.

	Ах дүү хоёр ч шөнө дунд болтол хууч хөөрчээ. Хүүхдүүд нь тэр хоёрын яриаг сонсохыг хичээх боловч, Дитте хүртэл нойрондоо дийлэгдэн унтаж өгчээ. Аав, ах хоёроос урьтаж унтахгүйг хичээж сандал дээр зүүрмэглэж үзсэн боловч Дитте унтаж хоцорчээ.

	Маргааш нь ер бусын сайхан өглөө болов. Хүүхдүүд сэртэл бүхэл шөнөжингөө тэдний орны дэргэд ямар нэгэн гайхамшиг сэрэхийг нь хүлээж байсан мэт сэтгэл нь хөдөлнө. Харин энэ юу байдаг бил ээ? гэж хүүхдүүд тэр дороо санасангүй. Аа тийм! Тэнд хадааснаас саравчтай малгай өлгөөстэй байна! Нөгөө ах энд байна!

	Йоханнес, Ларс Петер хоёр хашаа саравчаа эргэж амжжээ. Ахуй гэрийг нь үзэх зуур Йоханнесын сэтгэлд элдэв төлөвлөгөө үүсэж:

	— Сайхан айл болж болох юм байна шүү дээ. Харин өөд татах л хэрэгтэй гэж дахин давтана.

	— Нээрээ элдэв хуучин бөс бараа цуглуулж худалдаж хэсэж явсаар энэ. Тэгээд бас авгайн түүх ч бас нэг шалтаг боллоо... Та нар ч лав энэ тухай дуул аа биз дээ? гэж Ларс Петер өгүүлжээ.

	Йоханнес толгой дохин:

	— Үүнээс болоод та лав өөрийгөө дүүжлэхгүй шүү дээ! гэж хэлжээ.

	Өнөөдөр Ларс Петер намгийн зүг очиж, хадлангийн талбайг хатаах шуудуу татах ёстой байв. Йоханнес ч бас ахтайгаа хамт явахыг хүсжээ. Дүү нь маш эвсэг, хурдан ажиллах тул Ларс Петер арай гэж түүнийг гүйцэж байв.

	— Залуу хүн гэдэг ч ийм л байдаг юм даа. Сайн ажиллаж байна шүү гэж дүүдээ хэлжээ.

	— Энэ намгийг тэр чигээр нь сэндийлээд овон товонг нь тэгшилж суваг татвал хэчнээн сайхан талбай гарах бол?

	— Яагаад? гэж Ларс Петер өөрөөсөө асуув.

	— Хэрэв туслах хүн байсан бол ч болох л юм гэж хариулав.

	— Та шатах занараас орлоготой байдаг уу? гэж Йоханнес нурууныхаа чилээг гаргах гэж зогсох завсар асуув.

	— Үгүй дээ. Өөрийнхөө л хэрэгцээнд авах юм. Хольж хутгах нь яггүй.

	— Хөлөөр бол тэгэлгүй яах вэ! Морь хөллөөд зүтгүүлбэл хоёр хүн өдөрт хэдэн алд газар авчхаж болно шүү.

	Ларс Петер бодол болов. Янз бүрийн төлөвлөгөө санаа түүнийг бодолд оруулжээ. Тэрээр бүгдийг нэг нэгээр нь бодож тэнсэн үзэх хэрэгтэй, гэтэл, дүү нь амьсгаа өгөхгүй ярьж зохиож гарах ажээ.

	Дараа нь тэр хоёр шавар авах нүхэнд очлоо. Йоханнес тэр шаврыг үзээд, маш сайхан түүхий тоосго цохиж болох юм байна гэжээ.

	Ларс Петер, үүнийг сайн мэдэж байжээ. Сэрине тэр жил тоосго цохиод хашаа барьсан нь ус бороо, салхинд идэгдэхгүй сайн тоосго болжээ. Гагцхүү яаж энэ бүхэнд ганц хүн зүтгэж хүрэх бил ээ!

	Харин Йоханнесын бодох санах гярхай нь гайхалтай байв. Элдэв энэ тэр бүхнийг хармагц тэгвэл зүгээр, ингэвэл дээр гэж зөвлөнө. Ларс Петер дүүгийнхээ яриаг сонсох зуур хуучин мартагдсан нэгэн бодол санаанд нь орж ирлээ. Хэдэн жилийн турш тэр намаг, тэр шороо бүхэн түүний дотор аажмаар ашиглах сэтгэлийг төрүүлдэг байжээ. Харин Йоханнесын ярих хэлэх бүхнийг тогтооход бэрх байв. Зөвхөн ганц үзмэгц л хэрхэн яаж өөд татах, юу хийх бүхнийг олж харж байгаа нь тааламжтай байжээ.

	— Дүү минь, чиний ярианд харин сэтгэл сэргэж орхилоо. Чи энд үлдэж хоёул энэ гэр орон ахуйг өөд татах юм биш үү? Чиний энэ нүүдэлч амьдрал олигтой юманд хүргэхгүй гэж Ларс Петер өдрийн хоолон дээр хэлжээ.

	Йоханнес төдий л татгалзахгүй байдалтай. Аян зам түүний сэтгэлийг бүрмөсөн эргүүлээгүй мэт байлаа.

	Ах дүү хоёр өдөр турш хэлэлцэж ажлаа хувааж хийн ашгаа адилхан хуваахаар тохиров.

	— Чиний билүүний хэрэглэлийг чинь яах бил ээ? Эзэнд нь буцааж аваачиж өгөх юм сан гэж Ларс Петер асуужээ.

	— За яадаг юм! Өвгөн тэртэй тэргүй өвчтэй юм чинь гэж Йоханнес шийдмэг хариулжээ.

	— Гэвч өвгөн зүгээр болохоор яаж хоолоо олж иднэ вэ дээ? Үгүй тэгж нүгэл хураагаад яах вэ. Маргааш би май загас тээхээр явахдаа чиний хэрэгслийг дөхүүлж өгье. Эргээс цаашаа явах загасчнаар дайгаад явуулчихъя. Би май загас тээж наймаалахаа аль хэдийн больсон бас тэрэг ачаалж байгаагүй, сүүлийн үед барьц сайн байгаа сураг дуулдана билээ.

	Өглөөний гурван цагт Ларс Петер явахад бэлэн болж, Йоханнесын билүүдэх хэрэгслийг тэрэгнийхээ ард зүүсэн байв. Яг хөдөлдгийн даваан дээр Йоханнес гэрээс нүүр гараа ч угаагаагүй, нойрмоглосон хэвээр, хүзүүнийхээ ороолтыг барьж малгайгаа духдуулж амжсангүй гүйн гарч ирээд:

	— Би ч гэсэн тантай хамт явъя! гэж сөөнгөдүү хоолойгоор хэлэв.

	Ах нь түр бодлогоширсноо:

	— За яах вэ, өөрөө л мэд гэж хэлээд зайчлан суув. 

	Үнэндээ ус бага үед нь намагт очиж шуудуу малтсан нь дээр байсан юм гэж Ларс Петер боджээ.

	— Жаахан зугаалах аятайхан байна! гэж Йоханнес тэргэн дээр суусан хойноо хэлэв.

	Тэгэлгүй дээ... Харин дүү нь гэрээсээ түр зуур гүйж гарсан мэт хувцасласан ажээ.

	— Юм нөмрөхгүй юу? Миний хуучин пальтог нөмрөх үү?

	— За яадаг юм, болох байлгүй! Захаа эцээхэн босгочихъё.

	Нар дөнгөж цухуйж байлаа. Нуурын эргээр, хулсан шигүү дагуу цагаан манан суунаглана. Бэлчээрийн зүлгэн дэх аалзны торон дээр тогтсон тоогүй олон шүүдэр дусал нарны гэрлийг цацруулан алмаас эрдэнэ лугаа адил гялалзана. Энэ бүх байгалийн гоо үзэсгэлэн Ларс Петерийн сэтгэлийг догдлуулсан бололтой. Юу ч гэсэн Шаазгайн үүр нь улам сайхан болсон мэт харагдаж, орхиж явахад хэцүү мэт санагджээ.

	Бас тэгээд Ларс Петер төрсөн гэр орныхныхоо тухай өнгөрсөн хугацаанд юу болсон, ямар өөрчлөлт гарсныг дуулж мэдсэн тул, гэрээ санах нь гайгүй болж, тийшээ явах сонирхолгүй болжээ. «Харин та гэрээсээ хол, санаа зовохгүй байгаадаа баярла» гэж Йоханнес нэг удаа хэлжээ. Үнэндээ дүүгийн нь зөв байв. Гэр тэргээ хөнтөрч байр сууц солих явдалгүй. Дахин элдэв зовлон гуниг гэр зуурын эвгүй байдалд орж болох юм.

	Ер нь хувь заяаны хойноос тэнэг юм шиг эрэлд мордон хаашаа юу гэж явах билээ дээ. Гэр орноо өөд татан аз жаргалаа тохинуулах хэрэгтэй!

	Өнөөдөр юу болсныг бүү мэд, Ларс Петер юм бүхнийг шинэ нүдээр харж байлаа. Яг л шөнө түүнийг ид шидтэй тосоор илчихсэн мэт санагдана. Бүр, үрчгэр муу хөрс хүртэл өндөр ургац амлан толийж байх шиг ажээ. Ларс Петер ба түүний гэр дээгүүр шинэ туяа татжээ.

	— Сайхан өглөө, гэж тэр Йоханнес руу эргэж харалгүй хэлэв.

	Дүү нь дуугарсангүй. Саравчтай малгайгаа улам духдуулаад нойроо авах гэж доош түгдийнэ... Түүний амьдрал өөдтэй байсан шинж алга! Ам нь атираатаж, шалиг амьдралын сорви мэт үзэгдэнэ. Талийгаач эхтэйгээ яасан адилхан амьтан бэ? 

	Ларс Петер дүүгээ ажиглан харж явав.

	
VII : ХИАМЧИН

	Энэ удаа ч бас Шаазгайн Үүр, түүний эдэлбэр нутаг дэгжин цэцэглэж чадсангүй. Үйлтэй нэгэн явдал хувь заяаг нь өөр тийш нь эргүүлжээ. Хүрз барьж шуудуу ухаж байхын оронд Йоханнес ахынхаа хамт май загасны аянд гарчээ. Май загас наймаалсаар нэгэн тариачны гадаа очиход хашааных нь гадаа үхсэн тугал харагджээ. Йоханнес түүнийг үзмэгц үсрэн бууж ойртон очив.

	— Та нар үүнийгээ яадаг юм бэ? гэж тугалыг хөлөөрөө өшиглөн ойролцоох хүнээс асуужээ.

	— Мэдээж хэрэг газарт л булна биз! гэж нөгөөх нь хариулав.

	Цааш хөдлөн явах зуур:

	— Танай энд үхсэн малыг худалддаггүй юм уу? гэж Йоханнес ахаасаа асуув.

	— Хэнд худалдах вэ? гэж Ларс Петер гайхжээ.

	— Хоцрогдсон улс байна даа! Би үүнийг чинь борлуулах зам нээж болох юм байна шүү!

	— Үхсэн малын махыг хэн авах вэ? гэж Ларс Петер инээмсэглэв.

	— Заавал ч үхсэн мал нь юу байх вэ, гэвч ийм олзыг хаях хайран юм. Манай өвгөн бол энэ мэтийн тугалыг борлуулж арваас арван таван крон хүргэдэг билээ.

	— Бид хоёр газар эдлэнгээ янзална гэж бодож байгаа юм сан.

	— Газраа ч янзална. Гэхдээ түүнд чинь мөнгө хэрэгтэй шүү дээ! Таны худалдаа цаг гарздахаас өөр юмгүй. Тэгээд хамаг ахуй гэр чинь зуун задгай болжээ. Харин малын худалдаач гэдэг шал өөр ажил шүү. Олигтойхон гүйлгээтэй бол өдөрт бүтэн зууг ч олж болно. Долоо хоногтоо ганц удаа ч болсон би яваад байж чадвал бид хоолоо дөнгөнө гэсэн үг. Бусад өдрүүдэд нь бид газраа янзалж боловсруулах болно.

	— Тийм ээ, ярихад ч амархан. Чамд наймаа хийх авьяас ч байх шиг байна уу даа? гэж Ларс Петер сунжруулан хэлэв.

	— Энэ талаар зовох юмгүй. Яргачин эзэндээ би нэлээд хэдэн зууг олдог байсан юм.

	— Тэгээд яаж эхлэх вэ? Надад дөнгөж тавиадхан крон хадгалсан бий. Тийм мөнгөөр олон мал авах уу даа? Бас тэгээд энэ мөнгийг татвар түрээс, элдэв албаны юманд хадгалсан, хүрч болохгүй мөнгө гэж Ларс Петер хэлжээ.

	— Хэрэв тэр мөнгө чинь миний гарт орвол бусдыг нь би хариуцъя гэж Йоханнес бардам өгүүлжээ.

	Маргааш нь Ларс Петерийн байдаг мөнгийг халаасандаа хийж аваад Йоханнес гараад өгчээ. Дүүгээ алга болсон хоёр өдөр Ларс Петерийн дотор зовлонтой байжээ. Гэнэт дүү нь элдэв улстай нийлээд мөнгөө үрж байгаа болов уу?.. Эсвэл шал дэмий юманд үрчих болов уу? Нэг үгээр хэлэхэд хүлээх хугацаа нь Ларс Петерийн хувьд удаан мэт санагджээ. Гэтэл Йоханнес тэргэн дээрээ юм бүтээчихсэн байдаг хоолойгоороо дуулсаар буцаж ирлээ. Тэрэгнийхээ араас арай ядан хөлөө чирч байгаа нэг муу морь уяжээ.

	— Уухай аятайхан гүүтэй болжээ! Тэр сүрэл шуудай дор чинь юу байгаа юм? гэж Ларс Петер хөгжилтэй инээмсэглэв.

	Йоханнес хашаанд орж хаалгыг хаамагц ачаагаа задалж үзүүлэв. Тэргэнд нь үхсэн тугал, үнэр орсон гахайн мах, дөнгөж чихээ хөдөлгөж байгаа амьтай голтой тугал байв. Тэр тугал чацга алджээ. Энэ бүхнийг Йоханнес аль дайралдсан хүмүүсээс авсан бөгөөд мөнгөө ч бүгдийг зарсангүй иржээ.

	— Зүгээр л хэрэг байна. Харин энэ турж үхсэн малаар яах юм золиг? гэж Ларс Петер харамсан өгүүлэв.

	— Харж л байгаарай! гэж Йоханнес хэлээд хойш урагшаа хурдан хурдан гүйнэ. Тэгж явахдаа дуулж исгэрч, янз бүрийн инээдтэй юм ярина. Саравчны хоёр хаалгыг онгойлгож, үүдэнд нь түлээ хагалах тайрдас мод тавьжээ. Йоханнес тос ус болсон шавар зуухан дээр байсан том тогоог хараад, ашиглаж болох эсэхийг нь үзэхээр сүрэл хийж галлав. Хүүхдүүд ирсэн ахыг нүд салгалгүй ширтэж, Ларс Петер толгой сэгсрэх боловч дүүгийн ажилд саад болсонгүй.

	Йоханнес үхсэн тугалыг өвчиж арьсыг нь хуулан, саравч дотор хатаахаар дэлгэв. Дараа нь өвчтэй тугалын ээлж ирэв. Йоханнес ганцхан цохилтоор тугалыг өөр ертөнцөд илгээн түрүүчийнх адил өлгөв.

	Дитте, Кристиан хоёрыг гэдэс дотор угаа гэж суулгав. Гэвч тэр хоёр үүнд нь нэн дургүй байв.

	— Та нар чинь гэдэс ердөө угааж байгаагүй улс уу?

	— Угааж байсан, Харин турж үхсэн малын гэдэс биш гэж Дитте хэлэв.

	— Юу гэнэ ээ? Танай энд чинь амьд малын гэдэс арилгадаг юм уу?! Харах юм сан! гэжээ.

	Үүнд юу гэж хариулах бил ээ? Арга буюу хийхээс өөр үггүй болов. Энэ завсар Йоханнес хөгшин гүүг саравчинд ойртуулан ирж, сүх олох гэж гүйлээ. Тэрээр сүх бариад гүйж явахдаа дээш шидэж сурамгай барьж авч байв. Харваас ихэд сэтгэл хангалуун байгаа бололтой.

	«Яргачны удам даа!» гэж хашаандаа юм оролдон байсан Ларс Петер бодов. Олон жилийн турш тэдний удам судрын гол ажил болж байсан яргын ажил одоо дахин Шаазгайн үүрэнд сэргэж, түүний хүүхэд ахуй цагийг өөрийн эрхгүй бодогдуулна. «Одоо биднийг хүмүүс яргачин гэж нэрлэх бүрэн үндэстэй боллоо» гэж ихэд зовонгуй боджээ.

	Йоханнес саравчнаас хуучин шуудай авчрахаар гүйв.

	— Та юунд л гиюүрээд байна? гэж явуут үг хаяв.

	Ларс Петер хариулж амжаагүй байтал дүү нь алга болов. Хөтөлж ирсэн гүүнийхээ толгой дээр шуудай нөмөргөж байгаад чиглүүлж чиглүүлж сүхээр байлгатал... шуудайн дор аажмаар хэмхрэх ясны дуу сонсогдож, гүүний толгой хагаран газар унав. Хормын төдий хөлөө сарвагануулж тийчлэн хэвтсэнээ түдэлгүй уртаар амьсгалж гол нь тасрав. Хүүхдүүд түүнийг тойрон айсан нүдээр гөлөрнө.

	— Ах аа, та үүнийг элбэж өлгөлцөж өгөөч! гэж Йоханнес хашхирчээ.

	Ларс Петер дуртай дургүй гарч олс авав. Удалгүй модон дүүжинд толгойг нь доош унжуулан цэвэрлэж өлгөсөн гүүг харахад яг л арьсан цувтай годил мэт байлаа.

	Ах нь улам сонин юм үйлдэнэ. Арьсыг нь яах вэ зарж болно. Харин гэдэс дотор, энэ махаар яах гэсэн юм бол оо? Ах нь тугалын цавь дотор махыг бас огтлон авчээ! Орой тийшээ тогоон дороо гал өрдөж, эргэн тойрон яс мах, гэдэс үнэртсэн газар ах нь шөнөжингөө эргэлдэж хонов.

	«Саван юм уу тэрэгний тос хайлж байх шиг байна» гэж Ларс Петер боджээ. Тэрээр, дүүтэйгээ дор нь гар бариад салдаг байж хэмээн улам улам бодогдоно. Одоо ч өнгөрсөн хэрэг, эцсийг нь хүртэл тэвчихээс биш яах вэ. Йоханнес дахин хэнээс ч тусламж гуйсангүй. Харин ч хашааныхаа хаалгыг хаагаад, тогооныхоо дэргэд юу ч хийж байгаа нь мэдэгдэхгүй шөнийг өнгөрөөв. Өглөөний цайн дээр сургуульдаа очоод миний тухай ажлын тухай ганц ч хүүхдэд ярьж болохгүй шүү гэж ах нь дүү нартаа захижээ. Тэгээд нэг тийшээ гүйгээд заазуур, модон хөндөл хоёр олоод ирэв. Дараа нь өөх тос, мах цусанд будагдчихсан нэг үзэгдэв. Түүнийг харахад бөөлжис хутгамаар бөгөөд бас муухай үнэр ханхлах нь бүр ч зэвүү хүрмээр ажээ. Гэвч хөөрхий шөнөжин нүд аниагүй ажилласан хүн шүү дээ. Орой тийшээ ажлаа хийж дууссан бололтой, саравчныхаа хаалгыг цэлийтэл нээгээд;

	— За орж харцгаагтун! гэж хашхирав.

	Модон хөндөл дээр дамжуулсан ягаан, гялгар хиамны урт хэлхээ унжиж байна. Юугаар хийснийг нь хэн ч эргэлзэх аргагүй ажээ. Юм хатаадаг хөндлөн банзан дор адууны гуяны шүүс нь гоожсон зөөлөн мах аятайхан зүсэж дэлгэжээ. Тэнд нь бас хатаж амжаагүй өөхтэй төмөр хувин харагдана.

	— Үүгээр өнгөлдөг юм гэж Йоханнес хэлээд өөхөө хутган: — Идсэн ч болно. Амтат хиам биш гэж хэн хэлэх вэ дээ, тийм үү!

	— Би л лав үүнээс чинь идэхийг хүсэхгүй гэж Дитте зэвүүцсэн янзтай хэлэв.

	— Битгий ай дүү минь! Хиамчин хүн өөрийнхөө хийсэн юмыг ер иддэггүй юм! гэж Йоханнес тайвшруулав.

	— Тэгээд одоо үүгээрээ юу хийх гэж байгаа юм? гэж Ларс Петер асуусан боловч юу гэж хариулахыг нь урьдчилан мэдэж байгаа нь царайнаас нь илэрч байв.

	— Яриа юу байх вэ, худалдана! Барьж үзээч, хэчнээн чанга чихсэн байна! гэж Йоханнес цагаан шүдээ яралзуулан инээж, хиам шүүрэн барив.

	— Чи тэгээд энд худалдана гэж бодож байна уу? Чи эндхийн улсыг мэдэхгүй шүү дээ!

	— Яалаа гэж энд худалдах билээ. Нуурын тэртээ очиж, хүн танихгүй юугаар хийснийг нь мэдэхгүй газар худалдана! Намайг яргачны шавь байхад үргэлж тэгдэг байсан. Нэг газраас муусайн юм худалдаж аваад өөр газар борлуулахаар явна. Яаж байгааг мөрдөхгүй шүү дээ. Зүйтэй юу?

	— Би л лав ийм ажлаар чамтай хамт явахгүй гэж Ларс Петер шулуухан хэлжээ.

	— Би тантай хамт явахыг ч хүсэхгүй л дээ. Та дэндүү ноомой юм. Харин би маргааш явна, надад өөр олигтой морь хөллөж өгөөрэй. Хэрэв таны муу хөгшин адасгаар явбал долоо хоногтоо ч эргэж ирж чадахгүй. Янзын мал бил ээ! Хэрэв миний мэдлийнх бол хиам хийчихмээр адгуус.

	— Би чамаас холдуулаад өгч болно. Чиний зан таарахгүй болохоос биш номхон сайн морь шүү гэж Ларс Петер гомдсон байдалтай өгүүлэв.

	Үнэндээ, Йоханнес Том Кляус хоёр гал ус мэт зан нь таардаггүй байв. Йоханнес замд үргэлж давхихыг бодно. Гэвч Том Кляус шогшихоос хэтрэхгүй. Том Кляус давхиж ергөж чаддаггүй юм гэхэд, байрнаасаа хөдлөхгүй бас зогсчихно. Гэтэл Йоханнесыг яаран тэрэгнээсээ бууж нэг тийшээ гүйх зуур морь нь алхаж яваасай гэж хүсдэг байв. Йоханнес явдал дунд үсэрч буух дуртай. Гэтэл Том Кляус үүнд нь тун дургүй ажээ. Йоханнесыг буумагц морь нь дороо зогсоод хүлээдэг байлаа. Ингээд л тэдний хооронд маргаан гарна. Уур нь хүрсэн Йоханнес морио хашраан сургах гэж том суран ташуураар ороолгож эхэлнэ. Том Кляус учрыг нь олж ядсан байдалтай хэсэг зогсож байснаа, гэнэт ухаарсан мэт тангаран эргэж арал тэнхлэгээ хугалан тэрэг рүүгээ өшигчинө. Ингэж байхдаа шүдээ ярзайлган хазах гэж байгаа мэт харагдана. «Намайг туурай дороо эвхэх гэж байна уу, муу залхуу золиг!» гэж Йоханнес хараана. Тэрээр мал худалдаж авах санаатай явж байх үед яг ийм явдал болжээ. Том Кляустай дүү нь түнжин хагарч гэдгийг Ларс Петер, хүүхдүүд нь ч хүртэл мэдэж байв. Йоханнесыг саравчинд ойртон очих чимээтээр Том Кляус чихээ хулмайлгаж, хазаж хайрах гэж түүнийг хүлээдэг байлаа. Энэ удаа ч үүнд бүр эргэлзэх юмгүй.

	Маргааш өдөр нь Йоханнес явах гэж байхад Кристиан Том Кляусийг өөр хүнд аваачиж өгөөд оронд нь гүү авчрав.

	— Энэ гүүг олон жил яргачин хүн эдэлсэн юм. Чи үүнтэй зохицох биз гэж Ларс Петер Йоханнесд хэлжээ. Тэр нь өндөр туранхай гүү бөгөөд Йоханнесыг тэргэн дээр сууж жолоогоо дугтармагц агшин зуур хашааны хаалган дээр хүрчээ. Удалгүй тэд засмал замд хүрч тоос татуулсаар явж өгөв. Йоханнес суудал дээрээ цовхчин ташуураараа хий даллаж, хашхиран явах нь ёстой л чөтгөр шулмын явдал шиг үзэгдэнэ.

	— Том Кляусийг түүнд би дахин яасан ч өгөхгүй гэж Ларс Петер амандаа үглэсээр буцаж гэртээ оров.

	Маргааш нь Йоханнес түрийвч дүүрэн мөнгөтэй, тэрэгнийхээ хойноос шинэ гүү худалдан аваад уячихсан ирэв. Тэр нь тэргэнд хөллөснөөс нь ялгагдах юмгүй мэт боловч гагцхүү явах нь удаан, яргад очих нь болсон тул үнэгүй шахуу авсан ажээ.

	— Хөөрхий амьтан, гэрэлт ертөнц дээр бас хэд хоног амьдарч болох л амьтан даа! гэж Йоханнес хэлээд, зоо руу нь алгадтал нөгөөх нь үүрсэн өшиглөв.

	— Лав гучаас доошгүй настай байх гэж Ларс Петер шүдийг нь үзээд хэлэв.

	— Хөгшин ч хөгшин юм. Гэхдээ догшин адгуус шүү. Харахгүй юу!

	Йоханнес ташуураараа шавхуурдтал нөгөөх гүү нь огло үсрэн хатирав. Гэвч холдсонгүй хөлийн нь судас шөрмөс бүдүүрсэн тул зүүн дээр зогсож ядах мэт хэд алхаад зогсов.

	— Үлгэрийн хөлөг шиг юм аа! Дээшээ тэмүүлж байгаад үүлэнд ороод алга болчих вий дээ гэж Ларс Петер инээн өгүүлснээ, — Гэвч хэрэв чи үүнийг төхөөрөхгүй бол яргад аваад, унасан хэрэгт холбогдож торгуулна шүү гэж хэлэв.

	Йоханнес толгой дохив.

	— Тэр ч яриагүй хэрэг. Тэгэхээр будах л хэрэгтэй болж дээ гэж шийдмэг хэлжээ.

	Дүү нь хоол цайгаа идэж уумагц хувцсаа солиод гүүгээ будах болно. Эхлээд дэл сүүлийг нь тайрч, дараа нь сагагийг нь огтлов.

	— Одоо зөвхөн алаг цоохрыг будаж, бүгдийг адил өнгөтэй болгоод судсыг нь хатгаад өгвөл залуу зандан юм шиг өнгө зүс орно оо. Тэгэхэд ямар ч чөтгөр гэсэн танихгүй болно доо!

	— Чи эзэнтэй ингэж хөглүүлдэг байсан уу? гэж Ларс Петер асуув.

	— Үгүй би үүнийг ааваасаа сурсан юм. Нээрэн шүү! Та ингэж будахыг үзээгүй гэж үү?

	Ларс Петер энэ тухай огт санахгүй юм.

	— Надаас хойш ингэдэг болсон юм байлгүй гэж тэр тойруулан үглэв.

	— Энэ чинь манай хуучин мэргэжил шүү дээ гэж Йоханнес инээмсэглэжээ.

	Шинэ ажил нь их ашиг орлоготой болж яваандаа Ларс Петер ч үгнээс нь гарахгүй болов. Дүүгээ урьдын адил ганцаарыг явуулж худалдаа наймаа хийлгэдэг байсан боловч, Ларс Петер гэр зуурын ажилд нь тусалж хэрэглэх аргагүй болсон өөх тосыг нь хайлуулж саван тос хийх, мал өвчих, хиам цутгахад нь гар бие оролцох болжээ. Ларс Петер, эртний тэдний уламжлалт ажилд нэг л дадаж өгөхгүй байв.

	Зун цагт Шаазгайн Үүрнээс зэвүүн муухай үнэр ханхална. Хүн амьтан тэдний ойр хавь гарахдаа морио гуядаж хурдлан зайлна. Йоханнесыг ирснээс хойш мөнгө дутагдахгүй болжээ. Гэвч Ларс Петер хүүхдүүд нь ч гэсэн түүнд сэтгэл баярласангүй, харин улс амьтан Шаазгайн үүрийн тухай элдэв муу хов жив ярих нь улам нэмэгдсэнд зовдог болов. Тэгэх тусмаа урьдын гэмгүй байхад гомдоолоо гэж боддог юм нь өөрөөр эргэж тэд аргагүй буруутай мэт дотроо зовно. Одоо хүмүүс тэднийг үзэн ядах нь аргагүй.

	Йоханнес энэ бүхнийг ер тоохгүй ажээ. Тэрээр гэртээ үзэгдэх нь ховор бөгөөд үргэлж гадуур явж худалдаа наймаа эргүүлнэ. Тэгээд мөнгө ч овоо олох болж дүү нь биеэ тоож эхлэв. Заримдаа ярганд гэж худалдаж авсан малаа дамлан зарах болжээ. Амьтны яриагаар бол дүү нь бусад өөдгүй улстай нийлж мөрийтэй хөзөр тоглож, найр хурим хэсэх болжээ. Бүр байсаар энд тэнд зодоонд оролцож нүдээ хөхрүүлэн, толгойгоо хавтгачихсан ч ирэх болов. Ер нь тун их мөнгө үрж байгаа бололтой. Түүний олсон мөнгийг тооцоолж болохгүй байв. Мөнгөө яаж үрэх нь түүний хэрэг боловч, сүүлдээ дүү нь энэ айлыг авч яваа ганц хүн шиг сагсайж юм л бол уурлаж загнах гэдэг болжээ. Ларс Петер болбол маргаанд хутгалдахгүйг бодож, гэртээ эвтэй байхыг хүснэ.

	Гэвч эцэстээ аргагүй эвдрэлцэхэд хүрчээ. Нэг өдөр Ларс Петерийг гэртээ байхгүй хойгуур хөгшин адгуусыг явдалд сургана гэж Йоханнес Том Кляусийг хашаанаас нь гаргаж, хөллөхөөр завдан бүр үзэж чадахгүй болтол дургүйг нь хүргэжээ. Том Кляусийг тэргэнд нь оруулах гэж зүдэрчээ. Морь нь сүүлээ шарван, хазаж хайрах гэж зүтгэсэн боловч Йоханнес тэргэнд хөллөжээ. Харин хэчнээн ч гуядаж нүдсэн морь нь огт урагшаа хөдөлж өгсөнгүй. Тэгэхээр Йоханнес тэрэгнээс үсрэн бууж, тэрэгний хигээс мод ууртаа шүүрэн морины хажуу хавирга, зоо нуруу руу хэд хүчтэй цохив. Үүнийг харж байсан хүүхдүүд ч дуу шуу болов. Том Кляус хамаг хөлс нь цутган, чичирч амьсгаадан зогсоно. Йоханнесыг дахин мод далайх бүр морь тэрэгнийхээ арал, дайлаагаа өшиглөх бүр төмөр тахнаас нь оч улсхийнэ. Бүр ядаад Йоханнес модоо шидээд, гэрт оржээ.

	Морь зодох үед Дитте ойртон очих гэсэн боловч ах нь түлхжээ. Одоо харин Дитте Том Кляуст ойртон очиж тэрэгнээс нь суллаад ус өгч шархадсан газар нь нойтон таар тохов. Бусад дүү нар нь нулимс асгаруулан морины аманд талх ойртуулж өгнө. Удалгүй Йоханнес замынхаа хувцсыг өмсөж гарч ирээд хэнийг ч харалгүй өөрийнхөө морийг хөллөөд явлаа. Түүнийг гэрээс гармагц нуугдсан хүүхдүүд явсных нь хойно гарч ирэн хойноос нь ууртай харан хоцорчээ.

	— Бүр явж байгаа юм уу? гэж Эльза асуув.

	— Бүр яваасай, эсвэл замдаа төөрөлдөөсэй, битгий л буцаж ирээсэй, муухай ууртай хүн! гэж Кристиан хэлэв. Одоо хүүхдүүдийн хэн ч түүнд хайргүй болжээ.

	Намгийн зүгээс талын бяцхан зөргөөр хүн ирж яваа үзэгдэв. Энэ аав нь байжээ. Хүүхдүүд нь гүйлдэн очиж, ам амандаа өрсөлдөн болсон явдлыг шулганалдав. Ларс Петер анхандаа ойлгож ядан дуугүй зогссоноо гэнэт гэрээдээ гүйсээр хүрч очив. Дитте эцгийнхээ хойноос саравчинд оров. Том Кляус морины хажуу хавирга нь яз цоо цохигдон хамаг бие нь чичрэн сульдаж арай л амь голтой байх шиг харагдана.

	Ларс Петерийн царай цонхийв.

	— Амжиж тонилсон нь байна гэж бурханд залбираг муу золиг! гэж эцэг нь Диттед хэлэв.

	Тэгээд Том Кляусийн хавирга сүвээг тэмтрэн, хугарч хэмхэрсэн эсэхийг нь үзэв. Морь хөлөө ээлжээр өргөж байхыг үзвэл их хөндүүр бололтой.

	— Муухай араатан юм! Миний үнэнч морийг ингэж тамлах гэж байх уу? гэж Ларс Петер мориныхоо хөлийг илнэ. Морь нь аяархан үүрсээд туурайгаараа газар малтав. Эзэн нь өрөвдөж байгааг мэдмэгц Том Кляус ахиухан тэжээл горьдсон бололтой.

	— Та тэр ахыг нэг сайн болгомоор юм! гэж Кристиан ихэд онож хэлжээ.

	— Түүнийг гэртээ дахиж оруулахгүй. Тэгвэл бүгдэд амар гэж эцэг нь гунигтайхан өгүүлжээ.

	— Аав аа, Йохансеныхан зуны турш ердөө манайд ирээгүй шүү дээ, санаж байна уу? Яагаад гэвэл үхсэн малын махаар биднийг хоол хийж байгаа гээд ирээгүй юм байна лээ гэж Дитте хэлэв.

	— Хаанаас чи дуулаав? гэж эцэг нь цөхөрсөн байртай асуужээ.

	— Намайг сургуулиа тараад явж байхад хүүхдүүд миний хойноос тэгж хашхирсан. Бас хиам хийх үхсэн муур авахгүй юу гэж асууж байсан

	— Би ч үүнийг мэдэж байсан юм.. Хувь заяагаараа бид хүний гар харахгүй байж болно. Тийм ээ, хувь заяагаараа! Би яасан ч түүнийг одоо өөгшүүлэхгүй! гэж Ларс Петер дурамжхан инээж эхэлснээ бүр чанга хашхирав.

	Поуль айсандаа уйлж гарав.

	— За, за би чамайг айлгах гээгүй! Иймэрхүү замаар ч хол явахгүй дээ! гэж эцэг нь хүүгээ гар дээрээ авав.

	Хоёр хоногийн дараа өглөө эрт Йоханнес буцаж ирэв. Хамаг юм нь шавар шавхай болчихсон өрөвдөлтэй харагдана. Хөл дээрээ арай ядан зогсож байгаа дүүгээ Ларс Петер тэрэгнээс нь буулгав. Гэвч дүүгийн нь хэл нь ээдрээгүй хэвээр элдэв хараал урсгасаар байв. Ларс Петер юу ч хэлсэнгүй түүнийг гарч саравчинд сүрэл дэвсээд хэвтүүлэв. Йонханнес шууд унтав. Үхсэн мэт дугжирч байхад түүний нүүр нь цайран үс нь шанаандаа наалдан, хэсэг туг үс дух руу нь салмайж унжаад харахад эвгүй ажээ. Хүүхдүүд нь сэмхэн гэтэж очоод харанхуй шахуу саравчинд Йоханнесын унтаж байгааг хармагц хашхиралдан зугтааж байв. Ий! Яасан аймаар юм!

	Ларс Петер өвс овьёос бэлтгэж ажлаа хийсээр байв. Дүүгийнхээ дэргэдүүр гармагц түр зогсож бодол болов. Гаднаас нь харахад цэв цэвэрхэн харин нь дотроо цэл хүйтэн ийм улстай нөхцөх гэдэг энэ байна. Үүнийг хэн ч үзэн ядаагүй, хэн ч ширэв татаагүй учир нь дэндүү ичгүүр сонжуургүй амьтан. Хүүхнүүд үүнийг цэвэрхэн эр гэж орой үдэш ажилтай юм шиг зам дагуу үзэгдэж, эрчүүд нь ... Түүний мөрийтэй тоглоом архи дарсанд согтож, хүүхэн булаалцан зодолдоно.

	Ларс Петер дүүгийнхээ өврийг уудалж хэтэвчийг нь гаргаж үзэв. Хов хоосон! Дүү нь нийт дундын хөрөнгөөс мал худалдаж авах ёстой байсан зуун тавин крон авсан билээ. Гэртээ ер мөнгө үлдээгээгүй. Бодвол бүгдийг үрсэн байж таарах нь!

	Ларс Петерийн гар чичрэв. Тэрээр дүүгээ заамдан авах гэснээ больж биеэ барьж холдов. Дүүгээ сэрэхийг хүлээж хоёр гурван цаг саравч тойрон явав. Тэгээд буцаж ирэн, тооцоогоо бодох цаг болсон гэж Йоханнесыг түлхэн сэрээж:

	— Бидний мал авах гэсэн мөнгө яасан бэ? гэв.

	— Чамд ямар хамаатай юм? гэж хэлээд дүү нь буруу харав. 

	Гэвч Ларс Петер түүнийг босгон зогсоож:

	— Би чамтай ярих гэж байна! гэв.

	— Цаашаа тонил! гэж Йоханнес дөнгөж нүдээ нээж хэлээд гуйвсаар улам цааш явж саравчны өнцөгт өвсөн дээр өнхрөн ойчив.

	Ларс Петер хувингаар худгийн хүйтэн ус авчрав.

	— Одоо чи дуртай дургүй ч сэрнэ ээ! гээд толгой дээр нь усаа асгав.

	Йоханнес муур адил гэнэт үсэрч босоод хутга шүүрэн авч, учрыг олж ядан эргэлдэв. Тэгээд ахыгаа хармагц үсрэн дайрав. Ларс Петер хутганы хүйтэн ир хүзүүнд шүргэхийг мэдэрч гараараа зөрүүлэн цохиж Йоханнесийг унагаад хутгыг нь булаан авах гэж дарж авав. Түүний аманд нь хөөс бургина. Ларс Петер хутгыг гараараа аргалах хэрэгтэй болж, хүзүүнээс нь цус дусална. Йоханнесыг өвдөглүүлж байж Ларс Петер дээр нь гарав.

	Йоханнес доошоо харан амьсгаадаж:

	— Тавиач! гэж сөөнгөтнө.

	— За яах вэ, хүн шиг байвал тавина. Чи миний дүү учир би чамайг хорлохыг бодохгүй. Харин гахай алдаг шиг чинь би бас чамд алагдахыг хүсэхгүй гээд Ларс Петер өндийв.

	Гэтэл Йоханнес гэнэт огло үсрэн ахыгаа дээрээсээ авч хаях гэж оролдон нэг гараа суллан хутга шүүрэх гэж тэмүүлэв.

	— Уухай, чи бас тэгнэ үү! Тэгвэл чамайг хүлээд өгье л дөө. Хүүхдүүд ээ, олс аваад ир! гэж Ларс Петер түүнийг байдаг хүчээрээ дарав.

	Тэдний ноцолдохыг хаалганы ард нуугдан харж байсан гурван хүүхэд бие биеийнхээ араар орно.

	— Алив!? гэж эцэг нь хашхирав.

	Кристиан Дитте рүү гүйн очиж эгч нь олс авчрав. Дитте тэдэнд айхгүй ойртон ирж олс өгөн:

	— Аав аа, би туслах уу? гэжээ.

	— Хэрэггүй охин минь! Муу нохойг эргүүлтэл олсоо барьж бай гэж инээмсэглэв.

	Тэгээд дүүгийнхээ гарыг ард нь хүлээд босож хувцсаа гүвэв.

	— Нэг газар гахай шиг балиартаж яваад ир ээ л дээ. Бүр халтар ухна болчхож. Одоо томоотойхон миний хойноос явж гэрт ор, тэгэхгүй бол хохь чинь шүү. Энэ байдлаар бол чи яахаас ч буцахгүй хүн юм.

	Йоханнесыг гэртээ оруулаад сүлжмэл сандал дээр суулгав. Хүүхдүүдийг гаргаж, Дитте Кристиан хоёрыг ахынхаа морь тэргийг хөллө гэж үүрэг өгчээ.

	— Одоо чи бид хоёр хоёулхнаа хоцорлоо. Чи ёстой улайрсан дээрэмчин шиг байсан гэдгийг чамд хэлэх гэсэн юм. Би төрсөн гэр орон, нутаг усаа хэчнээн жил санаж дурсаж байтал харин чи төрсөн гэр орноос минь хүссэн мэдээг авчирсан мэт болсон. Одоо би ийм мэдээ авахгүй сэн гэж чамайг хашраамаар байна. Бид бүгд чамд сайн байсан, илүү дутуу зангүй бид мэтийн улсын нүдэнд чи гэм зэмгүй хүн шиг харагдаж явжээ. Гэтэл чи манай гэрт юу авч ирсэн бэ? Хог шороо, садар самуун, уур хилэн! Бидний хоорондын явдал үүгээр дууссан гэдгийг чи ойлгож байгаа биз. Өөрийнхөө морь тэрэг, ер өөрийн гэсэн новшоо аваад хурдан тонил! Мөнгө битгий горьд. Чи өөртөө ногдохоос илүү их мөнгө үрсэн гэдгээ ойлгоорой.

	Йоханнес ганц ч үг дуугарсангүй ахынхаа нүднээс далдирна.

	Тэргийг нь ойртуулж ирлээ. Ларс Петер Йоханнесыг хүүхэд шиг суулгаж өгөөд шалбарч шархадсан гараараа уяаг нь тайлж өгөв. Түүний хүзүүнээс нь шанааг нь даган цус гоожиж хувцсыг нь цусадна.

	— Одоохон яв, бушуул! гэж Ларс Петер эрүүнийхээ цусыг арчин хилэнтэй өгүүлэв.

	Йоханнес хэсэг зуур нойрмог мэт сууж байснаа гэнэт сэргэж байдаг чадлаараа дуу хадан инээж, жолоогоо атган хашаанаас давхиж гаран байшинг тойрон дардан зам тийш давхив. Ларс Петер хойноос нь харж хэсэг зогссоноо худаг дээр очиж шархаа угаахаар явав. Дитте эцэгтээ тусалж шарх дээр нь юм нааж өгөв.

	Маргааш нь Дитте аавтайгаа хамт Шаазгайн үүрээ зуны яргын ул мөрөөс цэвэрлэж өдөржин ажиллав. Ларс Петер хамгийн сүүлчийн үхсэн малыг газар булж шон модыг буулгав. Хэрэв үүнээс хойш ямар нэгэн малчин шөнө орой тэдний цонхыг цохин; «Хөөе Ларс Петер над турж үхсэн мал бий шүү!» гэж хашхирвал юу ч дуугарахгүй гэж шийдэв. Тэрээр элдэв хиамчин нохойчин яргачны тухай бодлоос үүрд салахыг хүсжээ.

	
VIII : ШААЗГАЙН ҮҮРИЙГ ОРХИВ

	Дитте дуу аялан ажиллана. Гэр ахуйн бүх ажлыг тэр хийх боловч эцэж цуцахыг мэдэхгүй хөдөлнө. Нүдээ юмаар боосон байх бөгөөд гал тогооны өрөөгөөр орох бүрдээ нэгэн шингэн шар юмаар нүдээ норгож байлаа. Тэр нь аль эрт сайн юм гэж эмээ нь ярьж байсан шээс байжээ. Нүд нь ихэд өвдөн хөх толбо суусан байна. Гэвч нүднийх нь өвчин Шаазгайн Үүрээс үүрд явахын бэлгэ тэмдэг мэт үзэгдэнэ.

	Ларс Петер нэг тийшээ явгаар яваад гэртээ ирж, барьсан саваагаа гал тогооны өрөөний хаалган дээр өлгөөд гутлаа тайлж эхлэв.

	— За нүд чинь яаж байна? гэж эцэг нь Диттегээс асуув.

	— Одоо ч гайгүй болж байна. Багш юу гэж байна вэ?

	— Юу гэж хэлэх вэ дээ? Багш чинь дүүгээ хамгаалсан чиний зөв гэж байна. Гэхдээ тэр явдалд чинь орооцолдохгүйг бодож байгаа бололтой. Аргагүй биз дээ.

	— Юу гэсэн үг вэ? Яагаад тийм хэрэг болсныг багш өөрөө мэдэж байгаа шүү дээ. Манай багш их үнэнч хүн.

	— Аа тэгэлгүй яах вэ... Гэвч цаадах нь баян, гацааны эзний хүү болохоор... Багш чинь сайн хүн боловч бас л идэж уух хэрэгтэй шүү дээ. Тэгээд гацааны эзэнтэй хэрэлдэхийг бодсонгүй. Тэд ер нь бие биеэ хачин хамгаалдаг улс. Нэг үгээр хэлбэл, нэгэнт бид явах гэж байгаа болохоор энэ хэргийг хөөцөлдөөд яах вэ гэж багш чинь зөвлөж байна. Үүнээс болж бас л шинэ доромжлол занал зүхэл үзэхээс өөр юманд хүрэхгүй гэж байна. Нээрээ ч тийм биз! Тэд хоорондоо ярилцаж байгаад биднийг юу ч худалдуулахгүй үнэ нэмэхгүй юм уу... эсвэл үнэ хаялцахад ирэхгүй ч байж чадах улс.

	— Тэгвэл та тосгоны шүүгчид гомдол мэдүүлсэнгүй шив дээ?

	— Очсоон. Гэвч тэр бас энэ чинь бүтэхгүй хэрэг гэж байна. Бас багш чинь, биднийг нүүтлээ хүүхдүүдээ сургуульд ирүүлэхгүй байж болно гэсэн. Хариуцлагыг нь өөрөө хүлээнэ гэнэ. Хөөрхий багш чинь сайн хүн боловч бас л аймхай юм даа гэжээ.

	Дитте их гонсгор байв. Эхлээд Кристианыг зодож дараа нь Диттегийн нүд рүү модон шаахайгаараа цохисон тэр том хүүхдийг сайн цээрлүүлэх сэн гэж бодно. Бяцхан Диттед энэ удаа засаг захиргаа хүүхэд бүхнийг адил үздэг гэж боджээ.

	— Тэгвэл би гацааны эзний охин байгаад тэр хүүхэд Шаазгайн үүрнийх байсан бол яах бол? гэж догдолж сөөнгөтсөн дуугаар Дитте асуув.

	— Тэгвэл хөдөөгийн шүүгч түүнийг болгож өгнө л дөө. Гэрэлт ертөнц гэдэг чинь бид мэтийн жижиг улс элдвийг хүлцэн тэсвэрлэж, бас торгож улам өдөөгүйд нь байна гэж бодохоор ингэж заяагдсан юм.

	— Хэрэв та тэр хүүхэдтэй уулзвал цохиод авахгүй юу? гэж Дитте хэсэг дуугүй байснаа гэнэт асуув.

	— Би харин эцгийг нь л болгоод өгмөөр байна. Гэвч тийм гоомой юм хийж огт болохгүй. Бид чинь жижигхэн улс шүү дээ.

	Гал тогооны өрөөнөөс Кристиан орж ирэв.

	— Том болж байгаад тэдний байшинд нь сэмхэн гэтэж очоод гал тавина даа! гэж хөмхийгөө зуун хэлээд нүд нь гялалзана.

	— Юу гэсэн үг вэ? Чи биднийг бүгдийг шоронд оруулах нь уу? гэж Ларс Петер айсан маягтай хэлжээ.

	— Тэднийг нэг сайн хашраахад гэмгүй гэж сав суулгаа дуугаргах зуур Дитте үглэв. Тэрээр энэхүү болсон явдалд тун ч сэтгэл дундуурхан байжээ.

	— Аав та хэзээ хот орж үнэ хаялцуулах юмаа худалдах эрх олж ирэх юм бэ? гэж Дитте эцгээсээ асуув.

	— Манай шүүгч өөрөө аргалж өгнө гэсэн. Их тусархуу хүн шүү! гэж Ларс Петер магтав. Тэрээр түүнээс том даргад очих дургүй тул хөдөөгийн шүүгчид ойр дотно байдаг байв.

	— Тэгэлгүй яах вэ! Биднийг эндээс явна гэж баярлаж байгаа биз. Тэд бүгд адилхан. Сургуулийн хүүхдүүд алаг шаазгайн тухай дуулаад тоглодог юм. Биднийг дагуулан дуулдаг хүний хүүхдүүд нь тариачдын ангаахайг бүгдийг зөөгөөд байхад, тэр хүн чинь нэг өдөр үүрийг нь таягаараа сүйтгэн цохисон! Намайг мэдэхгүй байна гэж санаж байна уу? гэж Дитте хэлжээ.

	Ларс Петер үг хэлсэнгүй. Үүнийг дуулаад сэтгэл нь гонсойж ажлаа хийж эхлэв.

	Гэвч орой нь дэнлүүний гэрэлд суугаад ирээдүйнхээ тухай ярилцахад урьдын бүх эвгүй явдал мартагдана. Ларс Петер дээр үед май загас худалдан авч борлуулдаг байсан загасчны тосгонд очиж суурьшихаар бодно. Тэр тосгоныхон түүнийг урьж, энд суурьш гэдэг байжээ. Тэнд нэг хэрэгтэй хүн бий. Гуанзны эрхлэгч юм. Харахад эрэмдэг мэт боловч сэтгэл сайхантай хүн дээ. Тэр хүн биднийг сууцтай болтол хоёр өрөөгөө өгч, бас завьчдын артельд намайг оруулж өгнө гэсэн. Энд зарсан юмныхаа мөнгийг бүгдийг шинэ байшин барихад хэрэглэнэ.

	— Тэр чинь таны дээр ярьж байсан тарваган хүн үү? гэж Дитте сонирхов.

	— Тийм ээ, тал бие нь тарваган хүн мэт, тал бие нь аварга том, нэг үгээр хэлбэл хоёрын эрлийз хүн байгаа юм. Урд хойноо бөхтэй, нүүр нь цусан толботой хүн. Гэвч түүний гэм биш, ер нь сайн хүн байгаа юм. Хүн бүхэнд тусална.

	Дитте цочих шиг болов.

	— Тэгвэл тэр чинь ёстой мангас шиг хүн юм уу?

	Ларс Петер загасчин болохыг боджээ. Гэрээр загасчидтай хамт олонтоо явж байхдаа загасчин болох сон гэж гар нь загатнадаг байжээ. Дитте ч цааргалсангүй. Тэгвэл эмээгийнх нь тухай бүүр түүр дурсамж үлдсэн тэр далайн эрэг дээр дахин очих нь ээ. Тэнд очвол энд сонсдог элдэв хов жив, «Яргачин» хочоо, бас зовлон гуниг бүхнийг мартаж болно гэж бодно.

	Гагцхүү юу юу авч явахаа шийдэх хэрэгтэй байв. Яг шийдэх үедээ бас юу юуг орхих вэ гэдэг хэцүү асуулт тулгарав. Кристианы жижиг самбар дээр үнэ хаялцуулан зарах юмаа эгнүүлэн бичиж үзэхэд цөөхөн байв. Бараг л юм бүхнээ авч явах гэжээ.

	— Бас дахин сайн үзэж зарахыг нь зарах хэрэгтэй. Мал гэр ахуйгаа бүгдийг авч явж болохгүй шүү дээ. Тэнд мөнгө их хэрэгтэй болно!

	Тэгээд дахин бичсэнээ үзэж эхлэв. Том Кляусийн хувьд маргах юмгүй байв. Хөгширсөн хойно нь хүнд өгнө гэдэг нүгэл болно байгаа. Далайн эрэг дээр морь тэжээх юм даанч олдоно биз дээ. Өөрийн унаатай байх их хэрэгтэй. Морьтой байна гэдэг хүнд хүндтэй харагдана. Бас тэгээд бага сага олз ашиг ч олж болно.

	Ийнхүү Ларс Петер сэтгэлээ зогоох боловч үнэндээ тэнд яаж морио тэжээнэ дээ? Хэн ч гэсэн Том Кляусаас салахыг үл тэвчинэ.

	Харин үнээнээс болж нэлээн маргав. Ларс Петер үнээгээ авч явах гэжээ.

	— Үнээ минь биднийг хэчнээн жил тэжээв. Хүүхдүүдийн эрүүл энх өссөн энэ л үнээтэй холбоотой. Тэгээд ер нь аяга цайны сүүтэй байх хэчнээн аятай билээ.

	Гэвч үнээгээ авч явна гэвэл бэлчээрийг нь хамт авч явах хэрэгтэй гэж Дитте ухаантай үг хэлжээ.

	— Нээрээ ч болдог сон бол тэргэн дээрээ жаахан бэлчээр, занарт намаг аваачих сан! Тэнд элснээс өөр юу ч үгүй шүү дээ гэж Ларс Петер инээв.

	Тэгээд үнээгээ авч явахаа болив.

	— Харин гахайгаа ... бас тахиагаа ... аваачна гэхэд Дитте ч зөвшөөрчээ. Хоёр гурван тахиатай байх зүгээр, гахайгаа загасны үлдэгдлээр хооллож болно.

	Үнэ хаялцуулан худалдахын өмнө тэд бүтэн өдөржин юмаа боож баглаж шохойгоор дугаар тавьж байв. Хүүхдүүд нь ч гэсэн хамраа арчих завгүй тэдэнд тусалж байлаа.

	— Таны боосонд чинь шал хэрэггүй юмнууд байгаа шүү дээ гэж Дитте эцэгтээ хэлжээ.

	— Зовох юу байх вэ? Боолттой юман дотор гутал байгааг харсан хүн үнэ нэмсээр байгаад авна. Дараа нь өрөөснийг нь өөр боодолтой юмтай хамт бас авна. Үнэ хаялцахад дандаа тийм байдаг юм. Хүмүүс авах гэснээсээ хавьгүй их хэрэгтэй, хэрэггүй юм авдаг юм.

	— Та үүнийг сайн мэддэг юм уу? гэж Дитте инээмсэглэв.

	Үнэндээ эцэг нь үнэ хаялцах худалдаа хэсэж элдэв хэрэгтэй хэрэггүй юм авчрах дуртай билээ. Гол нь зээлээр авдагт нь болдог байв.

	Энэ хэдэн жилд Шаазгайн Үүрт хэчнээн их юм цуглаж, дээвэр дээр хүртэл хөглөрөх нь зовлон болжээ. Харин завшаанд сайн үзэж янзалжээ. Гэвч худалдах гэсэн бүх юмаа боож цуглуулахад төвөгтэй байв. Учир нь хүүхдүүд энэ тэр юмыг нь сониучлан ийш тийш нь зөөж гүйлдэнэ.

	Үнэ хаялцах өдөр аравдугаар сарын жихүүн сэрүүвтэр өдөр боловч салхигүй байв. Эргэн тойрон бараантсан байшин барилга, модод дулаан мананд шумбан амарч байх шиг үзэгдэнэ.

	Шаазгайн үүрнийхэн өглөө эрт босжээ. Ларс Петер Дитте хоёр энэ өдрийг хүртэл янз бүрийн албан газар байшингууд дунд цөхөртлөө гүйжээ. Одоо бүх юм бэлэн болж, хүүхдүүдээ гангалж хувцаслав. Хүүхдүүд явахыг тэсгэлгүй хүлээцгээн арьсыг нь зулбартал ногоон савангаар зүлгэж угаалган ягаарсан царай гарган ийш тийшээ холхино. Дитте тэднийг барьж аваад нүдэнд нь саван орохыг ч хайхрахгүй сайн угааж өгчээ. Дуу шуугүй ч өнгөрсөнгүй. Гэвч тэр бүх эвгүй явдал нэгэнт өнгөрч, дараа долоо хоногоос нааш дахин давтагдахгүй тул хүүхдүүдийн нулимс нь хатаж, хацар нь гэрэлтжээ.

	Бяцхан Поулийг хамгийн сүүлд хувцаслахад тэр тэсэж сууж чадахгүй өндөлзөж байв.

	— За одоо чи эгчдээ юу гэж хэлэх бил ээ? гэж гоё хувцасласныхаа дараа үнсүүлэх гэж Дитте ойртов.

	— Баярлалаа гэнэ гэж ихэд онгироотон хэлжээ. 

	Дүү нь бүр нэг дүрсгүйтэх дур нь хөдөлжээ. Кристиан, Эльза хоёр түүнийг хараад инээж байна.

	— Үгүй ээ чи аятайхан ёсоор нь хэлээч дээ! Эгчхэндээ баярлалаа гэж хэлэх хэрэгтэй шүү дээ. За юу? Эгчхэндээ баярлалаа... гэж хэл гэж Дитте ихэд төв байдлаар сургамжлан хэлэв.

	— Нойтон чихт! гэж дүү нь хэлээд ход ходхийтэл инээжээ.

	— Чи ч бүр өнөөдөр хачин болчихжээ! гэж хэлээд Дитте дүүгээ шалан дээр буулгав.

	Дүү нь гадаа байсан эцгийнхээ дэргэд гүйн очиж элдэв юм шулганана.

	— Юу гэж шулганаад байгаа юм? гэж эцэг нь ойлгосонгүй асуув.

	— Дэмий л юм шулганаж байхгүй юу! Дандаа тэгж байдаг юм. Намайг л шоглож байна гэж бодож байгаа биз.

	— Чих - чихэн - чихэндэй! гэж хүү нь аялгуулан эцгийнхээ хөлөөс зуурав.

	— Юу гээд байгаа чөтгөр вэ! Чи зүгээр байна уу, үгүй юу! гэж Ларс Петер хүнгэнэн айлгав.

	Хүү нь инээсээр худгийн араар орж нуугдахаар гүйлээ. Эцэг нь түүнийг хөөж бариад, бас Эльза охиноо дуудаж хоёр мөрөн дээрээ суулгаад:

	— Талд очиж тоглох уу? гэв.

	Дитте Кристиан хоёр ч бас тэдэнтэй нийлэв. Тэд дассан газраараа сүүлчийн удаа хамт зугаалж байгаагаа мэдээд, эцгийнхээ хормойн хоёр талаас барьжээ. Тэд урьдынхаа адил шаврын нүх, намаг ногоон зүлгийг тойрч явав. Гэтэл өнөөдөр юм бүхэн салж явахын өмнө шал өөр мэт харагдана. Намаг, шороо нь хүүхдүүдэд тоглоомыг нь бодогдуулж, Ларс Петер төлөвлөж байсныг нь санагдуулжээ. Гүйж тоглоход нэн тохитой өвс бут ургасан шуудуу том чулуун хөшөө хараа булаах мэт харагдана. Газраа хагалж, өвлийн буудайгаа тарьсан нь бүх юм бэлэн ирээдүйн эзнээ хүлээх мэт үзэгдэнэ. Түүнийг худалдаж авах хүнээ сэтгэл дундуурхан байлгахгүйг Ларс Петер хичээнэ. Хуучин эзэн нь арчаагүй эдэлсэн газар гэж хэн ч хэлэхээргүй харагдана.

	— За даа бид ч энд хугацаагаа дуусгажээ. Шинэ газар маань ямаршуу байдаг бол доо! гэж Ларс Петер гэртээ эргэж ирээд ихэд дурамжхан өгүүлжээ.

	Өргөн зам дээр хүмүүс цуглаж эхлэв. Гэвч цагдаа, үнэлэгч хоёрыг ирэхээс урьд хэн ч Шаазгайн Үүрт ойртсонгүй. Дитте тэднийг хармагц арайтай дуу алдсангүй. Тэр нэгэн удаа ээжийг нь энэ хүн аваачсан байжээ. Гэвч одоо тэр хоёр хүн сайхан санаатай ирж, ихэд эелдэг байлаа.

	Тэдний хойноос хүмүүс хэсэг хэсгээр бөөнөөрөө цувж эхлэв. Яргачин хочтын газар дээр эхлэн гишгэхийг хэн ч зүрхэлсэнгүй. Харин цагдаа, үнэлэгч хоёрын хойноос дагавал өөр хэрэг байлаа. Гэвч цагдаа үнэлэгч хоёр Ларс Петертэй гар барихад хүмүүс бөөгнөрөн шивнэлдэв.

	Ларс Петер ирсэн хүмүүсийг ажиглав. Тэдний дунд хэдэн гацааны эзэн харамч өвөгчүүд хямдхан юм горьдож иржээ. Бусад ихэнх нь Элст, Намагт, нутгийн бэл муутай улс байлаа. Тэд Ларс Петертэй мэндлэлцсэнгүй, баячуудын дэргэд хуйлран, цагдаагийн өмнө тонголзоно. Үнэлэгч төлөөлөгчид тэд ойртон очиж зүрхлэхгүй байна. «Үнэндээ тэд намайг өөрсдөөсөө долоон дор юм шиг бодож байх бололтой. Тэдэнд юу байгаа юм бэ? Ихэнх нь өчүүхэн тарианы ч эдлэнгүй, бүр шар манжингийн ч хашаа үгүй улс шүү дээ! гэж Ларс Петер бодно. Харин тэрээр хэнд ч өргүй байсан нь овоо доо! Үргэлж түүнээс тусламж эрдэг Намгийнхан хүртэл их зантай байна. За яах вэ одоо тэд түүний тусламжийг горьдохгүй болох нь мэдээж!

	Нэг муу хуучин юмнаас болж хүмүүс бараг барилцаж аван алдаж байгааг нь харахад инээдтэй байв. Тэгэхээр яргачин хочтын хуучин юман дээр ингэж зууралдаж байгаа юм чинь тэд өөрсдөө төдий л үнэгүй нь илт бөгөөд тавиа үнээр авах гэж зүтгэнэ.

	Үнэлэгч хүн ихэнх улсыг мэдэх тул улам хор шарыг нь малтаж үнийг нь нэмүүлж байна.

	— За Нугын Петер Йенсен жинхэнэ үнийг нь хэлэх гэж байна уу? Чи надаас бүтэн жил юу ч худалдаж аваагүй шүү дээ! гэх буюу эсвэл өөр ямар нэгэн хүнд хандаж: Йенс Пэссен хараач, танай авгайд аятайхан бэлэг болмоор юм байна! 

	Ингэж нэрийг нь хэлж дуудах бүр хүмүүсийн царай улайн инээмсэглэж үнэ нэмнэ. Тэдний нүүр царайг ажвал үнэлэгч түшмэл нэрийг нь мэдэж байгаад тал өгсөн байдал илэрхий үзэгдэнэ.

	— За энэ тарианы самнуур байна! Хэн их үнэ өгөх вэ? гэж газар тарианы хэрэгсэл зарах болох үес үнэлэгч өндөр дуугаар хашхирав. 

	Бүгд нирхийтэл инээх үес үнэлэгч түшмэл хуучин борной руу заав. Үр цайруулагчийг кофены тээрэм гэх зэрэг юм бүхнийг овжин нэрлэж хашхирна. Заримдаа түүний шог үг гэрийн эзний нэрийг хөндөх тул цугласан улс бүр тавлах мэт чанга хөхрөлдөнө. Гэвч Ларс Петер тэр өдрийн инээд наадмыг огт тоохгүй толгой дохиж байлаа. Үнэлэгч хүн элдвээр инээлгэж хөгжөөх хэрэгтэй, энэ нь үнэ хаяхад их нөлөөтэй байдаг.

	Бүр Йохансен хэмээх ядуу зөөгч эр ажлынхаа уранхай хувцас модон шаахайг өмсөөд ирж, хамгийн ард зогсож үзэгдэв. Үнэлэгч түшмэл олны инээдийг хүргэж үг хэлэх бүр Йохансен бүгдээс чанга инээж, өөртөө анхаарал хандуулахыг хичээнэ. Ларс Петер түүнийг ууртай харна. Йохансеныд хүнд илүүчлээд байх юм байхгүй харин нь юунд ингэж Ларс Петерийг гоочилно вэ! Зөөгч авсан хэдийгээ архинаас өгдөг хүн байв. Гэтэл энд ирээд бас их зан гаргах санаатай, муу золиг! Ларс Петерийн хуучин савхин гутлыг авах гэж боджээ! Түүнийг үнэ хэлэхэд хэн ч дундуур нь орсонгүй. Гутлыг нь ганц кроноор авах болжээ.

	— Бэлэн төлнө шүү! гэж үнэлэгч хэлэв. Түүний өвөрт ганц ч улаан мөнгө байхгүй тул хүмүүс дахин нирхийтэл инээлдэв.

	— Би хэдэн мөнгө зээлдүүлсэн ч болно гээд Ларс Петер ширээн дээр нэг крон тавьжээ. Йохансен түүнийг хяламхийн харснаа сууж гутлаа өмсөж эхлэв. Хэдийд гутал өмсөж байснаа ч бараг мартсан хүн байв.

	Цэвэрхэн зассан өрөөнд талх хиам, галуун хүзүүт шилтэй архи гурван шилэн аяга, кофе цайны халбага тавьсан байв. Дитте гал тогооныхоо өрөөнд бөндгөнөн, хийсэн юм нь хүнд хэр зэрэг таалагдах бол гэж сандарна. Хэрэв хэрэгтэй бол талх хиам ч нэмье гэж бодож байв. Байсхийгээд л хаалганы нүхээр сэмхэн харж сэтгэл нь илт хөвөлзөнө. Хааяа нэг хоёр хүн орж ирэх боловч жаахан харж байгаад юманд хүрэхгүй гарч явж байв. Диттегийн танихгүй эндхийн бус бололтой нэг хүн орж ирлээ. Тэрээр аяганд архи хийж, хонины махан хиам талх аваад идэж эхлэв. Архиа уугаад тавтай идэж суусныг үзвэл түүний сэтгэлд нийцсэн бололтой. Гэтэл гэнэт нэгэн тариачин эмэгтэй орж ирээд түүний чихэнд нэг үг шивнэн хэлмэгц нөгөө хүн аман дахиа гаргаж алган дээрээ бариад эхнэрийнхээ хамт гараад явчхав.

	Ларс Петер шагайтал, гал тогооныхоо өрөөнд толгой дороо гараа тавиад Дитте гингэнэн уйлж байв. Эцэг нь охиноо тэвэрч юу болсныг асуув.

	— Зүгээр зүгээр гэж мэгшин нулимсаа арчина. 

	Магадгүй болсон явдлыг эцгээсээ нуух гэж эцгээ өрөвдсөн ч байж мэдэх юм. Гэвч эцэг нь аргадаж байгаад юунаас уйлсныг нь дуулж чадав.

	— Улс ердөө юм идэхгүй юм! гэж охин нь мэгшинэ. 

	Эцэг нь ч үүнийг ажигласан боловч, охиноо тайвшруулан

	— Өлсөөгүй байгаа биз. Бас идэх ч завгүй байгаа гэв.

	— Идэж болохгүй юм тавьсан шиг санаж байна. Нохойн махаар хийсэн юм болов уу ч гэж зарим нь бодож байх шиг байна гэж охин нь үглэв.

	— За ямар хамаа байх вэ! Үдийн завсарлага болоогүй шүү дээ гэж Ларс Петер хэлээд инээв.

	Нэг хүүхэн нөхрийгөө битгий идэх юманд хүр гэж байхыг би өөрөө сонссон гэж Дитте хэлжээ.

	— За чи битгий гонсойгоод бай. Маргааш бид эндээс явна. Ямар хамаа байх вэ! Тэнд бид шинэ амьдралаа зохионо. За одоо би гарахгүй бол болохгүй. Битгий сэтгэлээ зовоо, миний охин гэж хэлээд мөрийг нь аяархан илжээ.

	Ларс Петер гарч үнэ хаялцаж байгаа газар очив. Үд дунд үнэлэгч түшмэл завсарлага зарлав.

	— Одоо жаахан амарцгаая, нөхөд минь ходоодныхоо шүүсийг аргалъя гэж хашхирчээ.

	— Бүгд инээлдэв. 

	Ларс Петер түүнд ойртон очихыг улс хармагц түүнийг хэрхэн амаараа шороо үмхэхийг харах гэж тулж ирэв. Тэрээр өөрийнхөө үнгэгдсэн малгайг базлан, үсээ сэгсийлгэжээ.

	— Эрхэм нөхөд тийшээ цэвэр тасалгаанд морилж бага сага идэх юм архи, пиво бас кофе цай зооглох болов уу гэсэн юм ... гэж түүний хүнгэнэсэн дуу цуурайтав.

	Хүмүүс бие биеэ тохойгоор нударч: Яасан хэрцгий амьтан бэ?! гэлцэнэ. Үнэлэгч түшмэл, цагдаа нарыг яргачин хочтын гэрт, алаачийн гэрт урих гэж байх уу! Бүгд түшмэдийг ширтэв. Нэгэн гацааны эзэн дургүйцсэн байдалтай гараа зангав.

	Үнэлэгч түүнийг анхаараагүй мэт үзэгдэв.

	— Бид ч идэх юмтайгаа яваа шүү дээ. Бас танай хөөрхөн охин өнөөдөр бишгүй их ажилтай байгаа биз гэжээ. Гэвч үнэлэгч түшмэл, Ларс Петерийн урамгүй царай, олны тавласан байдлыг ажиглаад хэн нэгний нь талд эрс үг хэлэх хэрэгтэй гэж ойлгов. Тэгээд бас урьд нь энд эрүүгийн хэргээр ирж байсан тул учирсан золгүй явдлаа эр зоригтой давж байгаа улсыг бага зэрэг ч болов тайтгаруулах гэж боджээ.

	— Үгүй байз. Ер нь баярлалаа. Айлын хоол амттай гэдэг!.. гэж хөгжилтэйхөн хэлжээ. Бас архи дагуултай гэнэ ээ! Хансен та юу гэж бодож байна? гэж хөдөөгийн цагдаа руу хандан өгүүлэв.

	Тэгээд тэд Ларс Петертэй хамт гэрт нь ороод ширээ тойрон суужээ.

	Хүмүүс тэднийг шохоорхон харна. Дараа нь хүмүүс элдэв шалтаг заан тэдэн дээр орж гарна. Яргачин хочтын дайлах нь түшмэд тэргүүтэнд хэр таалагдахыг үзэх нь сониучхан хэрэг байв. Орж ирсэн бүхэн арга буюу түр суух хэрэгтэй. Суумагц зочдын таашаан идэж байгааг заавал харна. Хүмүүс өөрсдөө зохион тараасан хов живдээ итгэж ядаж байгаа мэт байлаа. Дитте талх хиам, кофе цай нэмж, үнэлэгч түшмэлийн дуудсан ёсоор гарч, магтуулан толгойгоо илүүлжээ. Энэ магталт, энэ өрөвдөлт Диттегийн цээжинд дарамт болж байсан олон зовлонг хөнгөлөх мэт болжээ.

	— Ийм кофегоор үнэ хаях газар урьд нь ер дайлж байгаагүй. Сайхан кофе болж хэмээн үнэлэгч хэлэв.

	Худалдаа дахин эхлэх үес бас нэг шинэ хүн ирсэн үзэгдэв. Тэрээр үнэлэгчтэй толгой дохин мэндлээд өөр хэнийг ч тоосон шинжгүй эргэж сууц эдлэнг үзэж эхлэв. Анчны бүстэй урт савхин цамц, өндөр түрийт гутал өмссөн хүний байдал нь ямар нэгэн газар эзэмшигч мэт санагдуулав. Гэвч хүмүүс түүнийг хөдөөгийн хүн биш болохыг таньжээ. Шаазгайн үүрийг худалдан авч нуур даган ан агнах гэж зуслан барихаар нийслэлээс ирсэн худалдаачин гэсэн яриа гарав.

	Эхлээд яргачин хочтын эзэмшлийн газрыг авах дуртай хүн байсангүй, гэтэл ирсэн зочны сургаар байдал өөрчлөгдөв. Хэрэв дөмөгхөн хичээвэл энд тохитой эзэмшил байж болох юм. Шаазгайн Үүрт үнэ хаяж эхлэхэд тариачид зориуд нэмж байв. Ганцхан ирсэн зочин түүний эдлэнг хүссэн бус нь тодорхой болов. Ларс Петер ч эдлэнгийнхээ үнэд нэлээд юм авав.

	Үнэ хаялцах наймаа дууссан хойно хүмүүс ямар нэгэн юм хүлээсэн байдалтай зогсоно. Тэгтэл нэгэн өндөр нуруутай тариачин эмэгтэй ойртон очиж Ларс Петерт гар сунган:

	— За баяртай гэх үү дээ, шинэ газраа эндхээс илүү жаргалтай суухыг хүсье. Энд ч та нар элдэв зовлонд нэрвэгдэж олигтой амьдарч чадсангүй шүү гэжээ.

	— Тийм ээ, үүний төлөө хэнд ч талархах билээ гэж Ларс Петер хариулав.

	— Үнэн шүү. Хүмүүс би ч гэсэн та нартай аятай эвтэй явсангүй. Ядуу улст дургүй тариачин хүн ийм л юм даа. За биднийгээ битгий мартаарай! Аз жаргалтай сайн суугаарай! гэж хэлээд тэр эмэгтэй хүүхдүүдтэй нь бүгдтэй гар барив. Ихэнх улс энэ завсар үзэгдэхгүйг хичээн алга болсон боловч нэлээд хүн тэр эмэгтэйн жишээгээр салах ёсон үйлдэв.

	Ларс Петер хүүхдүүдээ хөтлөн зогсоод тарж яваа улсыг харж байв.

	— Үнэндээ сайн хүмүүс бодсоноос илүү олон юм даа гэж тэрээр шүүрс алдан хэлжээ.

	Маргааш нь эртхэн гарах гэж хамаг юмаа тэргэн дээрээ ачсан байв. Тосгон хүртэл хол тул шөнөөс өмнө очиж төвхнөх гэж боджээ. Иймээс дуу шуугиан болсон тэр сэтгэл догдлом өдрийнхөө явдалд ядарсан улс эрт унтахаар хэвтэв. Хөнжил дэвсгэрээ хүртэл ачсан тул гадаа өвсөн дээр унтав.

	Өглөө сэрмэгц юм бүхэн ер бус сайхан эхлэв. Хувцастайгаа унтсан улс босмогц худгийн усаар нүүрээ угаав. Энэ ч гэсэн ямар нэгэн шинэ юм зөгнөх мэт үзэгдэнэ. Тэгээд кофегоо уугаад, шинэ эзэнд нь үнээгээ гардуулах ёстой байв. Тэгээд явах цаг нэгэнт болж, Том Клуясаа хөллөв. Ачаатай тэргэн дээрээ гахай, тахиа, гурван хүүхдээ байрлуулжээ. 

	Шинэ амьдрал нь нэн сонин эхлэв.

	Гагцхүү Ларс Петер баярласангүй. Шалтаг заан эргэж байшингаа нэг тойрч саравчаа шагайн эдлэнгээ нэг сайн ширтэн харав. Хэчнээн удаа ийнхүү зогсож өөрийнхөө эдлэнг харж байсан билээ. Тэртээ талд хөлсөө асган ажиллаж, сайн, муу олныг үзжээ. Эндхийн бут бүхэн чулуу бүхэн, газрын овон товон бүхэн түүнд дотно танил билээ. Шинэ газар хэрхэн яаж амьдрах юм бол доо? Ларс Петер анх удаа ийнхүү амьдралаа дахин эхлэх гэж байгаа бус, гэвч энэ удаа шиг урам зориг мохоо байсан удаагүй билээ. Түүний ухаан сэтгэл өнгөрсөн тийш тэмүүлнэ.

	Харин хүүхдүүд нь зөвхөн урагшаа харж, Дитте эгчээрээ эмээтэй байх үесийн явдлаа санах далайн тухай, түүний эрэг хөвөө газрын тухай яриулж сэтгэл нь улам хөдөлж шинээр золгох амьдралаасаа гайхамшигт сайхныг хүсэн хүлээнэ.

	
IX : НЭГЭНД НЬ ТАРГАН ШАР, НӨГӨӨД НЬ ЗҮСЭМ ТАЛХ

	Өвөл нь урт хүйтэн болов. Загасчдын артелиас Ларс Петер шууд хувь худалдан авна гэж бодсон боловч ганц ч сул хувь байсангүй. Энэ тухай гуанзны эзэнд сануулах бүр: «Тэр артель чамаас зугтаачихгүй. Жаахан хүлээ» гэж хариулдаг байв.

	Жаахан хүлээ! Гуанзны эзэн ингэж ярих нь амархан л юм! Гэтэл хажууд нь хүн ажилгүй тэнэж, сүүлчийнхээ хэдэн зоосыг тоолж амь зогооход хүрч байна! ... Ямар нэгэн загасчинд золгүй явдал учирвал түүний байрыг эзэлнэ гэж үү? Тэгвэл ч баярлах юм алга!

	Гуанзны эзэн түүнд агнуурын томхон завь өгч дуртай артельд оруулах байх гэж Ларс Петер итгэж байв. Юу ч гэсэн Ларс Петер нүүж иртлээ тэгж бодож байсан нь алдаа бол оо юм уу.

	Одоохондоо өвчтэй хүнийг орлож нэгээс нөгөөд тус хүргэж холхиж байна. Гуанзны эзэн «Жаахан хүлээ, юм бүхэн цагаа ирэхээр болно. Одоохондоо хэрэгтэй юмаа надаас авч л бай» гэж хэлдэг байв.

	Ларс Петерийг нэгэн олигтой юманд нөөж байгаа мэт санагдана.

	Тэгсээр хавар ч боллоо. Улаан өндөгний баяраар4 их хүчтэй шуурга тавьж гамшиг тарьжээ. Нэгэн өглөө Ларс Йенсен гэгч хүний агнуурын завь ахлагчгүй болж ирэв. Тэрээр нүсэр давалгаанд цохигдон амь үрэгджээ.

	— За одоо чи гуанзны эзэнд оч гэж Ларс Петерт үлдсэн хоёр хувь нийлүүлэгч нь хэлжээ.

	— Эсвэл Ларс Йенсений бэлэвсэн гэргийд очвол дээр биш үү? Одоо хувь нь түүний эхнэрт шилжинэ шүү дээ гэв. 

	Нөгөө хоёр нь:

	— За бид ч энэ хэрэгт нэг их орооцолдоод байхгүй. Дуртай хүн дээ л очихгүй юу! Хэрэв чамд хэдэн мөнгө байдаг юм бол хадгаламжийн кассад өгсөн дээр биз. Муусайн байшинд түймэр гарвал өнгөрөө шүү дээ! гэж ойлгомжгүйхэн жуумалзаад, Ларс Петерээс зайлан явав.

	Тэрээр ганцаараа үлдэж бодол болов... 

	«Чухам учир нь үүнд гэж үү?» гэж бодсоноо үнэ хаялцуулан юмаа борлуулснаас байшин барихаар үлдээсэн хоёр мянган кроноо аваад гуанзны эзэнд очлоо.

	— Би чамаас нэг зүйл асуух гэж ирлээ... Миний мөнгийг хадгалахгүй юу. Өөрт чинь хадгаламжийн касс бий гэнэ гэж намуухан дуугаар хэлэв.

	Гуанзны эзэн мөнгийг тоолж аваад далд хийв.

	— Баримт авах уу? гэж асуув.

	— За за яах вэ, зүгээр гэж Ларс Петер тээнэгэлзэн хэлэв. 

	Үнэндээ баримт авах хэрэгтэй байсан боловч, хэлж зүрхэлсэнгүй. Хүнд итгэхгүй байгаа сэтгэгдэл төрүүлэх биз гэжээ.

	Гуанзны эзэн мөнгөнийхөө авдраа хаагаад цоожлов. Энэ дуу нь авсан дээр хэсэг шороо асгах мэт Ларс Петерт сонсогдов. Тэгээд

	— Энэ чинь чиний хувь болно. Чи Ларс Йенсенийг орлох байх гэж бодож байна гэж гуанзны эзэн хэлжээ.

	— Ер нь би энэ тухай түүний бэлэвсэн гэргийтэй ярих нь зүйтэй юм. Одоо хувь нийлүүлсэн эзэн нь тэр болсон шүү дээ гэж хэлэхийг сонсоод гуанзны эзэн бүдүүн гэдсээ цүдийлгэн харж:

	— Чи энэ тосгонд аль нь чиний ажил, аль нь миний ажил болохыг надаас илүү мэдэж байх шив дээ! гэж хэлэв.

	— Үгүй, яалаа гэж... би зүгээр л тэгж санасан юм... гэж Ларс Петер амандаа бувтнав.

	Тэндээс гараад Ларс Петер бага зэрэг тайвшрав. Хэн мэдэх вэ, золиг! Энэ аймаар амьтан чинь үргэлж нэг л... хачин санагдах юм. Хүзүүгүй... ганц том толгой л үзэгдэх шиг болох юм. Баавгай шиг хүчтэй амьтан гэдэг шүү. Бас тэгээд залирхаг ухаантайг нь яана. Хэнийг л хуурах гэнэ, тэр бүхнийг аргадаа оруулдаг гэлээ. Үүнтэй орооцолдоод яах вэ, яршиг. Яг л сая, юу гэж хэлэхээ сайн бодож байгаад олигтойхон үг хэлж хэргийг нэг тийш нь шийдэх байсан юм. Гэтэл түүний ухаан хүчийг олзуурхаж явах ч гэж дээ.

	Нэг үгээр хэлбэл Ларс Петер гуанзны эзэнтэй ярьсан яриандаа дурамжхан байжээ. Гэвч яах вэ, бас нэг ажил бүтэх байв.

	Тэрээр шууд эрэг дээр очиж нөгөө хоёртой уулзан тэдэнтэй хамт ажиллах болсноо хэлэв. Цаадуул нь татгалзсангүй, харин ч хувь нийлүүлсэн гурав дахь хүн нь хүдэр чийрэг Ларс Петер болсонд тэд баяртай байжээ.

	— Одоо чи бэлэвсэн эхнэрт нь туслах хэрэгтэй дээ гэж тэд хэлжээ.

	— Юу гэсэн үг вэ? Хувь авахын тулд хоёр дахин үнэ төлөх хэрэг үү? Золиг чамайг! гэж Ларс Петер гэнэт эгдүүцэв.

	— За энэ ч чи л өөрөө мэдэх хэрэг. Бид ч яах вэ гаднын улс гэж тэд нь хариулжээ.

	Тэгээд арга буюу тосгоны урд захад байгаа жижигхэн байшинтай бэлэвсэн эмийнхээр Ларс Петер очих болов. 

	Тэр эмэгтэй галын дэргэд суугаад гурвалжин будааны шөл ууж суув. Түүний нулимс дуслан дийзэнд урсан орж байснаа хүн ормогц эхэр татан уйлж:

	— Тэжээх хүнээсээ саллаа! гэж үглэж байв.

	— Би ч харин баларлаа гэж айж байна. Би гуанзны эзэнд хоёр мянган крон хувь нийлүүлж төлсөн. Гэтэл хувь нь чинийх байх ёстой байжээ.

	— Лав өөр юм чамд үлдээгүй биз дээ гэж бэлэвсэн эхнэр тал өгөв.

	— Тэгээд хувь хөрөнгө нь чинийх биш юм уу?

	— Арван жилийн өмнө манай хар хүн гуанзны эзнээс авсан тэгээд бараг хоёр гурав дахин төлсөн байх. Хэн мэдэх вэ, ядуу бэлэвсэн эмд одоо хэн туслах юм бэ? Ларс Петер минь, энэ ертөнц дээр амьдарна гэгч хэцүү юм! Би одоо хэнээс аврал эрэх бил ээ? Хэн намайг ад үзэж, хэн намайг энхрийлэх бил ээ? гэж дахин эхэр татан уйлж гарав.

	— Бид чамайг үргэлж эргэж байна. Хоол ундны талаар ч мартахгүй. Би ер хэнийг ч гомдоож байгаагүй хүн. Тэр тусмаа тэжээх хүнгүй болсон бэлэвсэн чамайг бүр ч гомдоохгүй... Бид ядуус бие биедээ туслах хэрэгтэй.

	— Мэднэ, мэднэ, чи бэлэвсэн намайг гомдоохгүй, нүд үзүүрлэхгүй чадахын хэрээр тусална. Гэвч чи бас гэр оронтой хүн. Тэднээ тэжээх хэрэгтэй. Манай энд бэлэн зэлэн талх ургах биш. «Диваажинд очих юм сан. Нүгэл тавихгүй байна» гэж ярьдаг шиг юм болно.

	— Тийм нь ч тийм. Гэвч ядуу нэг нь нөгөөгөө түшин өндийх хэрэгтэй шүү дээ. Бид чамайг огт мартахгүй. Харин бид нэг төвхнөж авах л хэрэгтэй байна. Чи намайг гарахаар миний хойноос гурван удаа нулимаарай.

	— Үнэн зүрхнээс хэлэхэд, би чамд ер муу юм хүсэхгүй гэж бэлэвсэн эм хэлжээ.

	Одоо Ларс Петер ажилдаа зүтгэх болжээ. Гагцхүү загас агнуур нь өөдрөг байгаасай. Ларс Йенсений бэлэвсэн эм түүнд муу юм санаагүй нь ажил авахад зоригжуулав. Өнчин хүүхэдтэй бэлэвсэн эм хараавал ажил ямар бүтэлтэй байх билээ.

	Ларс Петер эндхийн хүмүүсийн амьдралтай ойр дотно танилцаж ирэх үес, урьд бодож байснаас өөр, хүмүүс тун ядуу амьдарч байгааг мэдэв. Тэрээр өөр үүнээс арай дээр газар суурьшиж болох байжээ. Эргэн тойрон нэгэн хэвийн ядуу амьдрал нэрмэж, түүнээс гарах зүтгэл итгэл хэнд ч үл үзэгдэнэ. Гагцхүү амь зогоохын эрхээр тэгж дадсан ёсоороо загасчид далайд явж байна. Хэрэв далайн шуурга өнгөрөхийг хүлээж хэд хоногоор суух байсан бол хүлээж л сууна.

	Ажиллалаа ч үгүй ч тэртэй тэргүй баяжихгүй! гэж тэд хэлэлцэнэ.

	— Яагаад тэр бил ээ? Та нарын цалин хаашаа алга болж байна? гэж Ларс Петер итгэмжгүйхэн инээмсэглэж асуухад,

	— За яах вэ, чи өөрөө мэдэх болно оо, гайгүй! гэж түүнд хариулдаг байв. 

	Үнэндээ ч одоо ойлгож эхэлжээ.

	— Олигтой ажиллая гэсэн санаа хэнд ч алга. Тосгоны хэн нь ч гэсэн гуанзны эзнээс асуухгүйгээр үг хэлж зүрхэлдэггүй ажээ. Тэрээр эндхийн хүн бүхэнд үглэж, загасны тор хэрэгсэл авах, агнуурын завь солиход хэчнээн хэрэгтэйг тэр ганцаар мэдэмхийрэн мөнгө зарж тосгонд ганц ч хүн өлсөж, даарахгүй байгаасай гэж түлээ түлш гэр зуурын юм, идэш уушны элдэв аар саар юмтай бяцхан мухлаг нээж зээлээр өгдөг байжээ. Бүх загасчид түүнд өртэй байсан боловч хэн хэдэн мөнгөний өртэйгөө мэддэггүй байв. Тэд ч үүндээ юм санадаггүй хэрэгцээнийхээ хэрээр өр тавин аваад л байдаг байв. Гуанзны эзэнд бас тал өгөх нь аргагүй юм. Хэрэв ямар нэгэн айл хэцүүдэж ядарвал тэрээр тусламж үзүүлж, харж ханддаг байлаа.

	Тиймээс бүх хүмүүс иймэрхүү байдалдаа дасаж элдэв юмны тухай санаа зовохгүй амар явдаг байв. Загасчид ангийнхаа олзыг эрэг дээр авчран гуанзны эзэн хүлээн авагчид өгөхөд тэр нь өөрийн үзэмжээр хэдэн юм өгдөг байв. Үлдсэнийг нь загасчдын хувийн тооцооны дансанд бичлээ гэх боловч түүнийгээ хэнд ч өгдөггүй байв. 

	«Бид тооцоолоод байх хэрэг байна уу? Яаж ийгээд болгоё. Харваас чи хэчнээн зүтгэж байх шиг байна» гэж нөхөрсгөөр хэлэх ажээ. Тэгээд л бүгд өртөн болж үлддэг байлаа. Харваас түүний өвөр түрий нь хэчнээн ч мөнгө багтаах элбэг сав бололтой.

	Ихээхэн тооны мөнгө хэзээ ч гар дээр бэлэн авч болохгүй боловч загасчид санаа зоволтгүй мэт байжээ. Загас агнуурын хэрэгсэл нь хуучрах буюу далайн шуурганд үрэгдвэл гуанзны эзэн шинийг өгнө. Ер нь амьдралын хэрэгцээт бүхнээр загасчдыг хангадаг ганц хүн нь байжээ. Ийм байдлыг Ларс Петер үзээд гайхсан боловч бас сэтгэл татагдах юм их байжээ. Үнэндээ амь зогоохын тулд элдэв юм хэрэгтэй, тэр нь олдохгүй ч явдал байна. Ер нь би мөнгөө түүнд өгөөд тэжээлгэвэл зүгээр юм биш үү гэж боджээ!

	Гэвч энэ байдал нь загасчдад муу нөлөөлж, онц идэвхгүй болгож байв. Ларс Петер бусад нөхрөө ятган ганц ч болов удаа илүү анд гарах гэж зүдэрдэг байв. Юунд хичээх юм бэ? Загасчид бүхэн ямар нэгэн хүнд дарамт үүрсэн мэт сул хойрго байлаа. Тосгоны амьдрал ч уйтгартай ажээ. Гуанзанд шар айраг эргүүлж, хөзөр тоглоогүй нэг нь гэр зуураа үдэш оройг өнгөрөөнө. Гэрийн тавлаг байдал эв түнжин гэж энд ер үгүй байлаа.

	Хүмүүстэй нөхөрсөг ёсоор ярьж хөөрч гэрэлт ертөнц дээр юу болж байгааг ярилцаж байна гэж Ларс Петер анх баярлаж байжээ. Эндхийн ихэнх загасчид залуудаа алс хол аялж, худалдааны хөлөг, цэргийн онгоцоор дэлхийг тойрсон улс байх тул олон сонин юм олж сонсож болох байлаа. Гэвч тэд нь зөвхөн айл хөршийнхөө тухай, танилынхаа тухай, ихэвчлэн гуанзны эзний тухай л яриа дэлгэдэг нь түүнийг гайхахад хүргэжээ. Гуанзны эзэн нь эндхийн улсыг гадаад ертөнцөөс таслан таг чиг хадан хясаанд хашсан мэт байдалтай болгожээ. Эргээс доохно түүний сууцны дээвэр цухуйна. Тэнд бас түүний эдлэн зочид буух байр, мухлаг нь байдаг байв. Ямар нэгэн юм хийх хэлэхээс өмнө хүн бүхэн яагаад ч юм тэр зүг ширэв татан харна. Тэр эдлэнгийн эзнээс яриа эхэлж мөн түүгээр дуусдаг байв.

	Эндхийн хүмүүс хэн ч гэсэн гуанзны эзний тухай сайн үг хэлэхгүй ажээ. Гэвч өөрийн ажлын хөлсийг зарим нь шууд өгч, зарим нь хоол унд авах замаар өгдөг байв. Бүгд дотроо гуанзны эзнийг сэмхэн зүхнэ.

	Энэ ч тэдний л хэрэг биз дээ! Эцсийн эцэст хүмүүс ухаантайнхаа буюу тэнэгийнхээ хэр хэмжээгээр л амьдралыг зохиож байдаг бус уу. Ларс Петер өөрийгөө тийнхүү ажлын мал болгон хувиргахгүй гэж бодно. Тэрээр өөрийнхөө хүүхдүүдийг тэжээж, хүний зэрэгтэй болгох хэрэгтэй.


X : ШИНЭ ОРЧИН

	Өлссөн гурван дүү нартаа Дитте зузаан зүссэн талханд тос түрхэн өгч байв. Дүү нар нь хаалганы доод хатавчнаас5, зүүгдэн эгчийгээ яг ширтжээ. Ганцхан цагийн өмнө үдийнхээ хоолыг идсэн хэр нь бүтэн долоо хоног юм идээгүй мэт зүтгэх тул эгч нь төдий л нүүр өгөхгүй байв. «Надад надад! Надад эхлээд өгөөч!» гэж тэд хашхиралдан гараа сарвайна. Дүү нар нь Диттег ч сав суулга угаалгасангүй, үдийн хоолныхоо дараа байшингийн дээвэр дээр амарч байгаа аавыгаа сэрээж магадгүй байлаа. Ер нь хүүхдүүд танихын аргагүй болжээ. Далайн агаар нөлөөлсөн бололтой. Тэднийг хоолоор цатгахад бэрх болжээ.

	Дитте дүү нараа алгадах гэж айлгасан боловч хашхирч шуугилдан нүцгэн хөлөөрөө хаалга нүдэн гараа сарвайцгааж байв. Тэсэж хүлээж үл чадна. Зүсэм талхаа авмагц буцаж тоглохоор эрэг рүү гүйцгээнэ. Тэд энд ирсээр тун зүггүй болцгоожээ! Ер тогтож суухаа байжээ.

	— Мангасын нүдэнд өртөв өө! гэж хаалгаар толгойгоо цухуйлган Дитте хойноос нь хашхирах боловч, тэд аль хэдийн арилаад өгсөн байна. Тэд юу ч сонссонгүй, эргэж ч харсангүй.

	Дитте гараад хойноос нь харахад дүү нар нь ухаан жолоогүй гүйцгээх бөгөөд хөл дороос нь элс үсчих нь харагдана. За тэр биш үү! Поуль дүү нь барьж явсан талхаа элсэн дээр унагачихлаа. Одоо яаж иднэ вэ? Гэвч дүү нь дажгүй шүүрч аваад гүйдэл дундаа идсээр явна.

	— За яршиг! Ходоодыг нь элс цэвэрлэнэ биз! Энд ирээд даанч элсэн дээр очиж элс ухаад хашхирч тоглохоос өөр юм мэдэхгүй болж. Хэзээ ч ийм байгаагүй юм сан гэж Дитте инээмсэглэн бодов.

	Энд Диттед ч гэсэн аятай байлаа. Мэдээж хэрэг Дитте ийнхүү тоглохоос хөндийрсөн боловч, чөлөө цаг ихтэй болж, эргэн тойрон амьдралаа сонирхоно. Өндөр эрэг налуулан, өвс хожуул мэт газарт наалдуулан барьсан хэчнээн ч олон муу байшинтай газар вэ! Эргэн тойронд нь хог новш, загасны үлдэгдэл хаяж овоолсон байшин овоохой бүр Диттегийн сонирхол татсан бяцхан түгжигдмэл ертөнц мэт байлаа. Тэр бүхэнд орж үзэх сэн гэж Дитте хүснэ.

	Дитте угаас сониуч хүүхэд боловч Кристиан шиг тэнүүлч биш билээ. Кристиан бол амар байж чадахгүй, тэр давааны цаана тэр гүвээний цаана юу байгаа бол гэж зүтгэдэг зантай хүүхэд билээ. «Чи дэлхий тойроод гүйсэн ч гэсэн тэнгэрийн хаяаг олж харахгүй шүү» гэж эцэг нь шоолдог байв. Кристианы иймэрхүү хөгтэй явдлын тухай бүр элдэв яриа хөөрөө хүртэл гарсан бөгөөд тэрээр явж явж ядраад гэртээ буцаж ирэн үг дуугүй Диттегийн хийсэн агшаасан будаатай хоолыг шуухитнан иддэг байлаа. Кристиан ийнхүү тэнэж хэссэнийхээ хөлсөнд алгадуулж ч үзсэн боловч ер хаширдаггүй байв. Харин бяцхан Поуль бол юм бүхнийг эвдэн, хөнтөрч «дотор нь юу байгааг» үзэх их дуртай хүүхэд билээ. Бас алх, сүх, ооль барин юм балбаж нүдэх дуртай, Кристианаас дутахгүй оролдлоготой хүүхэд билээ. Гэвч түүний хүрсэн юм бүхэн нь амархан эвдэрч хэмхэрдэг байв. Харин Диттегийн шүүрийн иш мод унавал Поуль амархан тогтоож өгдөг байв. Түүний бяцхан гарт өртсөн юм бүхэн багаж зэвсэг болох бөгөөд «дараа нь засах л гэж юмыг эвддэг хүүхэд» хэмээн эцэг нь инээнэ. Эгч нь тэднийг дув дуугүй том нүдээрээ ширтэн хардаг байв.

	Дитте төдий л авьяасгүй мэт боловч ажлын үр дүнг үзнэ гэвэл махран зүтгэсээр эцсийг нь үздэг зантай хүүхэд байлаа. Тэрээр юмыг хэрхэн яаж хийсэн, тэнгэрийн хаяанд юу байгааг сонирхдоггүй байжээ. Эмээгээ өнгөрснөөс хойш алс холыг санаашрахаа больжээ. Гэвч ирээдүйд түүнийг ямар нэгэн сайн сайхан юм хүлээж байгаа гэдэгт эргэлздэггүй байлаа. Энэхүү итгэл нь түүний бяцхан зүрхийг дулаацуулж, түүний хүнд хүчир бага насыг чимдэг байв. Энэхүү бодол нь өдөр тутмын эцэс төгсгөлгүй ажил хийхэд давах түлхэц болно. Энэхүү сэтгэлийн дөл түүний дотор сүүмэлзэн амьдралд нь хэзээ нэгэн цагт жаргах үе ирнэ гэдэгт итгүүлнэ. Тэрээр гэрийнхээ гал голомтод татагдаж, өөр юманд олзуурхах нь үгүй билээ.

	Хорвоод Дитте шиг дотно сайн хөрш байхгүй боловч, түүний ачийг хүртэх айл хөрш байсангүй. Түүний бага нас хүмүүс ганц нэг гэрээр алс хөндий байдаг хөдөө нутагт өнгөрчээ. Тиймээс ч одоо Дитте олны дунд орж айл хөрштэй байхын сайхныг мэдэрч байлаа. Бяцхан охин ойр хөршийнхнөөс эхлэн тосгонд ирээд долоо хоноогүй байж байр байдлыг сайн мэддэг болж, ялангуяа айлуудынхаа хэний эхнэр нөхөр хоёр таарамжтай эсэх, хэн хэний нөхөр эхнэр болох гэж байгааг хүртэл тодорхой мэджээ. Тэрээр дуулсан үзсэн юмаа нэгтгэн дүгнэн бодож чаддаг байв. Амьдралын хүнд бэрх нөхцөл нь түүнийг онцгой ажигламтгай болгож, яргачин хочтны гэр бүлд дээрэнгүй ханддаг хүмүүсийн байдлыг гярхай харж, тэдний сул талыг нэвт үзэж чадах билиг суужээ.

	Гуанзны эзэн Ларс Петерийнхийг оруулсан сууц нь яг төвд, загас агнуурын эрэг рүү харсан байв. Тэнд бас хоёр айл сууж байсан тул Ларс Петерийнд хоёр жижиг өрөө, гал тогоо эзэлж гэрийн эзэн өөрөө байшингийн дээвэр доорх сүрэл дээр унтдаг болжээ. Үнэндээ тэр сууц нь ёстой л шувууны үүр шиг санагдах бөгөөд өөр сууц эрэвч эндээс олохгүй тул Ларс Петер толгой хоргодох юм олж өгсөн гуанзны эзэнд тал өгөхөөс өөр замгүй байв. Шал нь өмхөрсөн давчуу энэ сууц нь Шаазгайн Үүрнээс нь ч дор тул Дитте дурамжхан байжээ. Гагцхүү улаан дээврээ наранд гялалзуулсан юм угаах төмөр савтай өөрийн байшинтай болно гэсэн бодол түүнийг өегшүүлнэ.

	Сууцнаас бусад нь энд, Диттегийн сэтгэлд нийлэмжтэй байв. Сав суулга арчиж, юм угаан хаалган дээрээ зогсож байхдаа хажуугаараа өнгөрч байгаа улсыг ажиглана. Хэн хаашаа юу гэж явааг мэдэх гэж түүний сэтгэл догдолно. Байшингийнх нь нэгтээ буланд хүний дуу гарвал сонсох гэж ажлаа зогсоон чих тавин хүлээнэ. Тэдний байшинд ч гэсэн сонин юм их байлаа! Наад зах нь энд суудаг хоёр айлын шивнэх ярих хүртэл сонин билээ. Энтээ хананы цаана гараг саа өвчтэй болж босдоггүй хөгшин хувь заяагаа зүхэж, хажууд нь ихэр хоёр хүүхэд дуу шуу болон орилж, тэдний эх, хөгшний бэр нь хаашаа ч юм алга болсон байв. Байшингийн нөгөө талд залуурч Якоб хэмээх хүн «Дэнлүүний шон» гэх хочит охиныхоо хамт сууна. Гэнэт тэдний хаалган дээр газар дороос гарч ирсэн мэт залуу хүүхнийг мөрдөн шиншилж ирсэн мангас махчин мэт гуанзны эзэн гүлдийн зогсох нь харагдана. Хананы цаанаас хөгшний таягаараа цохих, хараах зүхэх дуун сонсогдсоор л байна.

	Тосгоны төвөөс элдэв хов жив маргаан үүсэн гарч хүмүүсийн зовлон гуниг, хэрэг төвгийн тухай түүх намтар болон хувирна. Дитте тиймэрхүү түүхийн эцэст нь хүртэл учрыг олдог байлаа. Тэрээр ямар ч будилаантай хэрэг төвгийн боловч учрыг олохдоо гярхай байв.

	Гэр зуурын ажил нь танагтай болж, бас Дитте сургуулиа төгсөөд сүмд очиж мөргөдөг байсан боловч зав чөлөө ихтэй болжээ. Энд ирсэн эхний өдрүүдэд Том Кляус зэрэг, арчилгаа шаардсан адуу малын, хөлөг онгоц мэт зоо нурууг, гал тогооныхоо цонхоор харж болох байлаа. Гуанзны эзэн морийг нь манхны хоорондох нугад хариулахыг зөвшөөрсөнгүй, өөрийнхөө хашаанд аваачжээ. Морь тэнд бүхэл өвлийг авч, хааяа далайгаас замаг, загас тээж явахыг нь л харжээ. Гуанзны эзэн өөрийнхөө морьдыг хайрлаад хамаг хүнд ажлын ачааг Том Кляуст үүрүүлсэн тул морь нь ядарч зовж байгаа нь ил байв. Одоо үзтэл яс арьс болж үлгэрийн сүг сүүдэр мэт харагдах болсон хайртай унаагаа хараад Диттен нүднээс нулимс дусдаг байв. Түүнийг хэн ч хайрлаж хамгаалсангүй. Зөөлөн уруулаараа Диттегийн гараас талх гуйж иддэгээ аль хэдийн больжээ.

	Дитте өсөж бас таргалах шинж оржээ. Баяр хөөртэй гүйлдэж байгаа дүү нараа хараад амьдрал нь өчүүхэн ч болов аятайхан амьсгал бий болдог байв. Тэгээд түүний бие нь галбир бүрдэж байгаа биз ээ. Үс нь өтгөрч магнай дээрээ эвхэн сүлжих болж эрүү нь дугуйрч мах мариа суужээ. Түүнийг гоолиг цэвэрхэн гэж хэлэхгүй боловч гярхай нүд нь гялалзан хаана хэнд туслах хэрэгтэй вэ? гэсэн мэт эргэлдэнэ. Гагцхүү түүний гар нь улайн, цэврүү суусан бөгөөд гартаа хайнга ханддаг нь илэрхий байв.

	Гал тогооныхоо ажлыг аядуулаад Дитте өрөөндөө орж цонхны дэргэд суун дүү нарынхаа дотуур хувцсыг сэлбэж эхлэв. Тэгэх завсраа цонхоор ширтэн эрэг хавийн ахуй амьдралыг сонирхож болох байлаа.

	Эргийн элсэн дээр хүүхдүүд газар ухан элсээр хэрэм, бэхлэлт, онгоцны зогсоол барьж тоглоно. Түүнээс баруун тийш агнуурын тор шорлон хатаадаг газар тов хийсэн модон байшин байна. Түүний урдуур өвгөн загасчин Расмус Ольсен хойш урагш хөлхөн харааж явна. Бас л эхнэртээ хөөгдсөн бололтой. Өргөн өмднийх нь дэлбэгэр шуумаг дэрвэн үзэгдэнэ. Расмус Ольсен хармаанаасаа бохь гарган зажилж байшингийн нь эргэн тойрон ухаж гуу татан борооны уснаас хамгаалсан шуудуу руу нулиман гингэнэсэн нарийн дуугаар харааж байна. Түүний нэгэн хэвийн хараалыг сонсож байхад нойр хүрмээр сонсогдоно. Расмус Ольсен хумсын чинээ ч уур шаргүй хүн билээ. Удалгүй мадам6 Ольсен гарч ирэн нөхөртэйгөө хэрэлдэж гарав. Тэрээр элдэв хэрүүлд онцгой билээ.

	Эхнэр нөхөр хоёр охиноосоо болж үргэлж хэрэлдэнэ. Тэд охиноо хэт эрхлүүлж, аль аль нь өөрийн талд татахыг хичээнэ. Нэг нь нөгөөгөөс булааж тоглосоор эцэстээ хэрүүлд хүрдэг байв. Харин Марта гэдэг золигийн охин нь аль ашигтай талыг нь барьж эсвэл эцэгтээ, эсвэл эхийн талд ордог байв. Марта бол өндөр, гоолиг хүчтэй цэвэрхэн, сайхан хүүхэн билээ. Тэрээр элсэн дээгүүр агнуурын тор ачсан тэрэг чирч явахаа юманд үл бодно. Гэхдээ их огцом ширүүн зантай хүүхэн байв. Хэрэв түүнд үерхдэг найз бий ахул нүүрийг нь маажихаас ч буцахгүй зантай аж.

	Тэрээр өөр өөр эцэгтэй хоёр хүүхэдтэй билээ. Тэр хоёрын хэн хэн түүнтэй суухад бэлэн байх боловч Марта ер халгаадаггүй байв. Дөнгөж жирэмсэн болмогц урьдын хайртай хүнээсээ хөндийрч түүнийг ойртох гэхэд урж алгадахад бэлэн байдаг хачин хүүхэн билээ.

	Эх эцэг хоёр нь чих хатуутай настай бөгөөд хэрэлдэхдээ дандаа гадаа гардаг байлаа. Тэд өөрсдөө аяархан хэлж байгаа мэт боловч хэрэлдсэн нь тодорхой болдог байв.

	Цонхоор харахад гүн цэнхэр далай алсад тунарч наранд гялалзан өнгө булаалдах нь гайхамшигтай. Ямар нэгэн аварга том амьтан алдлан хэвтээд өндийн архирахад хэзээд бэлэн байгаа мэт далай үзэгдэнэ. Одоогоор бүх завинуудыг зогсоолд нь эгнүүлэн, давлагаанаас хамгаалсан газар тавьсан тул зэл дээр уясан мал шиг санагдана. Далайн эрэг орчим нэгэн сандал дээр хоёр өвгөн суугаад мод толгой гарган тамхи татаж сууна.

	Гэнэт элсэн дээр тоглож байсан хүүхдүүд гуанзны эзнийг хармагц үргэсэн шувууд шиг гэрийн зүг гүйцгээв. Тэрээр тоглож байгаа хүүхдүүдийг үзэж чадахгүй бөгөөд бүгдийг ажиллуулах хэрэгтэй гэнэ. Түүнийг хармагц хүүхдүүд тал тал тийшээ бут үсрэн зугтаах нь эхээ харсан аймхай дэгдээхэй мэт байлаа.

	Гуанзны эзэн том гутлаа чирэн, урт гараа өвдөгнөөсөө доош унжуулаад алхаж явна. Элсэн эрэг өөд авирахдаа хоёр гараа ташаандаа аваад мацаж байгаа нь дөрвөн хөллөөд мөлхөж яваа мэт үзэгдэнэ. Эв хавгүй янхир том бие нь төмрийн дархны лантууг санагдуулна. Өргөн мөрөнд нь яг шигдсэн хүзүү нь давлагаан дундах чиг заах хөвүүр мэт бүлхэлзэнэ. Түүний амьсгаадах нь алс холоос сонсогдоно.

	Бурхан тэнгэр минь, ёстой л муухай амьтан юм даа! Сууж байгаад гэнэт өндийн босож байшингуудын дээрээс харж байгаад дуртайгаа шилж авах гэж байгаа мангас махчин мэт түүний эрүү нь ягжийж, том амаа ангайвал хүүхдүүдийн толгойг тас хазах юм шиг санагдана. Нүд нь гэж яана! Түүний нүдийг харсан хүүхнүүдийн дотор аягүй болдог хэмээн ярьдаг билээ. Дитте айн чичирч нүдээ аньсан боловч бас түүний хаашаа явахыг нь харах хэрэгтэй гэж бодов. Түүнийг харж байгаагаа мэдэгдэх вий гэж айсан хэвээр сэмхэн ажиглав.

	Мангар том гар хөлийг нь хараад хүүхдүүд Мангас гэж нэрлэдэг тэр хүн цааш явж байснаа Расмус Ольсены зүг эргэв.

	— За хоёр том хүүхэд бас л хэрэлдэж орхисон уу? Юунаас бол оо вэ? Бас л Мартаас бол оо юу? гэж дотносог хашхиран ойртов.

	Расмус Ольсен, түүнийг хараад таг дуугүй онгоц зогсоолын зүг гэлдрэв. Гэвч мадам Ольсен тийм ч аймхай амьтан бус тул, гуанзны эзэн рүү хараад:

	— Чамд ямар хамаатай юм? Чи юунд хошуу дүрэх гээ вэ? гэж хашхирав.

	Гуанзны эзэн түүний хараахыг үл хайхран явсаар гэрт нь оров. Тэрээр Мартатай ярих хэрэгтэй байжээ. Гэвч эх нь уяанаас алдуурсан нохой мэт хойноос нь даган орж:

	— Ийшээ гүйхээ боливол таарна! Чиний шиншлэх юм энд ер үгүй! гэж хашхирсаар байв.

	Гуанзны эзэн ч удсангүй гарлаа. Гэвч мадам Ольсен тайтгарсангүй үргэлжлэн хашхирч түүнийг далд ортол харааж загнасаар байлаа.

	Эмгэн яах вэ гэсэн мэт эргэн тойрноо харж байснаа цонхон дээрээ зогсож байсан Диттег олж хараад зам хөндлөн гарч, хүрч ирлээ. Бодвол бас л тайвширч чадаагүй хэний ч өмнө хамаагүй уураа гаргах гэж байгаа бололтой үзэгдэнэ.

	— Муу бөхтэй новш чинь үүгээр түүгээр шиншилнэ шүү! Өөрийнхөө гэр шиг айл болгонд шургалж байна. Манай муу өвгөн шиг юм, үүнийг барьж аваад хөөхийн оронд сүнсгүй айж зугтаана. Эндхийн эрчүүл ийм л новшнууд байгаа юм! Амь зогоохоос цаашгүй ичгэвтэр амьтад шүү. Ээ бурхан, хүү минь эсэн мэнд байсан бол доо! Хүү минь амь үрэгдээд би ингэж ганцаараа гиншиж байх гэж! хэмээн эмгэн нулимс урсган хормогчоороо арчиж байлаа.

	— Хүү чинь усанд живсэн юм уу? гэж Дитте өрөвдөнгүй асуув.

	— Ээ бурхан, өдөр ирэх тутам зүрхэнд шар ус хурна. Би хэзээ ч тайтгарч чадахгүй! Одоо би амьдын жаргал эдлэхгүй нь ганц хүүгийнхээ л тухай бодож сэтгэлээ зогоох юм даа. Тийм зовлонг амар мартана гэж үү? Өдөр өнжин ингэж нулимс асгаж явна. Ер санаанаас гарахгүй юм, мөн ч зовлон шүү! Бас гол нь хүү минь даанч санаандгүй үхсэнийг нь яана! Хэрэв өвдөж шаналж үхсэн бол ч ядаж яах вэ. Тэгвэл би «За яах вэ, үхэх тавилантай юм бол үхэхээс биш яах вэ. Үхвэл үхэг!» гэж хэлэх сэн. Гэтэл тийм эрүүл саруул хүч тамиртайгаараа гэнэт үхсэн юм, яаж би мартах бил ээ! Тэр ах нь ч тэр. Дандаа л нугасны анд явъя гээд шалгаана. Би ч явуулахгүй байсан юм. Гэтэл хүү минь өөрөө бас явна гэж зүтгээд байсан юм. Яваад өөрийнхөө толгойг буудахаас нааш санаа нь амраагүй амьтан! «Би буудаж чадна, ээж ээ! Олон удаа буудаж үзсэн!» энэ тэр гээд болоогүй юм. Тэгээд хоёр буу аваад завиар гарсан юм. Гэтэл арван минут болоогүй байтал үхчхээд цусанд хутгалдчихсан байж билээ. Тэгээд би зэрлэг нугас үзэж чаддаггүй, шувууны мах амандаа хүргэдэггүй болсон юм. Цонхны дэргэд суух бүр хүүг минь дахиад өргөөд ирж байгаа юм шиг санагддаг болчихсон... Харахгүй юү, үргэлж нулимсаа гоожуулж уйлж унжиж явааг минь!

	Мадам Ольсен ийнхүү нулимс асган хормогчоороо арчиж, ширээ илж зогсов.

	Диттед энэхүү аманцар, хашхираа авгай өөрөөр үзэгджээ.

	— За за гайгүй тайвширч үз. Би одоо танд кофе цай чанаж өгье. Тэгээд хоёул сууж ууя гэж мадам Ольсены эрүүг зөөлхөн илээд өөрөө бас хамт уйлав.

	Дитте тэр эмгэнийг арай гэж тайтгаруулав.

	— Охин минь чи алтан гартай хүн юм. Зүрх чинь зөөлөн болоод гар чинь улайран эвэршжээ гэж Диттегийн гарыг барин Ольсен эмгэн хэлжээ.

	Тэднийг суугаад кофе ууж байтал Ларс Петер хүрч ирэв. Тэрээр жүчээнд очиж Том Кляусаа үзээд өрөвдөж иржээ. 

	Дитте учрыг асуув.

	— Муу Кляус минь... тэд бүр зовлого болгож гүйцжээ гэж Ларс Петер гонсойн хэлэв.

	Мадам Ольсен түүнийг энэрэнгүй харж байснаа:

	— За тэр харахгүй юу, хэдийгээр чи над учрыг хэлээгүй боловч, тэр муу золиг чиний морь тэргийг булааж авсан гэж би мэдлээ. Тэр муу золиг чинь эд баялаг, нэр төр, хөрөнгө мөнгө... өвс тэжээл хүртэл бүгдийг булааж авна. Чи түүний гуанзанд очдог уу? гэж асуув.

	— Ганц ч удаа очиж үзээгүй л байгаа шүү. Ер нь төдий л олон очихгүй байх гэж Ларс Петер хариулав.

	— За тэгвэл бас нэг зовлон гэсэн үг! Архи уудаггүй хүн түүнтэй эвлэрч зохицоход бүр ч хэцүү. Мухлагт нь мөнгөтэй очсоноос гуанзанд нь мөнгөө тавиад гарсан нь дээр. Бүр тэгж сурчихсан юм. Тэр мөнгөний хадгаламжуудын нэгэнд чи мөнгөө үлдээхээс өөр үггүй гэсэн үг. Бид бүгд манай гуанзны эзний өвөр түрийнд байгаа улс.

	— Яагаад ийм болчихсон юм бэ? Урьд нь ийм байгаагүй биз дээ? гэж Ларс Петер гайхав.

	— Яагаад гэнэ ээ? Хүмүүс... ер нь ялангуяа манай тосгоныхон гэж дүүрчихсэн улс байгаа юм. Биднийг захирч турхирч байх эзэнгүй бол олох гэж нохой шиг гүйлдсээр эцэст хөлөөрөө өшиглөх хүн олж санаа нь амарна. Тэгээд л гутлыг нь долоож эхэлнэ! Ингэж л олсон эзэн дээ! Намайг бага байхад эндхийн улс өөрөө өөртөө эзэн байсан юм сан. Тэгээд энэ гарч ирээд бүгдийг гартаа атгасан юм. Уг нь гуанз ч байсан юм. Гэвч мань хүн ганц түүгээр явахгүй гэж мэдээд өөр элдэв нүх сүв эрж, загас агнуурын шинэ тор энэ тэр гэж магтаж гарсан юм. Тэгээд үнэтэй тор, агнуурын хэрэгсэл худалдаж аваад загасчдыг эрхэндээ оруулж авсан хүн. Урьд үнэндээ загас ав муу, загасчдын амьдрал алаг цоог байсан боловч шинэ хэрэгсэл нь их ав өгөх болсон юм. Гэвч ямар олиг байх вэ, бүх олзыг нь ганц гуанзны эзэн залгих юм чинь! Харин чи юу гэж энд нүүж ирснийг чинь асуумаар байх юм?

	— Манай нутагт гуанзны эзнийг сайн хүн, загасчдад тусламтгай гэж яриа дэлгэрсэн юм. Тэгээд би муухан таних тул энэ яриа ортой гэж бодсон билээ. Гэтэл одоо үүнийг өөрийн биеэр амсах үед шал өөр байдаг байна.

	— Ёх ёх! Сайн гэнэ шүү! Хүнээс эцсийн цамцыг нь тайлах хүртэл тусалдаг юм. За чи харж л байгаарай, чиний шүүсийг гартал сорно доо... хэдийгээр түүний хар шүдэнд аятайхан хоол боловч охины чинь хүртэл шим шүүсийг нь сорно доо. Одоохондоо илүү дутуу юмыг чинь авч нударч байна. Дараа нь чамд тусалж байгаа царайгаар өрөнд барьж хүлнэ. Тэр үед чи дүүжлүүр эрэх болно доо. Тэгэхэд чинь чамтай бурхан мэт ярьж чамайг аварсан нэртэй болно. Тэр чинь яг л чөтгөр шулам шиг ярина гээч!

	Ларс Петер гайхаж, яах учраа олохгүй зогсов.

	— Сонссон уу, үгүй юу. Бас авгай нь сэтгэл амраах худал юм ярьж чаддаг гэнэ лээ шүү. Бид ер очиж үзээгүй, үзээд ч нэмэргүй биз. Яриагүй бид шашин шүтлэггүй улс биш. Гэвч бид өөрсдөө юу хийх, бурхан юу хийхийг мэдэж байвал болоо!

	— Бид ч тийшээ очдоггүй юм. Гэвч манай өвгөн архи ууна аа! Чи ч гэсэн эсвэл архи уулцаж, эсвэл ярианд нь суулцах хэрэгтэй болно доо. Тийм ээ тийм, чи өөрөө бүгдийг үзэх болно оо гайгүй. Би үнэн хэлж үү, худал чалчиж уу гэдгийг мэдэх болно! гэж хэлээд эмгэн хуншгүй өвгөндөө хоолыг нь бэлтгэхээр гэр өөдөө явлаа.

	Ларс Петер, Дитте хоёр хэсэг дуугүй сууснаа:

	— Өөр газар очвол дээргүй байгаа! гэж Дитте хэлэв.

	— За яах вэ, нэг их айгаад байх юу байх вэ! Тэгээд бас би хамаг мөнгө хөрөнгөө талаар үрэхийг бодохгүй байна гэж Ларс Петер хариулжээ.

	
XI : «БООВОН БАЙШИН»

	Айл хөршийнхөн нь гар сунгахын зайтай тул Ларс Петерийн хүүхдүүд үүрэндээ байгаа шоргоолж мэт байлаа. Өдөр бүхэн нэг нь нөгөөгөөс илүү сонин сайхан тул үй түмэн үйл явдал, бодол санаа төрөх боловч хамгаас их айдаг боддог юм нь Мангас байлаа. Хүүхдүүдийг эрэг дээр татаж гаргасан завин дээр юм уу, эсвэл галаас сэргийлэх агуулахын дээвэр дээр суугаад ид тоглож байх үес гэнэтхэн Мангас гарч ирдэг байв. Урт гар нь агаарт савлан байх нь түүнд өртвөл турсагаа хуулуулна гэх бодол төрүүлнэ. Үнэхээр айх шалтаг буй гэж хүүхдүүд хэлэлцэх бөгөөд, түүний амнаас хүний мах үнэртэнэ гэлцэнэ. Хэрэг дээрээ аймаар сүржин гуанзны эзэн хүүхдүүдэд бүр ч аймшигтай харагддаг биз ээ. Хүүхдүүд түүнээс айж зугтаахдаа үнхэлцгээ дэлбэртэл гүйж амьсгаадан хулмалздаг байв. Гэвч энэ бүхэн нь хүүхдүүд түүний сонирхох хүслийг хөдөлгөдөг ажээ.

	Орой үдэш хүүхдүүдийг орондоо орсон хойно хачин эвгүй чахрах дуу сонсогдох бөгөөд үл ойлгогдох тэр чимээний учрыг олох гэж хичээнэ. Тэгснээ дээвэр дээр аяархан дуу гарах нь сонсогдоно. Эцэг нь Дитте гээд гайхан харав. Гагцхүү Кристиан үүний учрыг ойлгож байв. Түүний дохиогоор бусад дүү нар нь толгой дээгүүрээ дээлээ нөмрөн шивнэлдэнэ. Энэ нь залуурч Якоб, гуанзны эзний дүрт бугийг давах үг эрэн гэтэж яваа нь тэр билээ. Хүүхдүүд тэр үгийг нь олж залуурч Якобын амласан хорин таван эрег авах гэж ихэд хүсэмжилнэ. Хананы цаана Дариум авгайн бүгшин ханиалгах нь сонсогдоно. Тэрээр таргалах өвчинд нэрвэгдэн улам цүндийж гэдэс доторхоо бөөн бөөнөөр нь гарган нулимах тул лав дотор нь хов хоосон болсон биз гэж бодогдоно.

	Хүү нь алс холын далайд аялах тул гэртээ ховор үзэгдэнэ. Гэвч түүнийг алсын аянаас ирэх бүр урьдын хүүхэд нь өнгөрчихсөн эхнэр нь бас нэгийг төрүүлсэн байдаг байлаа. Эхнэр нь хүүхэд төрүүлэхдээ зүдэрдэггүй боловч харж хандах нь тааруухан тул алдах нь олон байв. «Бурхан юуг амархан илгээнэ түүнээ амархан буцаана» гэж хүмүүс жиг жуг гэлцэнэ. Одоо зөвхөн ихэр төрсөн хоёр хүүхэд нь үлджээ. Тэр хоёр нь үүрүүлсэн хар талхтай угжаа амнаасаа салгахгүй модон орон дээр өнхрөх бөгөөд бүтэн өдөржингөө уйлна. Эх нь тэднийхээ дэргэд үзэгдэх нь ховор. Заримдаа Дитте тэднийг харж ханддаг байв.

	— Тэднийхнээс арай хол, бусад байшинтай адилгүй гоёмсог байшин байна. Хүүхдүүд түүнээс сайхан байшин хараагүй билээ. Хаалга цонх нь үүлэн цэнхэр будагтай. Модон дээвэр нь бусадтай адил зэвхий даагаагүй хүрэн өнгийн будагтай, хана туурга нь цэнхэр судалтай улаан өнгөтэй ажээ. Түүний эргэн тойрон овон товонг засаж газрыг тэгшлэн бүртийх ч хоггүй цэвэрхэн бөгөөд, «Тогоруут» худгийн дэргэд хүртэл хуурай, цэвэр байна. Худгийн дэргэд ганц өмхий ховол ургасан бөгөөд тэр нь тосгоны ганц мод юм. Түүний дор түшлэгт сандал тавьжээ.

	Худгийн «тогоруун» татуурга нь тээрмийн хуучин булаар тэнцүүр хийн бэхлэгджээ. Цонхон дээр нь улаан цэнхэр цэцгүүд алаглан түүний цаана нэгэн эмгэн сууж үзэгдэнэ. Эмгэний толгой дээр цасан цагаан босоо алчуур тавьж, өвгөн нь гэж бас дун цагаан толгойтой хүн харагдах бөлгөө. Цаг агаар сайхан бол тэр өвгөн гаднаа эргэлдэж байшин, юугаа тордон цэвэрлэж байдаг билээ. Ингэж ахуйд эмгэн нь хаалган дээрээ гарч ирэн:

	— Яасан сайхан юм. Тун гоё болж байна шүү өвгөн минь! гэж магтана.

	— Чамайгаа л баярлуулах гэж хичээж байна шүү дээ, эмгэн минь! гэж өвгөн хариулахад тэр хоёр бие биеэ харж урьхан инээмсэглэнэ. Тэгээд хоёул гар гараасаа хөтлөлцөн, ойр ойрхон алхсаар модны дэргэдэх сандал дээр очиж суух нь яг л хоёр том хүүхэд лүгээ адил. Гэвч эмгэн нь цонхныхоо зүг яаран удалгүй босож явна. Ер нь эмгэн тэр модноос цааш гишгээгүй олон жил болсон гэж хүмүүс ярилцах ажээ.

	Хоёр настан, тосгоныхноос онцгойдуу, ойр дотно бус боловч Ларс Петерийн хүүхдүүдийг цонхны нь орчим явахад эмгэн нь тэднийг харан инээмсэглэж толгой дохих бөлгөө. Тэгэх тусам нь хүүхдүүд сэтгэлийг нь татсан тэр гоёмсог байшингийн дэргэдүүр өдөрт хэдэн удаа зориуд гүйж гарна.

	Тэдний байшин нь эргэн тойрон цэвэр цэмцгэр бөгөөд хоёр настныг тосгонд муу хэлэх хүн огт үгүй ажээ.

	Ларс Петерийн хүүхдүүд тэр байшинг «боовон байшин» хэмээн нэрлэж түүний дотор ер бусын гайхамшигт сонин сайхан юм бий байх гэж бодоцгооно. Нэг өдөр тэр гурвуул гар гараасаа хөтлөлцөн тэдний хаалгыг тогшив. Өвгөн нь хаалгаа нээж өгчээ.

	— За хүүхдүүд юу гэж явна вэ? гэж өвгөн босго алхалгүй аядуухан асуув. Хүүхдүүд юу гэж хэлэхээ мэдэхгүй, хамраа ч арчихыг мартаад гурвуул ангайн зогсов.

	— За оруул оруул! Хүүхдүүд минь орцгоо! гэж эмгэн нь цаанаас дуугарав.

	Тэд цэцэг, жимс ханхалсан өрөөнд орж очлоо. Хана туурга, адар нь будагтай цэвэрхэн гялалзаж байна. Шал нь цагаан будгаар будсан байх ба ширээ нь гялалзан цонхны гэрэл хүртэл түүн дээр тусахад толь мэт гялбуулж байв. Түшлэгтэй зөөлөн сандал дээр муур хэвтэнэ.

	Хүүхдүүдийг цонхны дэргэдэх түшлэгтэй модон сандал дээр суулгаж таваг дүүрэн алимын нэрсэн шүүс хийж өгчээ. Юмаа муухай болгоно гэж бас таваг дор нь алчуур тавьжээ. Өвгөн эмгэн хоёр хүүхдүүдийн дэргэд эргэлдэн хэрхэн яаж идэж байгааг нь сониучлан харна. Гэнэтийн зочид тэдэнд таатай байгаа нь байдлаас нь илэрхий боловч таваг саваа хагалчих вий гэж эмээх байдал бас тодорно. Тэд ийм жижигхэн зочид урьд өмнө хүлээн авч байгаагүй бөгөөд бяцхан Поуль тавгаа тун эв хавгүй барьж айлгана. Поуль хоёр гараараа дүйгүй бариад эгээтэй л асгачихсангүй, тэгээд тавгаа бариад «Төмс» гэж хашхирав. Тэрээр жимсний агшаасан шүүсийг эндүүрчээ. Эгч нь дүүдээ туслав. Харин Кристиан өөрийнхөө хувийг аль хэдийн хүлхчхээд, далай руу гүйж тоглох сон гэж тэсэж ядан хаалганы дэргэд зогсож байв.

	Настнууд хүүхдүүдэд бас нэг нэг улаахан алим өгөөд, хүүхдүүдтэй нооролдож ядарсан тул аятайхан аргалаад гэр өөд нь явуулав. Поуль гарахын өмнө эмгэний даашинзны хормойд наалдан:

	— Би танд хайртай! гэж хэлжээ.

	— Бурхан, яасан хөөрхөн амьтан бэ! Эцэг та хэлэхийг нь дуулав уу? гэж тэрээр буурал толгойгоо сэгсрэн өгүүлэв.

	— Кристиан бас өөрийн талархлыг ямар нэгэн аргаар илэрхийлэх хэрэгтэй гэж бодсон бололтой.

	— Хэрэв ийш тийшээ гүйх хэрэгтэй болбол надад хэлээрэй. Би их хурдан гүйдэг ээ! гэж хэлээд, яаж гүйдгээ үзүүлэх гэсэн мэт хаалгаар гаран гүйж амьсгаадан их л баяртай эргэж ирээд: — Харав уу? Би сайн гүйж байгаа биз дээ!

	— Харлаа, харлаа! Баярлалаа! Их сайн хүү байна гэж настнууд магтжээ.

	Ийнхүү найрсаг харилцаа тогтов. Өвгөн, эмгэн хоёр ч хүүхдүүдийг дуртай хүлээх болжээ. Гэвч бага сага хэрэг тарих явдал байсан боловч тэд юманд бодсонгүй.

	Зочилж байхдаа хүүхдүүд далайн эрэг дээр дүрсгүйтдэг шигээ загнаж болохгүй гэдгийг мэдээд их томоотой байхыг хичээнэ. Өвгөн эмгэн хоёр тэдэнд сонин үлгэр ярьж бишгүүр үлээн зугаацуулдаг болов.

	Хүүхдүүд гэртээ ирээд Дитте эгчдээ болсон явдлыг хуучлахдаа нүд нь том болж, өөрсдөө нам жим болдог байв.

	Түүнийг дуулаад дүү нарт нь тийнхүү элэгсэг ханддаг өвгөн эмгэн хоёрт яаж тус болох билээ хэмээн Дитте бодож Кристиантайгаа зөвлөдөг байв.

	Загасчид ангаа гуанзны эзэнд өгөхөөс өмнө хэд гурван загас өөрсдөдөө үлдээдэг байв. Нэг өдөр ийнхүү Диттед том чулуун дэгээ загас тааралдаж, түүнийгээ Кристиан дүүдээ өгөн өвгөн, эмгэн хоёрт аваачиж өг гэжээ.

	— Тэгэхдээ биднийг өгсөн гэж мэдэгдэхгүйгээр өгөх юм сан. Одоо өвгөн эмгэн хоёр унтаж байгаа, очоод нэг ойрхон газар сэмхэн тавьж орхи. Сэрмэгц олохоор газар тавиарай.

	Кристиан загасаа аваачаад өмхий ховол модны доорх сандал дээр тавьжээ. Нэлээд байзнаж байгаад сэмхэн эргэж үзтэл зөвхөн сүүл толгой нь үлдсэн байв. Тавьсан загасыг нь муур идчихжээ! Дитте үүнийг дуулаад дүүгээ загнаж, одоо хэрхэх билээ гэж бодол болов.

	— Тэгвэл сайн өдөр аав Том Кляусаа аваад тэднийг суулгаж зугаалуулаг! Настай хөгшин болохоор тэд хаашаа ч гардаггүй шүү дээ гэж Кристиан хэлэв.

	— Яасан тэнэг юм бэ! Одоо бид Том Кляусийн эзэн биш болсон шүү дээ гэж Дитте эгдүүцэв.

	Гэтэл Дитте өөрөө нэг ухаан олжээ. Өвгөн эмгэн хоёрын байшинг орой болгон гаднаас нь өглөө бүхэн эмгэн өвдөглөн суугаад арчиж байхыг ажиглажээ. Тэднийг харахад өрөвдөлтэй байв. Орой эрт унтах тул, өвгөн эмгэн хоёрыг унтсанаас хойш Дитте устай хувин, шал арчдаг шүүрээ авч, хормогчиндоо элс хийгээд тэдний рүү хүрч очив. Кристиан эгч нь хамт явахыг зөвшөөрөөгүй тул, гаднаа харсаар хоцорчээ. Сахилгагүй тул хөгшдийг сэрээчихнэ гэж боджээ.

	— Сайхан цэвэрхэн болсныг хараад тэд нар юу гэх бол?! гэж Диттегийн хойноос хашхиран Кристиан баярласандаа дороо дэвхцэж байв. Тэрээр өвгөн эмгэн хоёр сэрээд хэрхэн баярлахыг үзэх гэж шөнөжин нойргүй хоноход бэлэн байлаа.

	Дараа өдөр нь хүүхдүүд тэднийд зочлон очиход, эмгэнийг өрөвдөн бяцхан дагина шөнө бүхэн ирж байшинг нь угаадаг тухай өвгөн нь тэдэнд үлгэр ярьж өгөв.

	Кристиан учрыг мэдэж байсан тул инээд алдав!

	— Тэр чинь манай Дитте шүү дээ! гэж тэрээр санамсаргүй үг алдав. Уг нь хэлэхгүй гэж бодсон боловч тэссэнгүй ажээ.

	— Юу? Манай фэ7 Дитте гэж үү? хэмээн Эльза дүү нь гонсойн хэлжээ.

	— Өвгөн, эмгэн, хоёр бас Кристиан үүнийг дуулаад бүгд инээлдэхэд Эльза гомдож уйлав. Түүнийг боов өгч байж тайтгаруулав.

	Хүүхдүүд тэндээс буцах замдаа огт санаанд оромгүй нөгөө Йоханнес ахтайгаа тааралдав. Тэрээр ёстой баян худалдаачин мэт хээнцэр хувцасласан байх бөгөөд тэднийхнийг эрж явжээ. Шаазгайн Үүрэнд ах дүү хоёр эвгүй салснаас хойш огт уулзаагүй тул Ларс Петер дүүгээ хараад баярлан угтав. Одоо урьдын явдал аль хэдийн мартагджээ. Гэвч Ларс Петер дүүгийнхээ сургийг бас бүүр түүр дуулж байжээ. Йоханнес бол хаана ч явсан сурагтай явдаг хүний нэгэн билээ. Ах дүү хоёр тэдний дунд хэзээ ч тавгүй явдал байгаагүй мэт гар барилцан золгов.

	— За наашаа суу. Бидэнтэй хамт хоол ид. Өнөөдөр сагамхай загасаар хоол хийсэн гэж Ларс Петер дүүгээ урив.

	— Баярлалаа. Би өнөөдөр гуанзанд бусад панзчидын хамт зоог барих ёстой.

	— Тун сайхан болох байх даа? гэж амьдралдаа тийм зоог дээр очиж үзээгүй Ларс Петерийн нүд нь гялалзав.

	— Зүгээр болох байх аа. Танай гуанз чинь овоо хоолтой юм байна шүү. Танай гуанзны эрхлэгч чинь сайн хүн юм аа!

	— Зарим нь сайн, зарим нь ч муу гэдэг юм. Хүн бүхэн өөр өөрөөр ярих юм даа. Ер нь түүний дэргэд бид хамаатан энэ тэр гэж бүү яриарай. Ийм ядуу хамаатан чамд тус болохгүй, нэр төрд чинь ч эвгүй.

	Йоханнес үүнийг дуулаад инээв.

	— Би гуанзны эзэнд аль хэдийн ярьсан шүү. Тэр таныг магтаж байна лээ. Таныг хамгийн сайн загасчин гэж байна билээ.

	— Юу? Нээрэн тэгж байна уу? гэж Ларс Петер баярласан бахархсандаа царай нь улайв.

	— Бас таныг холын хараагүй хүн гэж байсан. Гэвч ямар ч хүнийг юм бодож сургаж болно гэж байна билээ.

	— Уухай бас уу? Бас тэгж байна уу? Юу гэж тэгж байгаа юм бол, золиг чинь! Сагамхай загасыг ухаантай болгож болно гэж үү? Шал тэнэг хэрэг!

	— Мэдэхгүй, чухам юу гэж хэлэх гэсэн юм. Юу ч гэсэн их буурьтай ямар ч эрдэмтнээс дутахгүй амьтан шүү.

	— Чи ч харин азтай гэх чинь. Баян айлын охинтой суух гэж байгаа гэж дуулдсан бил үү? гэж Ларс Петер яриаг өөрчилж асуув.

	Йоханнес хүүхэмсэг уруулаа үл мэдэг имрэн инээмсэглэж:

	— Улсын ярихыг алийг тэр гэх вэ гэж хариулжээ.

	— Харин чи над шиг л алдчихав даа. Би ч бас залуудаа баян айлын охинтой бараг суух гэж байтал тэр минь нас барчихсан юм.

	— Нээрээ юу? гэж Дитте аавыгаа хэнээс ч дутахгүй гэж баярлан асуув.

	Йоханнесыг явснаас хойш:

	— За охин минь юу гэж бодож байна: Ах чинь дээшээ аятайхан авирч байна аа! гэж Ларс Петер охиноосоо асуужээ.

	— Тийм ээ, хачин хээнцэр! Над нэг л эвгүй санагдах юм гэж Дитте хариулав.

	— Чамд ч таалагдахгүй л дээ. Гэвч бусдад нь таалагддаг байна шүү дээ. Харахгүй юу, баян айлын авгайтай суух гэж байгааг хэмээн Ларс Петер харамссан байдалтай хэлжээ.

	— Нээрээ ч тийм ээ. Түүний үс нь хар тулдаа л тэр. Хүүхнүүд хар үстэй хүн харахаараа амь тавьдаг юм. Гэвч надад нэг л олиггүй хүн шиг санагддаг юм гэж Дитте өгүүлжээ.

	
XII : ААР СААР ЯВДАЛ БА БАРЬЦГҮЙ ХУВЬ ЗАЯА

	Тосгонд ирээд хоёр сар ч болоогүй байхдаа өндөгний баяраас урьдхан Ларс Петер тэсэж чадсангүй маргаан гаргажээ. Тэр үедээ Ларс Петер архи ууж согтоогүй байв. Иймээс эрүүлдээ гуанзны эзэнтэй ам мурийна гэдэг урьд өмнө дуулдаагүй хэрэг байжээ. Ларс Петер бас учир мэдэхгүйн харгайгаар ширүүхэн байсан ажээ.

	Том Кляусаас хамаг хэрэг үүсжээ. Морь нь хүний ачаа үүрэн зүдэрч явахыг үзээд тэрээр сэтгэл амар байж чадсангүй. Түүний үнэнч хань - морь нь хүнд ачаа үүрэн аахилж явахыг үзээд зүрх нь дэлсэн сэтгэл зовох ажээ. Бас тэгээд гуанзны эзэн түүнийг элдвээр аргалан ажилд оруулахгүй байсан явдал зэвүүг нь хүргэжээ. Түүнээс гадна олон юм Ларс Петерийн уурыг хүргэжээ. Нэгэн сайхан өдөр Ларс Петер морио авч хуучин ажлаа хийхээр шийдэв. Тэрээр гуанзны эзэнд хүрч ирэн морио нэхэж ширүүхэн үзжээ.

	— За тэг тэг! Морио ав, тэргээ ав, хөллө! Өөр энд чиний юм байхгүй байх аа? гэж гуанзны эзэн түүнтэй хамт гарч тэргийг нь хөллөж өгөхөд Ларс Петер бага зэрэг барьц алдав.

	Уул нь гуанзны эзэн уурлан дээлдээ багтаж ядна гэж бодсон боловч, ер тоосон шинжгүй урьдын адил элэгсэг зантай хэвээр хонь мэт номхон гүлдийн зогсох ажээ.

	— Би чиний мухлагаас бас бага сага юм авах гэж бодсон юм сан гэж Ларс Петер ичингүйрэн өгүүлэв.

	Бололгүй яах вэ эрхэм Ларс Петер Хансен гэж гуанзны эзэн хэлээд эхний мухлагт очиж, авах гэсэн юмыг нь хэмжиж, килолж өгөөд бас юм хум мартаагүй биз хэмээн сануулж байв. Удалгүй мухлагийн лангуун дээр дүүрэн юм овоологдов.

	— Бас жаахан үзэж авахгүй юу? Танай охин Дитте чинь гайгүй сайхан боов хийдэг шүү дээ! гэж хэлнэ.

	Харахгүй юу, хэн юу хийж чаддагийг хүртэл андахгүй мэдэж байхгүй юу.

	Тэгээд Ларс Петер авсан юмаа тэргэндээ ачих гэтэл гуанзны эзэн зогсоож дөлгөөхнөөр хэлсэн нь:

	— Чи өнөөдөр төдөн төгрөгийн юм авлаа. Бас урьдын өр төдөн төгрөг гэжээ.

	— Жаахан хүлээж болохгүй юу? Би үнэ хаялцуулсан барааныхаа үндсэн өрийг авъя.

	— Болохгүй болохгүй. Би чамайг ямар хүн гэдгийг бас сайн мэдэхгүй шүү дээ.

	— Уухай! Би ингээд торгууллаа гэж үү? гэж Ларс Петер уурлав.

	— Юу нь торгуул байх вэ? Өр тавихын өмнө ямар хүн гэгчийг мэдэх хэрэгтэй шүү дээ.

	— Тэгэлгүй яах вэ! Чамайг ямаршуу гахай болохыг үзлээ! гэж Ларс Петер уурлан мухлагаас гүйж гарав.

	Гуанзны эзэн түүнийг тэргэнд нь хүртэл хүргэж өгнө.

	— Хэзээ нэгэн цагт чи намайг ойлгох болно оо. Өнөөдөр ч яах вэ. Тэр үед хоёул тавтай ярилцъя. Гэвч хамгийн чухлыг нь мартахгүйн тулд асуухад: Чи мориндоо хаанаас тэжээл олох юм бэ? гэж ер уурласан шинжгүй царай гарган асуув.

	— Яаж ийгээд бололгүй дээ гэж Ларс Петер товчхон хэлэв.

	— Мориныхоо саравчийг яах бил ээ? Одоо чинь хүйтэн болсон шүү.

	— Гайгүй, аргалах байлгүй. Чи санаа зовох явдалгүй! гэж Ларс Петер хэлээд ууртаа хурдхан холдох гэж боджээ. Гуанзны эзнээс өөр хүнээс өвс тэжээл, морины байр олж чадахгүй гэдгийг мэдэж байв. Хоёр өдрийн дараа тэрээр Кристиан хүүгээрээ морь тэргээ аргагүйн эрхэнд буцааж өгүүлжээ.

	Ийм л явдал болсон юм даа! Одоо бол ч Ларс Петер ухаантай нь үгүй гэхэд болгоомжтой болжээ. Хэрэв аян замд гармаар санагдаад огт болохгүй бол гуанзны эзнээс Том Кляусаа аятайхан гуйж авдаг болов. Тэр үедээ морь хүн хоёр удтал уулзаагүй хайр сэтгэлт мэт аз жаргалдаа алмайран найгаж явдаг байлаа. Тэр үед нь Ларс Петер, Том Кляус хоёрыг харсан хүмүүс үнэхээр тэд согтуу юм уу гэж бодогдмоор байдаг байв.

	Ер нь ч Ларс Петер ухаантай болсонгүй гуанзны эзэн ч урьдын адил түүнд оньсого мэт хэт санаа тавин, бүгдийг гартаа оруулах гэсэн хүслэндээ бүхнийг захирсан хэвээр байв.

	Бас ч Ларс Петер өөрийн хамт ажилладаг хоёр завьчин ба тосгоны бусад хүмүүсийг ч сайн ойлгож үл чадна.

	Тэрээр хол хөндий суурьшиж амиа аргацааж сурсан тариачин гаралтай тул хүмүүстэй ойр дотно байхыг эрэлхийлдэг байлаа. Харин тосгонд бол хүмүүс нүүр царайгаа харан тусламжийн гараа өгөхөд ойр суух тул Шаазгайн Үүрнээс харахад ихэд аятайхан мэт санагддаг байв. Чухам хэрэг дээрээ ямар байв? Өөрсдөө яаж ийж амь зогоон өдөр шөнөгүй зүтгэх боловч бүх л үр бүтээл нь хүний гарт орж байна. Хачин юм, энэхүү бөхтэй чөтгөр юм бүхнийг өөрийн мэдэлд аван залгиж байдаг ямар учир байна аа? Магадгүй ямар нэгэн ид шидийн хүчин тусалж байдаг юм болов уу?

	Ларс Петер дахин түүнтэй ам мурийхыг бодсонгүй, номхорчээ. Хэзээ нэгэн цагт эгдүүцэн дургүйгээ хүрэх дээр залуурч Якобыг бодоход тэрээр нүдэнд нь үзэгдэх шиг болдог байв. Эндхийн хүн бүхэн түүнийг хэрхэн ядуу гуйлгачин болсныг мэдэх бөлгөө. Уг нь урьд түүнд өөрийн завь байсан бөгөөд ер нь гуанзны эзэнд толгой гудайх хэрэггүй хэмээн шийдсэн байжээ. Гэвч нөгөөх нь түүнийг өвдөг дээрээ сөгдөн гуйхад хүргэжээ! Артель түүний ан авыг худалдаж авахаас татгалзсан тул арга буюу тэрээр өөр газар явж худалдах хэрэгтэй болдог байв. Бас гуанзны эзэн энэ замыг ч нь ч хааж чаджээ. Тэдэнд тосгоны мухлагаас идэх уух юм, агнуурын хэрэгсэл олгохоо больж, хэн ч тэдэнд тусалж зүрхэлдэггүй болов. Тэр үед залуурч Якобыг хамт ажиллаж байсан хоёр нөхөр нь орхиж «Яршиг чамайг! Чи биеэ тоогоод олноос хөндийрчээ, тэгээд чи л өөрөө яв!» гэж салж оджээ. Тэрээр энд бүх юмаа зарж борлуулаад өөр газар суухаар явах гэсэн боловч гуанзны эзэн түүний юмыг худалдаж авсангүй. Арга буюу түүний үгэнд орж бууж өгөх болжээ. Хэдийгээр завь хэрэгсэл нь түүнийх байсан боловч тэрээр гуанзны эзнээс хөлсөлж авсан хүн мэт ажиллах хэрэгтэй болжээ. Ийнхүү ажиллах нь түүнд хэцүү бөгөөд сэтгэл оюун нь тэсэж хүлцэж чадсангүй. Тэгээд түүнээс хойш гуанзны эзнийг эрхэндээ оруулах ид шидтэй үг эрэх бодол толгойноос нь гарахгүй болжээ. Заримдаа гуанзны эзнийг буудах хэмээн ухаан санаа нь орж гарах ч үе байдаг байв. Гэвч нөгөөх нь хүйтнээр инээн Якобыг анхаарах янзгүй байдаг байжээ. Нэг үгээр хэлбэл ямар ч гэсэн далдын хүчин заавал тусалж байх шиг санагддаг болжээ.

	Дитте ч эцэгтээ ийнхүү итгүүлэх гэдэг болов. Эндхийн хүүхнүүдтэй ярьж үзэхэд хүн бүхэн гуанзны эзнийг «муу харцтай» чөтгөр шулам шүглэсэн хүн гэх ажээ. Тэгээд ч Диттег хаа явсан газар нь гуанзны эзэн дагаж яваа мэт санагдах болж үргэлж айдаг байлаа. Ларс Петер ч түүнийг ийнхүү дэндүү аймхайд ичээдэг байжээ.

	Нэг өдөр Дитте эцэгтээ хоол хийж өгөн хойш урагшаа алхаж явахдаа:

	— Би ер нь мөд хүүхэдтэй болох байх аа. Одоо би хөхөөрөө хүүхэд тэжээж чадна байх аа гэж гэнэт хэлжээ.

	— Охин минь, чи юу гэж дэмий ярина вэ? Хачин амьтан шүү. Өөрөө юу гэж ярьж байгааг мэдэхгүй шүү! гэж Ларс Петер нэг гайхаж нэг инээж барьсан халбагаа хүртэл тавьж хэлэв.

	— Мэдэхгүй, муу юм шүглэсэн шиг байх юм гэж Дитте итгүүлэх гэдэг байлаа.

	Энэ яриа Ларс Петерийг ихэд догдлуулжээ. Хэрэв Сэрине байсан бол охиндоо юм хэлэх байсан байх гэж яах учраа олж ядав.

	Ер нь ч Сэрине байхгүй боловч тэд ахуй амьдралаа түүнгүйгээр зохиож чаджээ.

	Нэг удаа Поуль эргээс эргэж ирэхдээ толгой нь өвдөн хамаг бие нь халууран, гэдэс гүзээ нь базалж иржээ. Ирмэгц Дитте түүний хувцсыг тайлан хэвтүүлж, дээвэр дээр амарч хэвтсэн ааваа дууджээ.

	Хэдийгээр далай сахин шөнөжин нойргүй хоносон боловч Ларс Петер гуйвсаар гүйн ирж:

	— Хүү минь яагаа вэ? гэж духан дээр нь гараа тавин үзэв. Хүүгийнх нь судас нь лугшин толгой нь халуу дүүгнэ. Хүү нь эргэж шургав.

	— Бие нь муу байх шиг байна. Намайг харах ч дургүй байна. Яасан амархан юм бэ, өглөө зүв зүгээр л байсан шүү дээ гэж хэлээд орных нь ирмэг дээр суув.

	— Үгүй гэртээ ирэхдээ хамаг бие нь халуу шатаж байсан. Одоо ч бүр хачин болж байна. Харахгүй юу амьсгалж ядаж байгааг нь?

	Тэд хүүгийн дэргэд амьсгаа даран суув. Эцэг нь түүний бяцхан гарыг атгажээ. Энэ нь халуу төөнөсөн бяцхан гар билээ. Хүү нь эрүүл ахуйдаа өглөө босмогц хандсан зүгтээ гүйж эрхэлж тоглодог дүрсгүй хүүхэд байж билээ. Гэтэл одоо амьсгаа давхцан хэвтэж харахаас нүд халтирмаар байлаа. Энэ үнэхээр хэцүү өвчин туслаа гэж үү? Ларс Петерийн зүрхийг шархдуулан хайртай хүүг нь аван одох гэж үү? Анхны гэрлэлтээс эхлээд алдсан хүүхдүүд нь одоо мартагдсан боловч одоо Ларс Петер тийм зовлонг тэвчихэд бэрх байлаа! Хэрэв одоо түүнд ийнхүү зовлон учирвал өөрөө цаашаа харахаас биш яах вэ! Сэринегээс хойш бүхийлэн учирсан уй гашуун хов живийг давах эрч хүчийг түүнд хүүхдүүд нь л өгч байсныг тэрээр сая ухаарчээ. Хүүхдүүд, гагцхүү хүүхдүүд л амьдралын төлөө тэмцэх хүчнийг зогоож байсан ажгуу. Түүний бүхий л унтарсан хүсэл, умартсан бодол бүхэн хүүхдүүдээ харах үес сэргэн өндийх болой. Магадгүй амьдралдаа тийнхүү мундахгүй зовлон үзсэн тул хүүхдүүддээ ийм хайртай байж ч болох юм.

	Гэнэт Поуль өндийж, орноос босох гэж зүтгэн:

	— Гаръя! Тоглоё! Гаръя. Тоглоё! гэж хэдэнтээ давтан хэлэв.

	— Эвий минь тоглоё! гэнэ гэж Дитте эцгээ харан өгүүлэв.

	— Тогловол арай дээрдмээр байгаа юм болов уу? Яах вэ дураараа л болог!.. гэж Ларс Петер даруйхан дэмжив.

	Дитте дүүгээ дор нь хувцасласан боловч, гандсан цэцэг лугаа адил дүү нь дахин эвхрэн бие нь дагжин чичрэв. Арга буюу ахиж хувцсыг нь тайлах боллоо.

	— Ларс Йенсений бэлэвсэн эхнэрт очих юм биш үү? Тэр чинь ойр зуурын юм эмнэдэг гэсэн шүү хэмээн Дитте үглэв.

	Гэвч Ларс Петер жинхэнэ эмчийг авчирсан дээр гэж бодно.

	— Кристианыг ирмэгц морины саравч руу гүйлгэж Том Кляусийг гуйлгая. Хүүхэд өвчтэй байхад арай харамлахгүй биз дээ гэж Ларс Петер хэлжээ.

	Гэвч Кристианд морь өгсөнгүй. Харин түүний хойноос гуанзны эзэн өөрөө ирэв. Урьдын адил тэрээр хаалга тогшсонгүй орж иржээ.

	— Танай отгон хүү өвчтэй гэж би дуулаад та нарыг үгээрээ ч болов тайтгаруулах гэж ирлээ хэмээн их л эелдэг хэлэв. — Би бас, цаг тутам өгч байх шилтэй эм авч ирсэн. Үүнийг шүтлэгээр бэлтгэсэн юм. Ер хор болохгүй. Болж үзвэл хүүгээ дулаахан хучиж үз гэжээ.

	Тэгээд хүүгийн дээрээс тонгойн амьсгааг нь чагнах үес Поуль нүдээ нээн хараад айж сандрав.

	— Чи орноос нь жаахан холдооч, хүүхэд чамаас айж байна шүү дээ гэж Ларс Петер хэлээд дуу нь тасалдав.

	— Би ч бусдын адил хүн бүхэнд тус болох сон гэж л явдаг хүн шүү. Тэгтэл та нар нүүрээ буруулж ядахыг үзээд би аргагүй гомдож, бурхны заяасан хишиг энэ дээ гэж бодоход хүрэх юм. Ларс Петер минь, хүмүүс юмнаас айж эмээнэ гэдэг муугүй хэрэг шүү! Гэвч хүүхдэдээ миний өгснийг одоохон өгвөл зүгээр сэн дээ гэж гуанзны эзэн хэлжээ.

	— Би ч жинхэнэ эмч дуудъя гэж бодож байна гэж хэлээд Ларс Петер гуанзны эзний хамт гудамжинд гаргаад шидмээр санагдсан эм гэгчийг нь дуртай дургүй Поульд өгөх гэж ятгав.

	— Тийм тийм, би ойлгож байна. Гэвч эхлээд зөвлөж ярилцъя. Эмч юу хийж чадах вэ? Бурхны авралгүй юу ч аргалж чадахгүй, чи харин мөнгөө л дэмий үрнэ гэсэн үг. Ядуу хүмүүс юмандаа арвитай байх хэрэгтэй биз дээ!

	— Тэгэлгүй яах вэ. Ядуу хүн юм бүхэнд зохицуулж байх хэрэгтэй! гэж Ларс Петер ёжтой инээмсэглэв.

	— Бид хэзээ ч эмч доктор залж байгаагүй, бурхан сахиусны авралд даатгадаг юм. Бүгд бурхны ивээл дор шүү дээ.

	— Хорвоо ертөнцөд энэ тосгонд ч хүртэл бурхны ивээлээс гадуур үй түмэн үйл явдал болдог шүү дээ! гэж Ларс Петер өдсөн янзтай өгүүлэв.

	— Том сагамхай загас байтугай, бяцхан жараахай ч хүртэл бурхны авралгүй бол гарт өртөхгүй гэж хэлэх гуанзны эзний дуу бурхны ном уншиж байгаа мэт ихэд сүртэй сонсогдох бөгөөд, урилгагүй тэр зочныг тонилох үес Ларс Петерийн зүрхэнд зүүлттэй чулуу алдууран унах шиг болжээ.

	Гуанзны эзнийг байхад орж ирээгүй Дитте байшингийн дээвэр дээрээс бууж ирэв.

	— Юундаа чи айж энэ муу золигоос зугтаана вэ? гэж Ларс Петер өөрийнхөө догдолж уурласныг охиндоо гаргах мэт оролдоно.

	Дитте царай нь улайн буруу харав.

	Удалгүй хана цохив. Энэ нь саа өвчтэй эмгэн Диттег дуудаж байгаа нь тэр байлаа. Охин ч тийшээ явав. Пандгар тарган бэр хүүхэн нь энэ удаа гэртээ байсан бөгөөд ихэр хоёр хүүхдээ хөхөөрөө тэжээж байлаа.

	— Танайд хэн ирж юу гэж ярьсныг би хана нэвт сонслоо. Охин минь болгоомжтой бай! гэж эмгэн далдуур егж хэлэв.

	— Тэр чинь манайд муу юм санаж ирээгүй. Аавыг тайтгаруулж, Поуль дүүд эм авчирсан шүү дээ гэж Дитте займруулан хэлжээ.

	— Юу? Юу гэнэ ээ? Эм гэв үү? Хурдхан гаргаж асга! Хэнд ч хэрэггүй эд.

	— Поульд бид нэг халбага өгсөн.

	— Бурхан минь! Хөөрхий муу хүүхдийг ингэх гэж! Гуанзны эзэн үхэл энэ тэр гэж хэлсэн үү? «Бид бүгд гуанзны эзний өлмий дор амь зогооно!» гэж манай тосгоныхон дэмий ярьдаггүй хэрэг шүү. Үхнэ гэж хэлээгүй юу? Авс олж өгье энэ тэр гэсэнгүй юу? Зовж ядарсан хүнд түүний наалинхай гэдэг нь, ээ бурхан! Тэгвэл өнөөдөр овоо зантай байж л дээ. Дүү чинь эдгэх байх аа гэж эмгэн алгаа хавсран, гаслан гингэнэж хэлжээ.

	Хэрэв бүх юм гуанзны эзнээс шалтгаалдаг юм бол ямар ч найдвар байхгүй гэж Дитте уйлж гарав. Хишиг өдрийн сургуульд хүүхдүүд явуулдаггүй гэж тэрээр их ууртай байдаг лав одоо өшөөгөө авах байх гэж боджээ.

	Гэвч хоёр өдрийн дараа дүү нь урьдын адил эв эрүүл болж унан тустлаа гүйж эрхэлж тоглох болжээ. Ларс Петер ч сэтгэл шаналж байснаа огт мартаж ажил төрөлтэйгөө зууралдах болов. Харин Дитте сав суулгаа угаах зуур, дуу аялан дүрсгүй дүү нараа эхийн хайраар ширтэн харж суув. Гэвч муу юмнаас зугтаахын хүслээр хүүхдүүдээ тэд хишиг өдрийн сургуульд явуулах болжээ.

	
XIII : ДИТТЕ ХӨЛ НЬ ДӨРӨӨНД ХҮРЭВ

	Дитте хавар гэрчилгээ8 авах ёстой байв. Гэвч шашны ном цээжилж, сургаалыг нь ламын шаардсанаар үглэх гэдэг түүнд хэцүү санагдана. Сургууль хичээлээс хөндийрсөн бас өөр бодох санах юм их байх тул бурхны сургаал цээжлэх зав түүнд тун бага байв. Арай гэж зав олоод суухад толгойд нь юу ч тогтохгүй мэт улам зовоох ажээ.

	Нэг өдөр Дитте сүмд очоод уйлж ирэв. Бусдаас хэт хоцорсон тул хоёр жил бэлтгэх хэрэгтэй гэж ламтан айлдсан байжээ. Тэрээр бурхны авралыг юу ч мэдэхгүй амьтанд хүртээж чадахгүй гэжээ. Гэрчилгээнд тэнцэхгүй гэдэг нь гутамшиг хэмээх билээ.

	— Уухай бас ингэх нь дутуу гэнэ ээ! За яах вэ бид мэтийн жижиг улс юунд нь ч сэтгэл гуних бил ээ! Харин ч хорвоогийн хөрснөөс арчигдаагүй минь овоо биш үү! гэж Ларс Петер гонсойн өгүүлэв.

	— Би хэнээс ч дутахгүй хичээгээд байхад, тэр үнэн шударга ёс гэдэг нь хаана байна аа? гэж Дитте эхэр татан мэгшив.

	— Үнэнч шударга ёс! Энд хаана байх юм, золиг чамайг! Бурхны номоос ганц ч үсэг мэдэхгүй байлаа гэсэн бурхны ивээл хүртэх чам шиг сайн охин байхгүй! Чи бурхны хамаг ажлыг хийж ч чадна. Тэгэхэд бурхан чамайг нигүүлсэнгүй үзэхгүй яах вэ. Бид ламд өргөл барьц дутуу дулимаг барьж байгаа болоод тэр биз! Тийм, диваажингийн түлхүүрийг барьж ном бясалгах дүртэй муусайн чөтгөрүүд тэд бүгд адилхан! Тэглээ гээд бид өөрсдийгөө дүүжилж алахгүй шүү дээ!

	Гэвч Дитте огт тайтгарсангүй түүнийг ятгаад ч нэмэргүй байлаа.

	— Би гэрчилгээ авах юм сан! Би дахин хоёр жил болж, бурхны баярын өдөр бүхэн хүүхдүүдэд доромжлуулж чадахгүй! гэж Дитте шуухитнан уйлав.

	— Ламыг л өргөлөөр тосдохоос биш... Гэвч тийм ч хямд салахгүй дээ гэж Ларс Петер бодол болов.

	— Та гуанзны эзэнд оч л доо. Тэр аргалж өгөх магадгүй биш үү?

	— Тэр үү? Аргалах байх шүү. Хэрэв зөвшөөрвөл яриагүй аргалах хүн шүү. Гэвч түүнд очих нэг л дургүй байна.

	— Яах вэ дээ. Тэр чинь хүн бүхэнтэй л адилхан харьцдаг шүү дээ.

	Ямар ч гэсэн Ларс Петер гуанзны эзэнд очиж гуйх дургүй байсан боловч, охиныхоо тулд арга буюу очжээ. Харин ч санаснаас түүнийг аятайхан хүлээн авчээ.

	— Тэгье, тэгье би очоод ламтай яриад өгье. Охиноо ойрын үед манай руу явуулчхаарай. Манай авгай гэрчилгээ авах хүнд хувцас оёж өгдөг заншилтай юм гэж хэлээд мушилзан инээхэд Ларс Петер бүр ичих шиг болжээ. 

	Иймэрхүү янзаар Дитте, гэрчилгээ авах эрхээ олж авчээ. Бүтэн долоо хоногийн турш урт хар даашинзтайгаа9 явсан боловч ар нуруун дээр нь богинохон шаргал үс нь булталзах учир бяцхан хүүхэд шиг харагдана. Гэрчилгээ аваад, насанд хүрэгсдийн тоонд орсондоо баярласан буюу эсвэл ер тийм үед уйлах хэрэгтэй гэж үзсэн нь алийг мэдэхгүй Дитте уйлж байлаа. Эхний долоо хоногт түүний гэрийн ажлыг хөнгөвчилж юу ч хийгээгүй тул энэ баярт өдрүүдэд Дитте гоёлын хувцсаа өмсөн хүмүүсээс баяр талархал хүргэхийг хүлээн авахаас өөр ажилгүй явлаа. Тэр долоо хоногт нь Ларс Йенсений бэлэвсэн эхнэр ирж түүний гэр зуурын ажлыг хийж байв.

	Диттег хөгжин дагасан бөөн охид хөвгүүд хойноос нь алдалгүй явж, тосгоны хүүхдүүд түүнийг тосож ирээд, «Гэрчилгээтэн мөнгө өгөөч!10» гэж зэрэг хашхиран баяр хүргэж байв. Ларс Петер хэд хоногтоо бутархай мөнгөөр арай л дутаасангүй.

	Тэгээд удалгүй бүх юм хуучнаараа эргэв. Гэрчилгээ авснаас хойш хийх ажил бага ч болсонгүй, их ч болсонгүй тул үнэн хэрэг дээрээ Дитте аль хэдийн насанд хүрэгчдийн тоонд орсноо гэнэт ухаарав.

	Албан ёсны ёслол өнгөрснөөс хойш тэрээр байдалд дасаж айлд зочилж очихдоо урьд эхэлсэн оймсоо авч очин, хижээл авгайчуудын хамт сууж нэхэж байдаг болжээ.

	— Чи яагаад үе тэнгийн залуустайгаа явж наргидаггүй юм бэ? Одоо тэд чинь хатаах талбай дээр цуглараад байна шүү! гэж эцэг нь хааяа асууна. 

	Дитте залуус руу очих боловч, удалгүй буцаж ирдэг байв.

	Ларс Петер тосгоны байдалд дасаж, хааяа архи уухаараа бага зэрэг хараадаг болжээ. Урьдын адил гэр орноо гэж онц бодохгүй хайхрамжгүй болжээ. Дитте зарим үед энэ тухай нь сануулах хэрэгтэй болдог байв. «За Дитте - ээж сонин юутай вэ? Талх тариа бүгд бий юу?» гэж орой болгон эелдэг асуудаг урьдын зан нь Ларс Петерт үгүй болжээ. Мухлагаас зээлээр авдаг нь бүр өөгшүүлжээ. Хэрэв энэ тухай нь Дитте үг хэлбэл:

	— За яршиг цаашаа! Олсон мөнгөө гар дээрээ хэзээ ч үзэхгүй юм чинь яаж ийгээд аргалж үзье! гэдэг болов.

	Хачин юм! Гуанзны эзэн хүн бүхнийг нарийн сайн мэдэж байх! Ларс Петерт мөнгө байх цагт тэрээр төдий л их зээл тавьдаггүй байлаа. Бага зэрэг мөнгөтэй байх үес урьдын өрийг даруулж, шинэ данс хөтөлдөг байв. Иймэрхүү замаар гуанзны эзэн Ларс Петерээс хэдэн зуун цаасыг нь нэг нэгээр залилан авсаар гар хоосон болгожээ.

	Энэ явдал өндөгний баярын урьдхан болжээ.

	— За одоо дуусаа! Бүгдийг үрж дууслаа! Шаазгайн Үүрнээс үлдсэн бүх мөнгө үрэгдлээ. Одоо санаа зовох явдалгүй. Биднийг тосгоны бүх хүмүүсийн адил ивээлдээ авахгүй бол яаж амьдрах билээ гэж Ларс Петер үглэв.

	Гэвч гуанзны эзэн өөрөөр бодож байсан бололтой. Хэчнээн ч удаа хүүхдүүдээ мухлаг руу бичиг бичиж явуулсан гар хоосон ирж байв.

	— Муу золиг чинь, биднээс бас шимж сорох юм үлдсэн гэж бодож байгаа юм байх даа? гэж Ларс Петер хэлэв.

	Үнэндээ ч сайхан хэрэг бус байлаа. Гэтэл Дитте энэхүү өндөгний баярыг урьд урьдынхаас улам илүү хөл хөөртэй өнгөрөөх гэж бодож, мухлагаас гурил, гахайн өөх, шарах хавирга авч нугас адил шарж идэх гэж боджээ. Гэвч Диттегийн хүсэл биелсэнгүй хоосон зэрэглээ болон үлджээ. Дээвэр дээр нь хүүхдүүд мод суулгах газраас олж ирсэн сүлд мод байсан боловч лаа, чихэр өнгөт цаас зэрэг чимэглэлгүй бол ямар баяр болох бил ээ!.. 

	— За яах вэ, яаж ийгээд болгоно доо. Загас, төмс бий биз дээ? Тэгэхээрээ өлсөхгүй гэсэн үг гэж эцэг нь зоригжуулав.

	Гэвч хүүхдүүд нь нусаа татан уруу царайлна.

	Дитте ч мохсонгүй байдаг бололцооныхоо хэрээр оролдож баярлах гэж хичээнэ. Загас агнуурын газраас Дитте хоёр шумбахай загас худалдаж авсан. Тэгээд эвгүй үнэрийг нь дарах гэж ус, сүү хольж байж цэвэрлээд шарахаар бэлтгэв. Сүлд модон дээрээ урьд өмнө нь Боовон байшингийн настнуудаас авсан хэдэн алим зүүв. Алим нь шүлс гармаар сайхан харагдана.

	— Хэрэв орой дээр нь дэнлүү зоочихвол, мөн гоё болно доо! гэж Дитте үглэнэ.

	Кофе цайны атга үр айлаас олж, бас өндөгний баяраар аавыгаа баярлуулах гэж жаахан архи олжээ.

	Ингэж гүйж, бөгтөлзсөөр байтал үдэш болж, Дитте пийшингээ галлан хоол унд хийх ажилдаа оров. Ларс Петер хүүхдүүддээ өөрийнхөө багын явдлаас элдэв хошин түүх ярьж өгч байлаа. Гэтэл гэнэт Дитте дуу алдав. Хаалганых нь дээд хэсэг онгойж, оройн тэнгэрийг халхлан зогсож байгаа гуанзны эзний ханхар цээж, толгой үзэгдэж, хаалгаар чихэж байгаа сагсан сав дүүрэн юмыг ажиглав.

	— Та нарт бага сага юм авч ирлээ. Сайхан баярлаарай гэж хэлээд урт гараа зуухны ширээ хүртэл сунгаж юмаа тавиад алга болов.

	Дитте боодолтой юмыг задлав. Тэгтэл Дитте мухлагаас авах гэж олон дахин бичиж гуйсан бүх юм байснаас гадна тэдний санаанд ч оромгүй, өр хийж авмааргүй өөр зүйлүүд байжээ. Жишээ нь хуанлитай «Шашны цоморлог» хэмээх ном, хагас жин тослог чихэр, францын дарсан архи байжээ.

	— Хүн зовж зүдэрч байхад тусалдаг яг л бурхан шиг юм! гэж ламын сургаалыг санаж байсан Дитте хэлжээ.

	— Тийм ээ, манай гуанзны эзэн ч их шогч хүн байгаа юм! Бид түүний мухлаг өөд хэчнээн гүйхэд юу ч өгөөгүй шүү дээ. Тэгтэл гэнэт өөрөө аваад ирэх юм! Энэ ч зүгээр хэрэг биш дээ. Ямар ч гэлээ гэсэн идэх уухад адилхан таатай хэрэг!

	Ларс Петер бас бууж өгсөнгүй. Энэ бэлэг өрөвдсөн сэтгэлийнх ч биш, баярын бэлэг ч биш гэсэн нь ортой байв. Өндөгний баярын дараа тэдэнд мухлагаас янз бүрийн юм өгдөг байв. Гэвч худалдагч зарим юмыг нь дарах боловч хүүхдүүд хоосон савтай буцаж ирэхээ больжээ. Үүнд нь Дитте итгэн баярлах боловч Ларс Петер гол учрыг нь мэдэж байв.

	— Золиг чамайг, бид түүний төлөө ажиллаж байхад тэр биднийг өлсөөх учиргүй! Энэ муу золиг биднийг хэзээ мөнгөгүй болохыг сайн тооцоолсон байхгүй юу! Хэцүү чөтгөр дөө!

	Энэхүү дүгнэлт Ларс Петерийн сэтгэлд ч олигтой нийцсэнгүй. Гуанзны эзнийг гагцхүү эдийн шуналаас ингэж байна гэх үндэс бас байсангүй. Тэрээр тосгоны бүрэн эрхт эзэн байхыг хүсдэг нь үнэн, гэхдээ өөрийгөө ч хайрладаггүй хүн шүү дээ. Бүгдийн гэр бүлийн байдал зовлон жаргалыг бараг өөрсдөөс нь илүү сайн мэддэг байсан бөгөөд тэр бүхэнд туслахад хэзээд бэлэн байжээ. Энэ нь нэг талаар сайн, нөгөө талаар муу бөгөөд гуанзны эзэн чухам аль талаас орж ирэх нь үл мэдэгдэнэ.

	Ларс Петер удалгүй түүний энэрлийг нөгөө талаас нь мэджээ. Нэг өдөр гуанзны эзэн түүний дэргэдүүр гарангуутаа;

	— Чиний охин чинь том болжээ. Ларс Петер минь, одоо охин чинь өөрийнхөө хоолыг олж идэхтэй болж шүү гэж хэлжээ.

	— Охин минь олон жил өөрийнхөө хоолыг олж идэж байгаа юм. Харин ч би охиндоо баярлах ёстой. Охин минь үгүй бол бид зовох болно! гэж Ларс Петер хариулжээ.

	Гуанзны эзэн яваад өгчээ. 

	Дараа нь бас нэг өдөр Ларс Петерийг гаднаа түлээ хагалж байтал гуанзны эзэн бас хүрч ирээд:

	— Уг нь гэрчилгээ авсан хүүхэд эцэг эхийнхээ гарыг харж суух учиргүй. Хурдхан тохоосон ажил хөдөлмөр хийвэл өөрийнхөө хөл дээр зогсох болно.

	— Тэгэхдээ ядуусын хүүхдүүд хар багаасаа ажил сурдаг юм! Бид охиноо явуулж чадахгүй.

	— Довцгийн гацааны эзэгтэй Диттег ирэх таван сараас эхлэн ажилд авахад бэлэн байна. Аятайхан газар. Харин Ларс Йенсений бэлэвсэн эхнэр чамд хань болж болох юм. Уг нь ажилсаг эхнэр, гэртээ гар хумхиад сууж байна. Ер нь та хоёр айл гэр болбол зүгээр юм даа.

	— Надад нэг эхнэр хүрэлцээтэй гэж Ларс Петер эгдүүцэн өгүүлэв.

	— Эхнэр чинь шоронд сууж байгаа болохоор ялтан хүүхнийг орхих нь чиний дурын хэрэг.

	— Тэгж би дуулсан. Гэвч манай нутагт салж сарнидаггүй юм. Сэрине гармагц эргэж ирэх оронтой байх ёстой.

	— За энэ чиний хэрэг, Ларс Петер минь. Гэвч бурхны номд алаачтай хамт суух тухай хэлсэн юмгүй байх шүү. Бас тэгээд Ларс Йенсений бэлэвсэн гэргий ганцаараа том байшин эзлэн сууж байна.

	— Уухай тэгээд бид тэднийд нүүж очих болж байна уу? Энд ч амь зогоож болно гэж Ларс Петер ихэд хэгжүүрхэн хэлэв. Тэрээр шинэ сууцтай болох санаагаа аль хэдийн орхижээ.

	— Хэрэв та хоёр суух юм бол байшин нь та нарынх л болно шүү дээ.

	— Би хэзээ ч Сэринег орхихгүй! Үүнийг сайн мэдэж ав! гэж Ларс Петер хашхирав.

	Гуанзны эзэн урьдын адил дөлгөөн хэвээр холдож явав. 

	Залуурч Якоб энэ үед байшингийн буланд нуугдан давсаар цэнэглэсэн буу шагайж, буудах гэж бэлтгэжээ. Гуанзны эзэн байшинд ороод удалгүй гарч ирж Якобын дэргэдүүр өнгөрөв. Тэгэхдээ онц тоосон шинжгүй байжээ! «За? Өнөөдөр буу бариад зугаалж явна уу?» гэж асуумагц Якоб эргэж хана руу буруу харан зогсов.

	Гуанзны эзний шинэ бодол Ларс Петерийнхныг уйтгарт оруулав. Эх болсон, эзэгтэй болсон бяцхан охиныг нь тэднээс салгах гэнэ. Хүүхдүүд нь яаж Диттегүй байх юм бэ? Тэд нар түүний гарыг харж, энхрийлэлд нь дасаж дадсан бус уу.

	Харин Дитте өөрөө юм бодсонгүй. Бүх л амьдрал нь хэзээ нэгэн цагт айлын зарц байхаар заяагдсан мэт боддог байв. Түүнийг төрөхөөс эхлэн хүний тусын тулд илгээсэн мэт бодох ажээ. Хүүхэд ахуй цаг, хойд эцэгт ирсэн бүхий л зам нь түүний ирээдүйн эзэндээ сайн үйлчлэхэд шат дараалан бэлтгэсэн мэт санагдана. «Ид ид, хүний бяцхан үр минь, том болоод ажилсаг сайн хүн болно. Тэгэхгүй бол хүний хүмүүсийн дунд амьдрахад хэцүү шүү!» гэж эмэг эх нь хэлдэг байв. Бас эх Сэрине нь хүртэл: «Чи олигтойхон хичээж юм оролдож хийж сур, залхуу амьтныг хэн ч барьж байхгүй шүү!» гэдэг байжээ. Багш нь ч гэсэн ийнхүү сургадаг байв. Лам багш бас үнэнч ба үнэнч бус зардсын тухай ярьж байхдаа Диттен зүг хяламхийн харж байдаг байлаа. Дитте өөрөө гэр зуурынхаа ажлыг хийж байхдаа төрсөн гэрээ орхин хүний гэрт очих тэр чухал хариуцлагатай үеийг айн санаж, бас ч хамтад баярлах итгэл өвөрлөж суудаг байв.

	Одоо тэр цаг нь нэгэнт ойртсон тул тэрээр орхин явах гэж байгаа улсаа харан ганьхардаг болов. Өөрийнх нь хувьд бол энэ нь хэзээд зайлшгүй тохиолдох явдал байжээ.

	Угтан бүхий салах цагаас урьтаж охин дүү Эльзад гэр ахуйгаа хэрхэн засах, хоол унд хийх зэргийг махран зааж сургах болов. Эльза дүү нь сэргэлэн гярхай охин тул хэлсэн бүхнийг нь зовохгүй түргэн тогтоож байв. Харин дүү Кристиан нь хэцүү хүүхэд ажээ. Түүний эзгүйд дүү нь хэрхэн яаж сахилгагүйтэх бол гэхээс Диттегийн айдас хүрнэ. Иймээс өдөр бүхэн Дитте түүнд сургаж:

	— Хэрэв чамд тааламжгүй санагдсан ч гэсэн чи дүү нарынхаа ах нь гэдгийг санаж бай! Хэрэв Поуль, Эльза хоёр чинь хэрэг гаргавал чи буруутан болно шүү. Дүү нар чинь чамаас өөр хэнийг ч дуурайхгүй шүү. Бас залуурч Якобыг бүү доромжилж гоочил, тэгвэл нүгэл шүү гэдэг байлаа.

	Кристиан дуулгавартай сайн хүүхэд тул энэ бүгдийг нь дагах боловч юу хэлснээ удалгүй мартдаг зовлонтой хүүхэд байв.

	Дүрсгүй Поультай олигтой ярих нөхцөлгүй байлаа... Гэлээ ч гэсэн бяцхан Поуль сайн хүү юм. Энэ хөөрхөн дүү нараа хэрхэн орхиж явах бил ээ! Өдөрт хэдэнтээ дүү нараа дуудан илж энхрийлдэг болов. .

	— Гагцхүү Йенсений бэлэвсэн авгай л дүү нарт минь аятайхан харьцаатай даа. Хачин юм шүү! Тэр авгай ер хүүхэдгүй гэдэг гэж Дитте эцэгтээ ярина.

	Ларс Петер үүнийг нь сонсоод инээмсэглэнэ.

	— Зүгээр! Яаж ийгээд болох байлгүй. Их эелдэг сайн хүүхэн байна билээ. Бид чамайг их санах байх даа!

	— Тэр ч тэгэлгүй яах вэ гэж хэлснээ, Йенсений авгай чинь бас их арвич хүн байна лээ. Бас зүгээр юм гэж Дитте нэмж хэлжээ.

	Өдрийн ажил хэвийж, дүү нар нь унтахаар хэвтсэн хойно Дитте хайрцаг савыг үзэж шалгана. Мадам Йенсенд бүх юмаа эмх цэгцтэй хүлээлгэж өгөх ёстой. Ялангуяа хүүхдүүдийн хувцсыг Дитте онц анхааран үзэв. Дүү нарынхаа хувцсыг аятайхан эвхэж, дор нь цэвэрхэн цаас дэвсэв.

	Ингэх зуур Дитте яарч сандралгүй салах ёс хийж байгаа мэт юм бүхнийг удтал барьж байв. Үнэхээр тэр охины зүрх сэтгэлд нэн дотно ертөнцөөс салах үг дуугүй ёслол мөн байлаа. Юм бүхэнд өөрийнх нь гар бие, хөлс хүч нь оролцсонд дотроо баярлаж байв.

	Ларс Петерийг далайд яваагүй өдрүүдэд Дитте юм оёж эцгийнхээ дэргэд удтал суух бөгөөд өлгөөтэй дэнлүүний гэрэлд ирээдүйн хувь заяаныхаа тухай зөгнөн хүүрнэж бие биедээ зөвлөгөө өгдөг байв.

	— Айлд сууж байхдаа чи тэдний ярих хэлэхийг сайн сонсож байх хэрэгтэй. Нэг юмаа хэд давтан хэлэхдээ хүмүүс уурлаж уцаарладаг юм шүү. Бас юмыг яаж хийхдээ бус, яаж хий гэснийг үргэлж бодох хэрэгтэй. Хүн бүхэн өөрийнхийгөө зөв, ингэж ажиллах ёстой гэж боддог юм. Ер нь ажил дээрээ л хүний хайрыг татах хэрэгтэй!

	— Яах вэ би зохицуулж чадна аа гэж Дитте зоримог хэлнэ.

	— Тийм ээ, чи өөрийнхөө наснаас илүү ухаалаг, гэхдээ тэр чинь юм болохгүй. Ямар ч хүнд хэцүү байлаа гэсэн өөрийн эгдүүцлийг хүнд бүү ил гаргаж бай гэдгийг санаж яваарай. Хэн зүсэм талхны төлөө ажиллаж байна тэр хүн, бүхнийг тэвчих ёстой юм шүү.

	— Үгүй хэрэв болохгүй юм бол би шууд хэлнэ ээ.

	— Яарах хэрэггүй, сайн бод! Үнэн үг зүрх зүсэх тул эзэн хүмүүс түүнийг зардас доордсоос сонсох нэн дургүй байдаг юм! Зарц хүн бодож сэтгэх хэрэггүй. Хамгаас ашигтай нь зарц хүн өөрийн бодлыг хэлэхгүй байх хэрэгтэй. Юуг ч бодож болох боловч үргэлж дуугүй байж сур. Чиний бодох санахыг хэн ч хориглож чадахгүй. Бас хэрэв чамайг хөөх юм бол буцаж ирэх төрсөн гэр бий гэдгийг үргэлж бодож яв! Чи хугацаанаас нь өмнө явах гэж зүтгэх хэрэггүй. Элдэв шалтгаар зугтаах юм бол муу цуутай болдог юм шүү. Ямар ч доромжлолыг тэвчиж байхаас сайн юм байхгүй.

	— Хэрэв үнэн мөн миний талд бол өөрийгөө хамгаалж болохгүй гэж үү? хэмээн Дитте гайхан асууна.

	— Болох нь ч бололгүй яах вэ. Гэхдээ хэний талд үнэн байгаагаас болно. «Хэн хүчтэй, нэртэй байна түүний талд үнэн байдаг юм!» Үүнийг ядуус бид гашуун туршлагаасаа мэднэ. Гэвч ухаантайхан байж, хошуу цорвойхгүй явбал амьдарч болно оо.

	Сүүлчийн орой боллоо. Өдөржин Дитте айл хөршийнхнөөрөө явж салан мордох ёс үйлдэв. Эцсийн энэхүү үнэт цагийг хэрхэн өнгөрөөвөл сайн болохыг Дитте мэдэж байсан боловч айл амьтнаараа орохгүй явбал хэчнээн хов жив тарихыг мэдэж байжээ!.. Дүү нар нь түүнийг даган хэсэж явав.

	— Миний хойноос битгий дагацгаагаач, бөөнөөрөө хуйларч явах эвгүй юм. Дайлуулах гэж горьдож явна гэж бодно! гэжээ.

	Тэгээд дүү нар нь Диттег айлд ормогц байшингийн ойролцоо харуулдан хүлээж байгаад гарч ирмэгц өөр айл хүртэл дагаж дахин нуугдаж байв. Өнөөдөр дүү нар нь эгчтэйгээ хамт байхыг ихэд хүсжээ. Эгч нь тэднийг дагуулан эрэг даган явж Довцгийн Гацаа харагдах хадан хясаа хүртэл явна гэж амлажээ. Гэвч айл хөршөөрөө орсоор байтал нэгэнт орой болж, амласнаа биелүүлж чадсангүй, Нулимсгүй өнгөрсөнгүй. Дүү нар нь эгчийнхээ очих газрыг төсөөлж ядан бодоцгооно. Эцэг нь тэднийг бүтэн сайн өдөр завиар зугаалуулна гэж амлаж байж хүүхдүүдийг аргадав.

	— Далайн зүгээс гацаа, түүний эдлэн харагддаг юм. Довцог дээр Дитте зогсоод биднийг даллаж харагдах байлгүй!

	— Гацаа тийм ойрхон юм гэж үү? хэмээн Дитте асуулаа.

	— Гацаа хүртэл хоёр - гурван миль, болохоор хурц хараатай байх хэрэгтэй гэж эцэг нь хүчлэн инээмсэглэв. 

	Тэрээр өнөөдөр шоглох чадалгүй байжээ.

	Гурван хүүхэд нь аль хэдийн өргөн орон дээрээ унтаж байна. Поуль, Кристиан хоёрын дунд Эльза унтана. Поулийн дэргэд Диттед зай гаргажээ. Тэрээр хамгийн сүүлчийн шөнө дүү нартайгаа хамт унтана гэж амлажээ. Гэвч Дитте бас юм хумаа эмхэлж янзлах хэрэгтэй байв. Харин Ларс Петер үдшийн гэгээ бараадан цонхны дэргэд сууж Сэринегээс ирсэн захидлыг ахин дахин уншиж байлаа. Сэрине их бичиж чаддаггүй тул хэдхэн үг сарийлгажээ. Гэвч тэр хэдэн мөрийг Ларс Петер ахин дахин уншиж амандаа давтана. Түүний сэтгэл санаа тун зовуурьтай байв.

	— Ээж хэдийд ирэх юм бэ? гэж Дитте гэнэт эцэгтээ ойртон очиж асуув.

	Ларс Петер хуанли авч эргүүлэн:

	— Миний тооцоогоор бол одоо жил гаруй хугацаа үлджээ гэж аяархан хэлээд: — Чи бас ээжийгээ санаж байна уу? гэж асуув.

	Дитте хариу хэлсэнгүй. Гэвч бага зэрэг хүлээж байгаад:

	— Арай өөр болсон болов уу, яагаа бол? гэж сөрж асуув.

	— Чи дүү нарынхаа төлөө санаа зовж байна уу? Одоо хүүхдүүддээ илүү хайртай болох байх гэж би бодож байна. Санаашрал гэгч сайн багш шүү. За одоо чи ч гэсэн унтаж үз. Маргааш хол явна, эрт босох хэрэгтэй. Маргааш Кристиан чамайг гаргаж өгөг. Харамсалтай нь би чамайг гаргаж өгч чадахгүй нь!

	— Зүгээр, зүгээр би ганцаараа ч явчихсан яах вэ гэж Дитте зориглон хэлсэн боловч хоолой нь зангирч эцгийнхээ өвөр дээр дэрлэн хэвтэв.

	Диттег хэвтсэнээс хойш эцэг нь түүнийг зүүрмэглэтэл дэргэд нь суужээ. Гэвч охин нь нойрон дундаа давхийн сэрж байгааг сонсжээ.

	Шөнө дундын үед эцэг нь брезент цуваа авав. Хүүхдүүдээ гэрэлтүүлэн хартал бүгд тавтай унтаж байлаа. Харин Дитте эргэж хөрвөн хар дарж зүүдэлж байна.

	— Эльза дүү минь, сайн идэх хэрэгтэй... ингэж болохгүй... дүү минь бүр турж орхино шүү... гэж үглэнэ.

	— Тийм тийм! Дүүг нь ер өлсгөхгүй гэж Ларс Петер сэтгэл догдлон хэлээд хүүхдүүдээ хөнжлөөр нь хучаад, загасандаа явжээ.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	— хэвлэгдсэн номыг цахим хэлбэрт оруулах,

	— цахимд оруулсан номыг ариутган шүүх,

	— цахим технологийн тоног төхөөрөмж авах,

	— цахим номын санг өргөжүүлэх,

	— цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

Заметки

		[←1]
	 Ригсорт гэж одоо хэрэгцээнээс гарсан мөнгөний нэр




	[←2]
	 Гурвалжин гэж олон замын уулзвар гурван өнцөгт талбай бөгөөд одоо Копенхагены дүүрэгт оржээ




	[←3]
	 Блейдамсвей — гудамжны нэр




	[←4]
	 Улаан өндөгний баяр гэж Христос шашны хаврын нэгэн баяр




	[←5]
	 Скандинавын орнуудын тариачны байшингийн үүд дээд доод хоёр хэсгээс бүрдэж тус тусдаа хаагдаж онгойдог байна




	[←6]
	 Мадам гэж угтаа францаар нөхөрт гарсан авгайг хэлнэ. Харин Данид бол Мадам гэж жирийн айлын авгайчуудыг нэрэлдэг байна




	[←7]
	 Фэ — гэдэг нь фэ - дагина, фое - тэнэг гэсэн бараг адил дуудлагатай үгийг санамсаргүй хэлсэн нь ёжтой мэт дуулджээ




	[←8]
	 «Эрх чөлөөний» хууль гэж гарахаас өмнө (XX зуунд) Данийн хүүхэд бүхэн 13—15 нас хүрмэгц ламд очиж бурхны сургаалаар шалгалт өгч амьдралд орж бүхий ариун сүсэгт шашинтны гэрчилгээ заавал авдаг байв. Энэхүү гэрчилгээгүй бол сургууль, ажилд алинд нь ч оруулдаггүй байв




	[←9]
	 Урт хар даашинзыг гэрчилгээ өгсөн үеэр өмсдөг байв




	[←10]
	 Гэрчилгээ авсан хүн хүүхдүүдэд мөнгө өгдөг заншилтай ажээ

